
መልእክት  
ተማሪ ተኮር የትራኮማ መከላከልና መቆጣጠር ስርዓተ ትምህርት ዋና አላማ ከ1-4ኛ ክፍል ያሉ ተማሪዎችን የግልና የአካባቢ 

ንጽህና አጠባበቅ ተግባራት ላይ ንቁተሳታፊ  እንዲሆኑ ማድረግ ነው:: ይህም የትራኮማን ስርጭትና መስፋፋት በክልላችን 

ውስጥ እንዲቀንስ ያስችላል::  ስርዓተ ትምህርቱ ተማሪወች በራሳቸው እንዲሁም በቤተሰቦቻቸውና በአካባቢያቸው ማህበረሰብ 

ውስጥ በድራማ፤ በጨዋታና በተረት  ተረት ትራኮማን የመከላከልና የጤና ትምህርትን የማስፋፋት አቅማቸውን እንዲገነቡ 

ያስችላል:: ልጆች በታናናሽ ወንድሞቻቸውና እህቶቻቸው እንዲሁም በማይማሩ ጓደኞቻቸው ላይ የጤና እውቀትና ባህሪን 

በተመለከተ በጎ ተጽኖ ያሳድራሉ ተብሎ ይታመናል::  ስለሆነም ስርዓተ-ትምህርቱ ያሉንን ትምህርት ቤቶቻችን እና 

የምህበረሰቡን ተቋማት በመጠቀም ጤናማ የሆነ ባህሪይትንና ተግባራትን እንዲዳብሩ ያደርጋል:: ይህ ስርዓተ ትምህርት እንደ 

አውሮፓዊያን አቆጣጠር በ2008 ዓ.ም የተዘጋጀውን የአንደኛ ደረጃ ትምህርት ቤቶች የጤና መርሀግብር የትራኮማ መከላከል 

ስርዓተ ትምህርት ተከትሎ የመጣ ሲሆን፤  መደበኛውን ስርዓተ ትምህርት ለመደገፍ የተዘጋጀ ነው:: 

የማስተማርያ መጽሐፉ የተዘጋጀው ፊትን በመታጠብ እና መጸዳጃ ቤትን በመጠቀም ላይ ትኩረት በመስጠት የአንደኛ ደረጃ 

ትምህርት ቤቶች መምህራንን እና ርዕሰ መምህራንን የትራኮማ መከላከል እና መቆጣጠር አቅማቸውን ለማጎልበት ነው፡፡ 

ያለጥርጥር በማስተማርያ መጽሐፉ ውስጥ የሚገኙትን ትምህርቶች በማስተማር ከአንደኛ እስከ አራተኛ ክፍል ባሉ ተማሪዎች 

እና በአካባቢው ማህበረሰብ ላይ ዘላቂ እና አወንታዊ የባህርይ ለውጥ ማምጣት ይቻላል፡፡ ይህ የባህሪ ለውጥ የማምጣት 

ተግባር የአማራ ብሔራዊ ክልላዊ መንግስት ነዋሪዎችን ከአፍለኛ እና ለአይነስውርነት ከሚዳርግ ትራኮማ  መከላከል ላይ 

ያለመ ነው፡፡ የመማርያ መጽሐፉ ትርኮማን በመከላከል ረገድ የመምህራንን እና የተማሪዎችን ሚና ያብራራል፡፡ ከሁሉም በላይ 

ይህ የማስተማርያ መጽሐፍ መምህራን ከትራኮማ ጋር ተያያዥነት ያላቸውን ትምህርቶች እንዴት ማቀድ እና ማስተማር 

እንዳለባቸው ያስረዳል፡፡ 

በዚህ የማስተማርያ መጽሐፍ ውስጥ የተካተቱት ክፍለ ትምህርቶች በአማራ ብሔራዊ ክልላዊ መንግስት ውስጥ የሚስተዋለውን 

የትራኮማ ተጽዕኖ በቀጥታ ለመቋቋም እና ለማስወገድ ያስችላል፡፡ እንደ አውሮፓዊያን አቆጣጠር በ2006 ዓ.ም በሀገራችን 

የተደረገው የዳሰሳ ጥናት እንዳረጋገጠው የአማራ ብሔራዊ ክልላዊ መንግስት ከየትኛውም የሀገሪቱ ክልሎች በበለጠ በትራኮማ 

ተጠቅቷል፡፡ በሀገራችን ውስጥ ግማሽ ያክሉን ለአይነስውርነት የሚዳርገው የአይን ሽፋሽፍት መቀልበስ (የአይነ ጸጉር መብቀል)  

ችግር የሚገኘው በክልላችን ነው፡፡ በዚህም ምክንያት የአማራ ብሔራዊ ክልላዊ መንግስት ትራኮማን የዕድገት እንቅፋት 

እንደሆነ አድርጎ ይገነዘበዋል፡፡ በተጨማሪም የክልላችን ጤና ቢሮ ትራኮማን አንዱ የትኩረት ጉዳዩ አድርጎ ይዞታል፤ የክልላችን 

ትምህርት ቢሮም ይህንን አቋም ይጋራል:: በትራኮማ ምክንያት የሚከሰትን ዓይነ ስውርነት ለመከላከል እና ለመቆጣጠር በጣም 

ተመራጩ ዘዴ ትራኮማን ራሱን መከላከል ነው፡፡ ትራኮማ በአብዛኛው የሚጀምረው በልጅነት ነው፡፡ በተደጋጋሚ በትራኮማ 

መጠቃት ለዝቅተኛ  የማየት አቅም እና በሂደትም ለዓይነ ስውርነት ይዳረጋል፡፡ ንጽህናን መጠበቅ በትራኮማ ምክንያት 

የሚከሰትን ዓይነ ስውርነት ለመከላከል  ዓይነተኛ መንገድ ነው፡፡  

እጅግ ጠቃሚ እና ተማሪ ተኮር የሆነውን ይህንን የትራኮማ መከላከል እና መቆጣጠር ሥርዓተ ትምህርት ለማዘጋጀት 

እውቀታቸውን፣ ክህሎታቸውን እና ጊዜያቸውን ለሰውት ሁሉ ልባዊ ምስጋናዬን አቀርባለሁ፡፡ ከዚህ ጋር በተያያዘም 

ለክልላችን፣ ለዞን እና ለወረዳ ትምህርት ባለሙያዎች በተለይም ደግሞ ለሥርዓተ ትምህርት ክፍል እና ለካርተር ማዕከል - 

ኢትዮጵያ ልዩ ምስጋናዬን አቀርባለሁ፡፡ 

ወ/ሮ ሽብሬ ጆርጋ ተሰማ 

የአብክመ ትምህርት ቢሮ ም/ቢሮ ኃላፊ  



 

1 
 

1 አድለ 1፡- ጥቅለ ጥወነ  

1.1. ትራኰመዙ / ድህረ ኧል / ጐነ 
ትራኰመ /ድህረ ኧል/ ቀለውዝ ጊግቨነ ቸልሸው “ክላሜዳያ ትራኰማተስ” ይሽተው ባክቲርየይዝ /ጅርሚዝ/ ምላሰንዝ 

እትለው ዲቈዲቈተ እልዙ ፅውዘ የጝ፡፡ትረኰመዙ ጀርምዝ ፃይሸው እጅሪስ ፤ትኽኑ እጅሪዝጐ ኧስጝዝ ዊንም እሊስ ፈው 

ቀብረተዝ ምላሰን ዳቐዳቕንሸነዝ ዲቈዲቊሽተው ፅውዘ የጝ፡፡ ፅውዘድ ጭቅተዝ ዳቕዳቐንዝ የነትም ዋርደዝ ላው አረትል 

ላብጠ ኽርየነዝ እኒዝጘም ጭቅተ አቕየው ጕደነዝ ፅፅዝ ዊንም ቢክልሸው ፃርቀዝ ምላሰንዝ ላው እጅሪስ ላዘ እጅሪዝጐ 

ዲቈዲቊሽተኵ፡፡ 

ትራኰመ /ድህረ ኧል/ ይነአለሚል ኧል ኻርቨ ፃቨቊ ዲቈዲቈጥ ፅውዘኒስ ቃውሰተ የጝ፡፡ ኢትዮጰየትል ወነ 

ትራኰመዙ ቢትንትነሸድ ብላ ብኽየሩ ክልሉ ምንግስቲል አቒል ችጝሸኵ፡፡ አቕሽም አነ ትራኰመዙ/ ኧል-ዲኽረዙ/  

ጊግቨነው ቸልሸኵ ፡፡ አለምቱ ትኽነዙ ሲርየድ/ ድርጅትድ/ WHO/ ትራኰመዙ/ ኧል-ዲኽረዙ/  ማኽተነውዝ ቐጥዊአ 

ይሽተው መለ አቕጠ ማጥን ማኽረኵ፡፡ የነትም ቀጥውው (ቀድሽን ኻክመሸነው፤ጥላዝ ኻክምሸነው ፤ ጋፅዙ ውይርታ ፤

ጅውነዙ ውይርታ) ቲንተንሸንድ እልጊበዙው ፅቭቀ አቒትጐ አፅቨኑሸነውድ እል ጊበዙው ቀደን ፃግንንዝ እርውዘነው፣ 

እል ኻርቨ ፃቨው ትራኰመዙ ደረጀ ፅውዘይስ ቓደነንስ ጥላ ፊሰነው፣ ሲርጭሸንድ ቃፅቨናንስ ዊይር የው ፃቨነውዝመ 

ፅውዘይዙ ሲርጭሸንድ ቃፅበነንስ አርወ  ጝን አርውሸነውዝ ጅውነዙ ዊርተድ ኻየነው፡፡ 

ክንሰጥዝመ ክንደጥዝ ትራኰመዙ ፅውዘድ እግዝግዘናንስ አጕረው ዋርደ ዋርድጘኵ ፡፡ ክንደን ጝኒል ፅበቊ እፈር 

መልቊጣን ጝተ ጋፂዙ ዊይርተድ ኻይጥጘ ማጥን ፤ አርወ ጝን አርውሽጥጘ ማጥንዝመ ክፍሊስ ክንድጘቊድ ጝተጝነቊዝም 

አነ ጅውነይዙ እቀኽቭሪዝ እፃድ ዲቈዲቊሰጥጘማጥን በርታዘነው ጥውሸኵ ፡፡ እን ክንሰነ መፅኻፍድ አውሮፓት 

እግዝግዝኒዝጘ 2008 አ.ስ አስልሸ ዊነው ትራኰመዙ ትኽነ ክንደንድ አቭረደቊ ክንደን ስረተንጅቅ ክንሰነ መፅኻፍድ 

ሚስርት ፃቨ ቺተቺዝሽት አልተው የጝ፡፡ ክንሰነ መፅኻፍድ ቺዘቺዝሽታንድ ጝአቒል ጥቅልዝሸቊ አድለ ክንደንድ ቀለውዝ 

ብኽየሩ ለወትረ ደረጀ ክንደንጅቅ ፃምርሽጠ ቸልሰው ሚልክዝ አስልሸው የጝ፡፡   

1.2. ክንሰነ መፅኻፊዙ አለመ  

- እን ክሰነ መፅኻፊዙ አለመድ ኪርመነ ደረጀዝቊ ክንሰንጥ፣ጝተ ክንደጥድ ጝJመቱዝመ ጅውነዙ ዊርተ ክንሰነው 

ቸልጝጠማጥን ጥውሸው አርቐዝመ ቸልትዝ ፃይጥጘማጥን ቸልሰነው የጝ፡፡ እን ክንሰነ መፅኻፍድ ቺተው ሚልኪዝ 

ጋፅ እቓረነውዝ፣ ጝJመቱ ዊርተ ኻይንዝመ አርወ ጝን ጣቕምሸነድዝ ሊሊሰን ይወኵ፡፡ እንዛይ ቲግቭረንድም 

ክንደጥዝመ ጅውነይዙ እቀ ኽቭርድ እል ኻርቨ ፃቨው ትራኰመ ጊግቨነ ጕደንጥ ጛይ፡፡እን ክንደን  

- ሰረቲዙ ጥቅለ አለመድ ሲትፍዘተ ክንደነዙውዝመ ክንሰነ መለድጥ አርውሸነውዝ ሳልጠው የይትቊዝመ ዚልቀው 

ባኽሪዝቊ ላውጠን ተርንጠማጥን ቸልሰነው የጝ፡፡ 

ክንሰነ መፅኻፍድ ቲክነቊ አለምጥ ፃይኵ፡፡ 

1. ትራኰመዙ / ኧል-ዲኽረዙ/ ፅውዘ ጥቕዘ፣ዲቈዲቊሽተን ጕደነ፣ጊግቨነይዝመ ኽክምነድ ሚልክተውዝ  

ክንሰጢዙ አርቕተዝመ ልብተንዝ ሊጊሰነው፤ 

2. ክንሰጥ ጥውሸው አቐው ጝJመዙውዝመ ጅውነዙ ዊርተ ኻይንዙ ባኽሪየን ሲረቊ አቕጘጠማጥን ከቨነውዙ ጝተ 

ክንደጢዝመ ጅውነይዙ እቀ ኽቭሪዝ ትራኰመዙ / ኧል-ዲኽረዙ/ ጊግቨነውዝመ እግዝግዘነው ጋቢዝ ተከ 

አቕጘጠማጥን ቸልሰነው፤ 

3. ትራኰመዙ/ ኧል-ዲኽረዙ/ ጊግቨነውዝመ እግዝግዘነው ቸልሰቊ ባኽሪየንድ ክንደጥድ ዲቭርዝጥጘማጥን 

ክንሰጢዝ ሚሪየ ቓሊሰነው፤ 

4.  ክንደጥድ ጝተ ጝነቊዝመ እቀ ኽቭሪዝ ተከ አጘቊ ጕደንጥድ ክንሰጥድ ጣቊመነውዝመ በርታዘነው ቸልጝጠ 

ፃቨነው፤ 

1.3. ክንሰነ መፅኻፊዙ ሲሪሸን 
እን ክንሰነ መፅኻፍድ ሻቘ እርወነ እርወነ አድልጥዝ ሲሪሸው የጝ፡፡ 

አድለ 1፡ ክንሰነ መፅኻፊዙ ጥቅለ ሰነድ ቓሊሰኵ፡፡ እኒንም ትራኰመዙ/ ኧል-ዲኽረዙ/ ጊግቨነውዝ ክንደጢዙ ምንጀድ፣ ክንሰነ 

መልጢዝመ ስር ኻሰቨንድ ጥቅልዘው የጝ፡፡ 

አድለ 2፡ መደቨኘይዙ ክንደን ስረቲጅቅ ክንሰጥ ፃየፃይሰጥጘ ቸልጘው አድለዙ ደረጀድ ማኽል ፃቨቊ ክንደን ዝቊ ኻለየን 

ጥቅልዘው የጝ፡፡ 

አድለ 3፡ ትራኰመዝቊ ክቨቨንዝ ምላሰን ትራኰመዝመ ተከቊ ኻለየንድ እቀ ኽቭሪዝ ችጘጥ አጥጘ ቸልጘው ዝርዝር ኻሰቨንድ 

ቀሰውዝ ፃይኩ፡፡ 

1.4.  እኒን ክንሰነ መፃፍዙ ጣቕምሸነድ 

1.4.1. አድለ ሊጘት ጣቕምሸነድ፡ አድለ ክንድጛን 

እኒን ክንደነ መፅኻፍድ ሊጘትረ አድለድ 1ትረ ይስ 4ትረ ክፍሊል አሽ ፅበቊ ክንደጥድ ክንሰናንስ ቸልሰቊ ክንደን ዝቊ 

ኻለየን ፃይኩ፡፡ ጝላው ላው ክንደን ዙ ኻለይድ 40 ደቂቀ ሺፍነው አቕ መደቨኘይዙ ክንደን ስረቲስ ዊስንሸቊ ክንደን 

ዝቊ ክፍለኒጅቅ ፃምርዘነውዝ ክንሰነው ቸልሰው ሚልክዝ አስልሸው የጝ፡፡ እን ክንሰነ መፅኻፍድ ጛውር ቸል ዊንም 

መደበኘይዙ ክንደን ስረቲጅቅ ክንሰነው ቸልሸኵ፡፡ እን ክንሰነ መፅኻፊስ ጝላው ላው አድለ ክንደን ድ መደበኘይዙ 

ክንድጚጅቅ አውሸን ፃየፃይሰነው ቸልሸው አቐጘድ ቓሊሰው ጥቈመ አልትኩ፡፡  

1.4.2. አድለ ሻቘት፡ ጣቕምሸነድ ትራኰመዙ ክቨቭ 

ክንሰነ መፅኻፊስ አድለ ሻቘ ትራኰመዝቊ ክቨቨን ሚስርትሸኒዝ ማጥን፣እንዝጘም ክቨቨኒዙ አቫልነይዝመ ቲግቭረንዙ 

ዝርዝር ኻሰቭ አልትኩ፡፡ እንዛይ ሚዝርጥድ አርውሸነውዝ ክንሰጥ አይጥ ትራኰመዝቊ /ተከተከቊ ትኽነዝቊ 

ክቨቨንድ/ ሚስርትጘኵ፡፡ አቕየውዝየም በወጥ ክቨቨንድ ጣንክረዝጘኵ፡፡ እኒን ጕደነይዝ ክንደጥድ ክፍሊስ ክንድጘቊ 

ግለዝመ ጅውነዙ ዊርተድ ጥቅልዘቊ ትራኰመ ዳቐ ክንድጘንድ ላጢዝ ችጝጥጘ ፃቭጘኵ፡፡ 

1.5. ትራኰመዙ/ ኧል-ዲኽረዙ/ ጊግቨነውዝ  ክንሰጢዙ ምንጅድ 
ትኽነዙ ክንደን ፈራዘነውዝመ ትራኰመዙ/ ኧል-ዲኽረዙ/  ጊግቨነውዝ ክንሰጢዙ ምንጀድ ቲክነቊድ ጥቅልዘኵ፡፡ 

1. ጝተቕመስመ ጝተ ጅውነድ ዊርየው ፃቨነውዝ ጝተ ክንደጢዝመ እቀ ኽቭሪዝ ተከ አጘኵ፡፡ 

2. ግሉዝመ ጅውነዙ ዊርተድ ሚሪሸውዝ ክንደጢዙ ልብትኒዝመ ቲግቭርጘቊ አክንውጥድ ሊጊሰነው ቸልሰው 

አቐንድ ሚችዝጘኵ፡፡ 

3. ጝተክንደጢዙ ግሉዝመ ጅውነዙ ዊርተድ ኻይን ዲዝጝትድ ጊዝ ጨቨቅ ሚዝነነውዝ ተሚሰው ከቨድቅ ፃቭጘኵ፡

፡ እንዝም አቐንጥድ ቺዘቺሽጘው እድልድ/እፅድ/  ፋጥርጘኵ፡፡ 

4. ክንደተ ቃወ ትራኰመዙ/ ኧል-ዲኽረዙ/  ጊግቨነውዝቊ ልቕርጥድ ክንደን  ጝኒል /ተክዘ ትራኰመዝቊ 

ክቨቨኒዝመ እቀ ኽቭሪል /ተክዘ፡- ትኽነዝቊ ፍቃድኝጥ ሙየ ጕሪጥጅቅ፣ፍቃድኝጥ ሰራሸጢጅቅ አቭርደነውዝ 

ቲክንክንጘኵ፡፡ 

1.6. ትራኰመ ጊግቨነውዝ ክንሰጢዙ ምንጀድ 
እኒን ክንደተ ቲኵርት ክንደን ጝንጥዙ ትራኰመ ጊግቨነውዙዝመ እግዝግዘነውዙ ክንደን  ስረትድ አይነትነይዝም ‹‹እፈረ እፈረዝ›› 

1 ይሽተነውዝ አርቕሽተው ትኽነዙ ክንደን  አልተን መለድ/ ስረትድ / ሚስርት ፃቨው የጝ፡፡እኒን አልትኒዙ መለድ ክንደጥ 

ትኽነዙ ክንደን  ኻሰቨኒዝመ ቲግቭረኒዝ ላጥ እፈሪዝ ፣አቅልዝመ እቀ ኽቭሪዝ ፈራዘነውዝ አጕረው ቸልት ፃይጘኵጝ ይሽት 

አምነኵ፡፡ እፈር ክፍሊስ ክንድጘቊ ትኽነ ዳቐ ሚዝርጥድ ችጝዘነዊዝ ዊስነጥ ምንጀ ዋርድጘኵ፡፡ ትኽነዙ ክንደንት ፈራዘነውዝ 

ምንጀድንድ እን ሎዊል ዚርዝርሸኲ፡፡ 

1. እፈር ክንደን ጝኒስ ክንድጘቊ ትኽነ ዳቐ ሚዝርጥድ ላጥ እፈርዝ፣ጝተ ጝነቊዝመ እቀ ኽቭሪዝ ዲቈዲቊስጘኵ፤ 

2. ቀሰቊ እፈር ግሉዝመ ጅውነዙ ዊርተ ኻይን ቲግቭረንድ ቓሊሰነውዝመ እልት ጨቨቅ ቲግቨሩ ፃቨነውዝ ላጥ እቒዝ 

ቺተዝም ቈሸ ጝተጊስ ፅጐቊዝ ተከ አቐነው ቸልጘኵ፤ 

3. እፈር አርወ ጝን ተከቊ ቲግቭረኒል አቭኑሽትጛⶖ ላብጠ ሲትፍሸነውዝ ቀሰቊ ትኽነዝቊ ኻሰቨንዝመ ቲግቭረንዝ 

ጛስ ጛይ ክንድጥጘ ቸልጘኵ፡፡ 

4. እፈር ላብጠትቊ ጝታቕምዙዝመ ጅውነዝቊ ዊርተ ኻይንዝቊ ችግሰጥድ ቺዘነውዝ ችግሰጥድ እክሰነው ቸልሰቊ 

ኻለየንድ ኒድፈነውዝመ አስልጘቊ ኻለየንድ ቲግቭረቊ ፃቨነውዝ አቕንጥድ ቺዘቺዝሸነው ቸልሰቊ ቲግቭረንድ 

ቸልሸው አቅሚዝ ቲግቭርንጠ ቸልጘኵ፡፡ 

 

 

 

 

 

 

 

 

 

 

 

 

_________________________ 

 1  ሀውስ፣ ሁ፣ዊ፣ሪ (ሁበርት ዊሊያም ሪቻርድ) ዝመ ቦናቲ፣ ግራዚያና ዝመ ኧፈር ኧፈርስ አምነሸነው (1992). ኧፈር ኧፈርስ ጣቕሸነው መጽሐፍ፡፡ 

ኧፈር ኧፈርስ አምነሸነው ፣ ለንደን፡፡ 

    2. አድለ 2፡- ክንደን ንዝቊ ኻለየን  

     2.1. 1ትረ አድለ ክንደን ኻለየን 
ክንደጥ ለወትረ አድለ ጝተ ክንድጚዝ ፣ቲግቭሩ አቐው አልስንዝ ጝተ ግሉዝመ ጅውነዙ ዊርተ ክንድጢጘዝ ኻይሽተኵ፡፡እኒንም 

ክንደጥ ክፍሊስ ክንደጘው ክንደን ው ክንደን ድ ክፍሊስ ቢዘ ቲግቭሩ ፃቭጘንስ በርታዘኵ፡፡ 

2.1.1. አድለ ክንደን 1 ዊርተ 

ክንድጚዙ አለመ: - እን አድለ ክንድጚዝ ግረ ክንደጥ 

1. ስልዝ አልተቊይዝመ ክፍሊል ፅበቊ ጝታዊርተድ ኻይሸተቊ ክንደጥድ ቺዘነው ቸለቊ አጛንድ ቘሸዝም ጝታዊርተድ 

ኻይየቊ ክንደጥድ ቺዘነው ቸልጘኵ፡፡ 

2. ጝታ አካልዝቊ ክፍለኒስ ዊርየዊዝመ ዊርይየውድ ቺዘጘኵ፡፡ 

3. ቸልጘውድ ቝጠ ልቕረ ፃቨነውዝ ጝታላሩ  ዊርተድ ኻይጘኵ፡፡ 

ተሚሰቊ ከቨነ መሰሪጥ፡- እን አድለ ክንደን ድ  ክንሰነንስ ቲክንጝ ዚርዝርሸቊ ከቨነ መሰሪጥ ተሚስጘኵ፡፡ 

1. ክንደን  ጝንዙ ትራኰመዙ ቃወ ቲግቭር ስልዙ ሰልየደድ፣  

2. ጋፅዙ መስታዊት 

3. አቝ ክንደን  ጝኒል እጀውዝየ ጝላር ላር ክንደተ ፅጓን ላው ላው ለቲር አቝ ነስናንስ ማጥን ክንደጢዝ እን ክንደን 

ዙ አድለድ ክንሰነዊስ በውግ ድቊጣኑ፡፡  

እን ክንደን ድ መደበኘይዙ ክንድጚጅቅ ፃየፃይሰነንስ ቸልሰው ጥቈመ፡- እን አድለ ክንደን ድ ቲክንጝ ዚርዝርሸቊ መደበኘ 

ክንደን ዙ ክንደን  ስረት ክንደን ዙ አይንተንድ ቲክንን ዊንም ፃየፃይስን ክንሰነው ቸልሸኵ፡፡  

1. 1ትረ አድለ ጅውነዙ ሳይንስ ክንደን  መፅኻፍ ጋፅ 5 ትል ቢዘትቊ ይነ አካልዝቊ ክፍለኒዝ ጥጝቅቀ ፃቨነው 

የው አውር እኵ፡፡ 

2. 1ትረ አድለ እንግሊዘኘዙ መፅኻፍ ጋፅ 8ትል አካልዝቊ ክፍለን የው አውር ፃየው ክንደን እኵ፡፡ እድ ክንደን 

ኰሪዝ ክንደጥድ "ይነአካልዝቊ ክፍለንድ ዊርየቊ ፃቨናንስ ውር ፃቭነ ጥውሸኵ?" ይጝ ዋቕረነው ቸልጘኵ፡፡ 

ቃውሰ ቲክነ፡- እኒን አድለ ክንደን ድ ሻቘ ቲግቭረን ፃይኵ፡፡  

ቲግቭር1፡ ስለንድ አርውሸነውዝ ዊርየውዝመ ዊርይየቊ ጋፀንድ ቺዘነው /5 ደቂቀ/ 

• ክንደን ጝኒዙ ትራኰመዙ ቃወ ቲግቭር ስልዙ ሰልየድ ጋፅ 1 ትል ፅበቊ ዊርየቊዝመ ዊርይየቊ ክንደጥዙ ጋፅ 

ችጝሸው ስልዙ ሰልየደድ ክንደጢዝ ቓሊስጥን፡፡  

• ስሊስ አውድየየን ክንደተድ ዊርው አቕጘዝመ አውድየን ክንደተድ ቈሽ ዊርይየው አቐጘድ ክንደጥድ  ዋቕርጥን፡፡ 

ቺተዝም አውድየን ክንደጢዙ አካልዙ አድለድ የጝ ዊርውድ ዊንም ዊርይየው ጝተናንድ ቲረቲረዝ ፊሰነውዝ ቲረ 

ቲረዝ ዊስጥጘ ቸልጘኵ፡፡ እን ኰሪዝ ክንደጥ ላው እጅርዙ ዊርተዝቊ ጋልፅሽተንጥ አቐቊ ጋፀንድ ጝተ ጋልፀነውድ 

ደድስጥን ፡፡ እኒንም ዊርየው ጋፅ ዊርየቊ ኧልጣን ዊርየው ኧስጝ ተከተከ 

• ጝተ ጝኒስ ፃይጝ ተርጘውድ ዊንም ክንደን ጝንድ አቝ ፃየው አቕሽ ናንዝመ ጝተ ጋፅድ /ቺተዝም እልጣኒዝመ እስጚዝ 

/እቓርጥጘ ማጥን ድቊጥን፡፡  

ተግባር 2፡- ዊርየው ዊንም ዊርይየው የነውዝ ጛቕምት ሚዝነጘኵ፡፡ (15 ደቂቀ) 

• ቲክነው ሰንጠረዥድ አርውሽጝ ክንደጥድ ጛታቕመት ሚዝንጥጘ ማጥን ዋቕርጥን፡፡ /እን ሰንጠረዥድ ክንደን  ጝኒዙ 

ትራኰመዙ ቃወ ቲግቭር ስልዙ ሰልየደይል ጋፅ 2 ትል ችጝሸኵ፡፡ ክንደተድ/ሸን የይ ይሽ/ይርሽ ጝናንድ /ጝርናንድ  

ጕጠ /ጕተ ፃቭጥን፡፡  ይጋፅድ ዊንም ይእልድ ዊንም ኧስጝድ ዊርየቊ አየቊም ይጘውዝየ ክፍለ ጊዙዙ አሰነይዝ 

ሊንስ ፊርጝ እቓርጥጘ ፃቭጥን፡፡ ጝተዊርተድ ኻይየቊ ክንደጥድቅ እቓርጥጘ ፃቨናንስ አጡ ጊዝ እጅውዝየ ሻቘይስ 

አኰይል አሽ ክንደጥድ እድል ይውርን ላጥ ክንደጢዝ ቈሽ ጝተጝኒል ፊርጝ እቓረነው ዲዝጝዝጝጥጘ ጝንዙ ሰቭ 

ይውጥን፡፡ 

ተ/እ ጋቕመት ሚዝነነ ነቊጠ ዊር ይርነቅመ? የይ /አየውም ይርነውዝየ ፊትርን እቓጥኑ 

1.  ዊርየው ጋፅ ፃቅኵንመ?  

2.  ዊርየቊ ኧልጣን ፃቅኵመ?  

3.  ዊርየቊ ኧስጝ  ፃቅኵንመ?  

4.  ዊርየው አልቨ ፃቅኵንመ?  

5.  ዊርየው ፅቭቀ ፃቅኵንመ?   

6.  ዊርየው ናን ፃቅኵንመ?  

7.  ዊርየቊ ልኵጣን  ፃቅኵንመ?  

 

• ዊርየው /ይረይ አቐነውድ ደድሰናንስ ክንደጥድ  ክንደን ኒዙ መስታዊትድ አርውሽጥጘ ዊንም ጛስ ጛይ ዊርየቊ 

አቐነውድ ደድሰነ ይውጥጘ ማጥን ዋቕርጥን፡፡ 

ቲግቭር 3፡- ተረዊዝ አክንውሽጠ ጥውሸው ገቨይዝ ማጥን ማኽርኽርሽነው /20 ደቂቀ/ 

• ግሉ ሚዝነነድ አልተው ሰንጠረዢዙ ሊክየነይዝ ሚስርት አክንውጘት ግረ /ቲግቭር ሊጘ ተረዊዝ ውር 

ፃቭጥጘ ጥውሸው አቐጘድ ክንደጥድ /ቺተዝም ጝተ ዊርተድ ኻይየቊ ክንደጥድ ዋቕርጝነ፤ ክንደጥ ዊርየነውዙ 

አርወድ ልብጥጘዝመ እቓረነውድ ግርየ ጨቨቅ ግረቨዝቱዝመ ኵኑቱ ቲግቭር ፃቭጥጘ ማጥን ቲክነቊ  

ዋቕርጥድ ዋቕርጥን ፡፡ ዊርየነው ውርዝ ተሚሰኵ? ዊርየቅ የነውስ  ውር ቘጨ ቲክንዘኵ ዊትርቅ ዊር ይርነቅ 

አቐነውድ እማን አጠ ማጥን ተረዊዝ ውር ፃቭትነ ጥውሸኵ፡፡ 

• ዊርተዙ ሚዝነነድ እልቲዙ ክንደን  ጝኒዙ ቲግቭር አጠ ፃቭጥን፡፡  

ምርቅዝን 

• ክታቕመት ዊትርቅ ዊር ይርነቅ ፃቨናንስ ውር ውር ቲግቭረን አክንውርነኵ፡፡ ውር ማጥን? 

ሚዝሙር፡- ክታቕመቱ ዚመድ ፊስርን ቲክነው ሚዝሙርድ ክንደጢዝ ዚምርጥን፡- 

ዊርየር  አጨ በነኵን፣ 

ይናኒዝመ ይጋፂዝ እቓጠኵን፣ 

ይቀርዚዝመ እስጚዝ ዊርሸኵን፣ 

ይ አካልድ ዊርየው ዊርየው ፃቨኵን፣ 

ዊርየር አጨ በነኵን፣ (2)  

2.1.2.   አድለ ክንደን ሊጘ፡- ፅፅዝመ ቈሻሽዝ  

ክንድጚዙ አለመ፡ እን አድለ ክንድጚስ ግረ ክንደጥ 

1 ፅፅዝመ ቈሻሸዝ ማኽሊል ፅበው ዲምቅሸንድ አቭርኽርኽጘኵ፣ 

ይውሽተው ጊዝ (40 ደቂቀ) 

ከቨነ መሰሪጥ፡- 

1. ክንደን ጊዙ ትራኰመዙ ቃወ ቲግቭር ስለዙ ሰልየደ 

እን ክንደን ድ መደቨኘይዙ ክንድጚጅቅ ፃየፃይሰነንስ ቸልሰው ጥቈመ፡- እን አድለ ክንደን  ቲክንጝ ዚርዝርሸቊ መደበኘ ክንደን  

ስረትዝቊ ክንደን ዝቊ አይንተንድ ቲክንን ዊንም ፃየፃይስን ክንሰነው ቸልሸኵ፡፡ 

• 1ትረ አድለ ጅውነ ሳይንስ ክንደን  መፅኻፊል ጋፅ 5 ትል ቢዘትቊ ይነ አካልዝቊ ክፍለኒ ጥጝቅቀ ፃቨነው የው አውር 

እኵ፡፡ 

• 1ትረ አድለ እንግሊዘኛ መፅኻፊል (ጋፅ 8 ትል አካልዝቊ ክፍለን የው አውር ፃየው ክንደን  እኵ ፡፡ እድ ክንደን  

ኰሪዝ ክንደጥድ ‹‹ይነ አካልዝቊ ክፍለንድ ዊርየቊ ፃቨናንስ ውር ፃቨነ ጥውሸኵ›› ይጝ ዋቕርጥጘ ቸልጘኵ፡፡ 

ቃውሰ ቲክነ፡- እን አድለ ክንደን  ሊጘት ቲግቭረን ፃይኵ፡፡ 

ቲግቭር 1፡- ክንደጢዝ ሲነ ድቈነው (20 ደቂቀ) 

ጋፅ ሻቘትል ፅበው ስልዙ ሰሌደድ ክንደጢዝ ቓሊስርናጙ ቲክነው ሲነድ ድቊጥን፡፡  

ለለስመ ፅፅስ 

እጕር ፋፅምሸው ሲጘ የጝ፡፡ ላው ግርየ ‹‹ለለወ ይሽትረይ ላይ ለለ ›› ‹‹ፅፂት›› ይሽትረይ ላይ ፅፅ ላው እፈረዙ ጋፂል ጅሉራንድ 

ቓልች፡፡ ለለም ፅፂት ውር ፃቭራጙ የጝ! ›› ይር ዋቕርች፡፡ ፅፅም ጝርናንድ ጝር ምቸይል ፃቨር ሳስየው ድመዝ ‹‹ሱ ሱ ሱ፣ ዝምይ 

ጝጋፂል ጅልወው እፈርድ ወሽጠ ጥውሻውም፡፡ ጝግስ ጅማጙ የው ጊምተኵ፡፡ ዋርደም ድቈው ተከኩ ወሻየጘ ፅብቕ ይ፤ ሱ ሱ 

ሱ" 

ለለም አንክርሸነውዝ ‹‹ውር ፃቫየጘ›› ይር ዋቕርች ፡፡ ፅፂትም እንት ይች›› ያንመ ይዂረ ተምዛⶖ የጝ፣ ይዂረድ ተምዘው ስፍረ 

አውል እኵ ይርን እንትየው ቈሻሽ እፈረይዝ ጋፂል የጝ፡፡ ይኵረድ ቀለውዝ እፈረይዙ ጋፂስ እልጣኒዝመ እስጚስ ችጘነው ቸለኵን 

"አደወ እን ፈረድ ይቘሻውመ ይር ፅፂት ዋቕርች፡፡ ፅፂትም እንትይር ዊስች" ዊትቊ ግርቅዝ ግረ እፈርድ ፅዊጠ ቸለኵ፣ ግነ 

ይት ውር ድውሱ? ጘጝ ዊርየው አቓውመ ዊኑ? ያን ፅባንስ ዂረ ችጝጨ ጥውሸኵ አቒየውዝየ ክጨ ቸለኵን፡፡ 

ለለም ፅፅ ፃቭረው ገቨይዝ ጭቕጘን ኒድሽች፡፡ እንትም ይር ኻሰቭች ላጢዝ ቀሰው ሰራሸነው ቀሰው የጝ፡፡ ለለ እፈረድ ፅፅየንት 

ጝጊስ እክልስጠ ድቊተ ዊስንድር እፈረይጐ ፊርች እፈረይዝጐ ፊትርም እንትይር ማኽርች ‹‹ፅፅድ ክጐ ተራይጘጘድ ክቕምት 

ዊርሽ ይር ማኽረች፡፡ ‹‹ዊርተድ ኻየነውዝ ፅፅድ ክጊስ እክልሰነው ቸሊረውዝየ ፅዊተ ቸልደኵ፡፡"‹‹ቘይስዝጨ ተምዘቅም፣ አነ'ጚ  

ክቕመት ኵቸ ዊር ይር አተ ማጥን አጅሰናንስ ዲቊ ዲቊ ቅንጩ ሽጨ  የጝ፡፡ 

እድ ኰሪዝ ኪርም ለለ ላጥ ጝር ፃምጢጅቅ አር እምጥጘዝ ፅበነው ኪርምች፡፡ እቅም እቓረነውዝ ጝታቅመት ፅፂስ 

እክልድጥጘዝመ ፅዊታይጘጘድ አጅሰናንስ ይር ቃንጭወነውድ ቃጥለች ቀሰው አቒየው አቕንት አቕሽም እድ ኰሪዝ ኪርም ለለ 

እፈርድ ጝተ ጋፅድ እቓረነውዝ ፅፀት ጝታጊስ አጅሰነንስ አጅሰነንስ እቓራቊ እፈርድ ቃንጭወነው ኪርምች፡፡ 

• ቲክንጝ አልተቊ ዋቕርጥድ ክንደጥድ ዋቕረነውዝ ጝተ ልብተነውድ ደደደድስጥን፡፡  

• ፅፀሸን ውር ማጥን እፈረይዝ ጋፂል ጅሉረውድ? 

• ፅፀሸን እፈረይዝ ጋፂዝ ጅሉራንድ ውር እትልጠ ቸለኵ? 

• ለለ እፈረድ ፅፅድ ጝጋፂስ እክልዝጠ ማጥን ውር ይር ማኽርች? 

ቲግር 2 ፡- ምኽርኽረ /20 ደቂቀ/ 

• ንየይል አልተቊ ዋቕርጥድ ሚስርት ፃቨነውዝ ክፍሊል ምኽርኽረድ ላይል አልተው ዊሰይጅቅ ክንደጢዙ ዊሰድ 

ቲስመመው ፃቭጥን፡፡ 

o ፅፅ ቈሻሽ ስፍረ ቀንጘኵ፡፡ ፅፅ ፅውዘዝ ፃቭስጥጘ ቸልጘኵ ዊርየው ጋፅ ፅፅድ እክልዘኵ ይንም ትኽንቊ አነኵን፡፡ 

ክንደጥ ማኽሊስ ጝተጋፂል ፅፅ ፃየቊድ ዋቕርጥን፡፡ ክንደጥድ ጝተ ጋፂል ፅፅ ፃየቊ እፈርድ ቺዝጥጘ ቸልጘኵ፡፡ ዊስንሸቊ 

ክንደጢዝ ጛቕመት ፅፂስ አወሽጝ ናፀ ፃቨነው ቸለቊ አጘጘድ ምኽር ይውጥን፡፡ ፅፅ ጅሉጛⶖ ፅበቊ ክንደጥድ አቝ ፅበው 

ስፍረይል ፊርጝ ጝተ ጋፂዝመ ናንጣንድ ክፍለ ጊዚዙ አሰነድ ችጛንድ እቓርጝነ፡፡ ክንደን ጝንድ አቝ እጀው አቅሽ ክንደጥድ 

አቓርጝ ተርጥጘ ተረው ግርየይዝ ጝንዙ ሰቭ ይውጥን፡፡ ቈሸዝም ክንደጥ ቲክነው ግርየይዝ ተርጛንድ አቚዙ ጐመዝ ዊንም ላዘ 

አቝ ፃየነዝ ላው ለቲር አቝ ፃይጝ ተርጥጘ ጝንዙ ሰቭ ይውጥን፡፡ 

ምርቅዝን፡- 

• ቲክነቊ ዋቕርጥድ ክንደጥድ ዋቕርጥን ፅፅ ጐየነው ቀንጘውድ ውርል የጝ? ውር ማጥን? 

• ፅፅ ክተ ጋፂል ፈውጘንድ ውር የነት የጝ? ውር ፃቨነን ጥውሸኵ? 

ሚዝሙር አድለ ክንደን 1፡ ትል ክንድጘው ሚዝሙርድ ደግምግምጝ ዚምርጥጘ ፃቭጥን፡፡ 

ዊርየር  አጨ በነኵን፣ 

ይናኒዝመ ይጋፂዝ እቓጠኵን፣ 

ይቀርዚዝመ እስጚዝ ዊርሸኵን፣ 

ይ አካልድ ዊርየው ዊርየው ፃቨኵን፣ 

ዊርየር አጨ በነኵን፣ (2)  

2.1.3. አድለ ክንደን ሻቘ፡ ናንዝመ ጋፅዝ እቓረነው  

ክንድጚዝቊ አለምጥ፡- እን ክንደን ዝ ግረ ክንደጥ 

1. ጥውሸው ናንዙዝመ ጋፅዙ እቓረነውዙ ዲዝጝትድ ቲግቭሩ ፃቭጘኵ፡፡ 

ይውሽተው ጊዝ፡ 40 ደቂቀ 

ተሚሰቊ ከቨነ መሰሪጥ 

1. አቚ፡ ክንደን  ጝኒል አቚ እጀውዝየ ክንደጥድ ፅጕሽ ላው ለቲር አቚ ጐመዙ፣ ኰደዝ ዊንም ላዘ ፃየነ ጐዝዝ ነስጥጘ 

ፃቭጥን፡፡ አቚ ችጘነው ቸልሽየውዝየ ተክዘነውዝ ክንሰነውዙ መለዝ ክንድጥጘ ፃቭጥን፡፡ 

2. ሳሙነ፣ፃቭረ፣ሽፍጠ፣ወፍጨጨ ዊንም ላዘ ጅውነይል እቓረነውዝ አግልግለው አውማው ገቨድቅ 

3. ክንደን  ጝንዙ ትራኰመዙ ቃወ ቲግቭር ስልዙ ስልየደ፡፡ 

እን ክንደን ድ መደቨኘይዙ ክንድጚጅቅ ፃየፃይሰናንስ ቸልሰው ጥቈመ፡- እን አድለ ክንደን ድ ቲክንጝ ዚርዘርሸቊ መደቨኘይዙ 

ክንደን  ስረት ክንደን ዝቊ አይንተንድ ቲክን ዊንም ፃየፃይስን ክንሰነው ቸልሸኵ፡፡ 

• 1ትረ አድለ ጅውነ ሳይንስ ክንደን መፅኻፊል ጋፅ 10 ትል ‹‹ደግምግመዝ እቅል እትለቊ ፅውዝጥ››ጣቅሽተው መፅኻፍ 

ፈወነ ሻቘ ጋፅ 49 ትል ‹‹ይነ ክንደን ›› ይሽት ጠቃሸተው አውሪል ናንድ ዊርሸነው የው እጥን አውር እኩ፡፡ 

ቃውሰ ቲክነ 

ቲግቭር 1 ናንዙዝመ ጋፅዙ እቓርን ትይንተ ጋልፅንዝ ቓሊሰነው (10 ደቂቀ) 

• ክንደጥድ ክፍሊስ ፊስጝ ባምበውዙ አቚ ችጝሸው ስፍረይል ፊስጥን፡፡ ክንደን  ጝንዙ በንበውዙ አቚ እጀውዝየ 

ክንደጥድ ነስጘቊ አቚድ ክፍሊል ፃይጝ ፍጝነ፡፡ ጋፅ ሲዘስመ አኰትል ፅበቊ ስለንድ አርውሽርን ትይንተ ጋልፅንዝ 

ናንዙዝመ ጋፅዙ እቓርን ፃጝትድ ቓሊስጥን፡፡ እቓርጘንድ ቲክነቊ አርወቊ ናንዝመ ጋፅዝቊ እቓረነውዝቊ ሚኵርጥድ 

ቲክንጥን፡፡ 

1. ክተናንድ አቚዝ ቊስጥን 

2. እጝቅ ክተናኒዝቊ ክፍለንድ ሳሙነዝ እቓስጥን 

3. ክተናንድ 20 ሰኰንደንዝ ቚጠ (20 አሽ እግዘነው ቸልድርነኵ) እንዝ ሳይል ዝርዝርዝ አልተቊ ቃውሰ ቲክንጢዝ 

ሚስርት ጥውሸውዝ ጊልብርብርን ጫይርጘነ፡፡ 

ኸ. ናንድ ጥውሸውዝ በውዝ በው ናን ዋለዝ ጫይርነው 

ለ. ላው ናኒዙ ሲግረደድ ላዘ ናኒዙ ዋለይዝ ላውጥውጥርናⶖ ጥውሸውዝ ጫይረነው 

መ. ናንጣንድ ቘልፍልፍን  በውዝ በው ላው ናንድ ላዘ ናኒዝ ሳልጥትዝ ፃይጨረነው፡፡ 

ረ. ጨቚልድ ሳልጥዝን ላወ ናኒዝቊ ጨቚሊዙ ሲግረይዝ ላዘ ናኒዙ ናነ ዋለይዝ ጥውሸው ጫይረነው፡፡ 

ሰ. ላው ናኒዙ ጨቚልድ አሰነይዝ ላዘ ናኒዙ ዋለይዝ ጥውሸውዝ ጫይረነው፡፡ 

4.  አቚ ጥውሸውዝ ቈሸን ሳሙነድ ሊቅጥዊል አሽ እቓጥን፡፡ 

5. ክተ ጋፅድ እቓረነው ተሚሰው አቕውዝየ ላዘ ገቨ ዳቐነዊስ በውግ ፊግየዝ ይስጥን፡፡ ክተ ጋፅድ እቓትርነቅ 

አቕርነውዝየ ግን ቲክነው ቃውሰዝ ሚስርት ቃጥልጥን፡፡ 

ኸ. ክተ ናኒዝመ ኧስጝ ጅውነይል ችጝሸቊ አውማውም ቅብረተ ፅበውዝየ ሳሙነ አርውሽርን ጨቚልጢዝ 

ጥውሸውዝ ዊርሽጥን፡፡ 

ለ. አቚ አርውሽርን ጥውሸውዝ ጋፂዝመ ናንድ እቓጥን፡፡ 

መ. ክተ ናንድ ፊግየዝ ይስጥን፡፡ 

 ቲግቭር 2፡ ናንዙዝመ ጋፅዙ እቓርን ዲዝጝዝጘነው (30 ደቂቀ) 

• ክንደጥድ ፅምር ፅምር ፃቭርን ፃምርዝጥን፡፡ ለወትረድ /ሸን/ ክንደተ ናኒዝመ ጋፂዝ እቓራንድ /ተራንድ ላዘ ክንደተድ/ሸን 

ቓልድርነ/ቓልነ ጥውሸውዝ እቓረነውድ ቲክን ክነ/ድርነ ቓለው ክንደተድ/ሸን ቓለ ይውነ/ርነ ይውሽተው ቓለድም 

ጭቅተዝ ቲግቭርሸውዝመ እርውድጠ ጥውሸውም አጠ ጥውሸኵ፡፡ጝተምንጀድ ላውጠነውዝ እቓራⶖ ዊነውድ ቓልነ 

ቓላⶖ ዊነውድ እቓርነ፡፡ 

• እጝቅ ክንደጥድ ጝተ ናኒዝመ ጋፂዝ እቓርጝ አስጘንድ አክንውጘው ቲግቭርድ ዊግትጝነ:: ቲክነው ዋቕረድ አርውሽጝ 

ክንደጥ ማኽሊል ምኽርኽረ ፋጥርጝነ እን ቲግቭርድ አክንውርናንድ ውር ወይሽትርኑ? ዲዝጝዝጘ ኰሪዝ ጋጥመቊ 

ችግሰጥድ ውር ጛይ፡፡ እንዛይ ችግሰጥድ እክሰናንስ ውር ፃቭትርነ ጥውሸኵ፡፡ 

• እኒን ሚዝረድ ጝተ ጝነቊዝመ አድልጥጘ ማጥን አጅስጥን፡፡ጝተእፀን መልቊድም ዊትርቅ ግረቨዝዝመ ኵኑዝ ጭቅተዝ 

ናንጣኒዝመ ጋፂዝ እቓርጛንስ ከቭጥን፡፡እንዝም ጝተ ጝተቊዝ ተክዘ አቐነው ቸለቊ አጘጘ አጅስጥን፡፡ 

• ቲክንጝ ዊርተዝ ማጥን አልተቊ ነቊጠንድ ደግመነውዝ እን አድለ ክንደን ድ አብዝጥን:: በዊል ዊገ ፈውሰንጥድ ጝጭር 

ሰልየደይል ፃፍጥን ክንደጥድ ክታ ግረይል ደግምጝ ዊግትጝነ፡፡ 

• ተሚሰው ኰሪዝቅ ይናንጣንድ ዊትርቅ ጥውሸውዝ እቓጠኵን፡፡ 

• ይጋፅድ ዊትርቅ ግረቨዝስመ ኵኑዝ ጥውሸውዝ እቓጠኵን፡፡ 

ምርቅዝን፡- 

• ክንደጥድ ቲክነቊ ዋቕርጥድ ዋቕርጥን፡፡ ይነ ጋፂዝመ ናንጣኒዝ እቓረነ ጥውሸውድ አውን የጝ? ውር ማጥን? 

2.1.4. አድለ ክንደን ሲዘ፡ አርወ ጝንዙ ጣቕምሸነድ 

 ክንድጚዝቊ አለምጥ፡- እን ክንደን ዝ ግረ ክንደጥ  

1. ጭቅቱ አቐው አርወ ጝን ጣቕምሸነድድ ልብትጘኵ፡፡ 

ተሚሰቊ ከቨነ መሰሪጥ 

2. ክንደን  ጝንዙ አርወ ጝን፡- ዊርየውዝመ ጭቅቱ አርወ  ጝን እጀው ክንደን  ጝኒል እን ክንደን ድ ክንሰነው ውርም 

ጥውሸው አየውም፡፡ 

እን ክንደን ድ መደቨኘይዙ ክንድጚጅቅ ፃየፃይሰነንስ ቸልሰው ጥቈመ፡-እን አድለ ክንደን ድ ቲክን አልተው 

መደበኘይዙ ክንደን  ስረት ክንደን ዝቊ አይንተንድ ቲክነ ዊንም ፃየፃይስን ክንሰነው ቸልሸኵ፡፡ 

1. ጅውነ ሳይንስ፡- 1ትረ አድለ ጅውነ ሳይንስዙ መፅኻፍ ጋፅ 48 ትል ‹‹ይነ ክንደን ድ›› ይሽተ አልተው አውሪል  

‹‹አርወ  ጝን ጣቕምሸነድ›› የው እጥን አውር እኩ›› አቓንስቅም እን አድለ ክንደን ድ ክንሰናንስ ጣቅሽተው 

መደበኘይዙ ክንደን   ስረቲጅቅ ፃየፃይሰነው ቸልሸኵ፡፡ 

ቃውሰ ቲክነ እን አድለ ክንደን ድ ሊጘ ቲግቭረነ ፃይኩ 

ቲግቭር 1፡ አርወ ጝን ጣቕምሸነድድ ትይንተ ጋልፀዝ ቓሊሰነው /10 ደቂቀ/ 



 

1-4ትረ ክፍሊል አሽ ትራኰመዙ ክንድጝ ክንሰነ መፅኻፍ  10 
 

• ክንደጥድ ክፍሊስ ፊስርን ክንደን  ጝኒዙ አርወ ጝኒዝጐ ፊስጥን፡፡ አለቀይ ክንሰተ አርወ  ጝን ጣቕምሸነድ ዲዝጝዝጘድ 

ክንደጢዝ ክተ አልቨድ ፊሲጝቀት ቲክነው ቃውሰ ቲክነድ ቓሊስጥን፡፡ 

1. አርወ ጝኒዝጐ ጥወነው 

2. አርወ ጝኒዙ በቘነይዙ ኲድ/ዲቨነ ፅብሽ ጕየነው፡፡ 

3. ባቘነይዝ ጭቅተ ጫቐነው ዊንም አርው ፈነው ሚሪሰውዝ ተክዘነውዝ ቓሊሰነው 

4. አርወ ፈነ አካልድ /ጐየነድ/ አርወ ጝንዙ ወረቂትዙ ዊንም ሊጨው ወረቀትዝ ዊንም አቚዝ እቓረነውዝ 

ተከዘነውዙ ትይንት ጋልፅን ቓሊሰነው፡፡ 

5. ኻዝነው ቈሸሸ ወረቂትድ ቈሻሽ እቚረነይል ማለነው፡፡ 

6. ክንደን  ጝኒዙ አርወ ጝንድ ቈሽሻንድ ዊርተድ ኻይሰው /ጭቅቱ ዊሰ ይወው/ ጓነ አስልሸነውድ ደድሰነው፡፡ 

7. አርወ ጝንድ ኻራየጘ እንዝ አስልሸው ፃበረ ፅብሽ ፃብረድ ቈሸጥን፡፡ 

8. አርወ ጝንድ ኲዝ ዲቭጥን፡፡ 

9. ናንጣንድ ክንደን  3 ትል ጋልፀሸታዊዝጘድ ጥውሸውዘ እቓጥን፡፡ 

• እን ትይንት ጋልፀድ ቲክን ላው/ላይ  ክንደተ/ት ማርፅጥን ጝ ስውሪድ/ጥብቁድ  ፊሲጝቀት አርወ ጝንዙ ጣቕምሸነድድ 

ትይንት ጋልፃዝ ላጥ ክንደጢዝ ቓሊስጥጘ ፃቭጥን፡፡ ላዘ ክንደተድ/ሸን ቈሽ ጭቅተዝ አክንውረጘድ ወረጘ ቀትረጘዝመ 

አወሽጝ ጝተ ጣቕምሸነድድ ቺዘቺዝሰነው ቸለቊ አጘጘድ ክንደጥድ ማኽርኽርሸጥጘ ፃቭጥን፡፡እን 

ቲግቭርድ አክነውሻንድ ክታት ከቨቊ ላው ግልወዝመ እውነ ክንደጥ ማርፅጥን፡፡ 

 ቲግቭር 2፡ጥውሸው አርወ ጝን አርውሸዝቊ ጕደንጥድ ዲዝጝዝጘነው /30 ደቂቀ/ 

• ክንደጥድ ፅምር ፅምርዝ/ ግልቊድ ግልቊጂቅ እቊንድ እቊኒጅቅ/ ፃቭርን ፃምርዝጥን፡፡ ላይ ክንደተድ/ሸን ጝር አልቨድ 

/ጭውዚጝቀት አርወ ጝንድ ተክዘነውዝ ትይንተ ጣቕምሸነድድ /ራንድ ላዘ ክንደተድ/ሸን ቓልነ/ርነ ጥውሸው ጕደነዝ  

አርውሸነውድ   ቲክንክንድርነ፡፡ዊሰ ይውነ/ርነ እንዝ ሚስርት ጝተ ፃምጥድ ፃቭጘቊ ቀሰቊ ቀሰቊ ገበኒዝመ ፅጕሽ ላው 

እርውድጠ ጥውሸው ገበ ፅብሽ ድቈነው ኻይታው አቐጘድ አስክዘጝነ፡፡ ትይንትድ ቓሊሰናንስ ቲረ ኻይጛⶖ ፅበቊዝመ 

ቓሊስጝ ኻተቊ ክንደጥድ ነን ዲዝጝዝጛⶖ ፅበቊ ክንደጥድ ቓልጥጘ ፃቭጥን፡፡ እን ቲግቭርድ አክኑሸንት ኰር ክታት 

ከብጥጘ ቸለቊ ላው/ይ እውነስመ ግልወስ ክንደጥ ማርፅጥን፡፡  

• አጡ ጊዝ ፅበውዝየ፡- እርውደጥጘ ጥውሸቊድ እርዘነው ቸልሸትጠ ማጥን ሊጘትረ እድል ክንደጢዝ ይውጥን፡፡ አቕሽም 

ግነ ጝተ ጝኒል ዲዝጝዝጝጝነ፡፡ 

• ጝላው ላው ክንደተድ ፅጕሽ ሊን ዲዝጝዝጘ ፃቨት ግረ አክንውጘው ቲግቭሪዝ ማጥን ጋልፅጥጘ ዊንም ዊግጥጘ ጊዝ 

ይውጣኑ፡፡ ቲክነው ዋቕረድ አርውሽርን ክንደጢዝ ማኽሊል ምኽርኽረ ፋጥርጥን፡፡ዲዝጝዝጘይዝ ፃጝትድ ሚዙመ? 

ውር ማጥን? አቕየውዝየስ ውርዝ ዊትርቅ ጫቐነውም አነ አርወፈነው ተሚስንድ አርወ  ጝን አርውሸነው ቀለው የጝ፡፡ 

ውር ማጥን አቕየውዝርስ? 

• ጝተ ጝኒዝ ልክ እንል ፃቭጘንትጘድ ቲግቭሩ ፃቨጥጘ ማጥን ላጥ ጝተ ጝነቊዝም ጥውሽ አርወ ጝን ጣቕምሸነድ ሰረትድ 

ቓሊሰነውዝ ተክዘ አጥጘ ጥውሽጘድ አጅስጥን፡፡  

• ቲክንጝ ዊርተዝ ማጥን አልተቊ ነቊጠንድ ደግመነውዝ እን አድለ ክንደን ድ አስጥን፡ በዊል ዊገፈውሰንጥድ ጝጭር 

ሰልየደይል ፃፍጥን ክንደጥድ ክተግረይል ደግምጝ ዊግትጝነ፡፡  

o አርወ ጝን ጭቅተዝ አርውጨኵን 

o አርወ ጝን ጭቅተዝ አሩሽጥጘ ማጥን ይጝነቊድ ክንሰኵን 

ምርቅዝን 

• ክንደጥድ ቲክነቊ ዋቕርጥድ ዋቕርጥን፡፡ ዊትርቅ አርወናንስም አነ አርወ ፈናንስ ተምዝርናንትኰር አርወ ጝን 

አርውሸናንስ ጋጥመቊ አሩነ እሩነ ችግሰጥድ ውር ጛይ? ዊትርቅ አርወ ጝን አርውሸነው ቸለነውድ አወሽርን ደደሰነው 

ቸልድርነኵ፡፡ አርወን ጝን አርውሸናንድ ቲክነ ጥውሸቊ ዋቕረጥድ ውር ውር ጛይ፡፡ ውርዝ ማጥን? 

2.1.2. አድለ ክንደን አኰ /5/ ጥውሸው አርወ ጝንዙ ጣቕምሸነድ 

ክንድጚዝቊ አለምጥ እን ክንደን ዝ ግረ ክንደጥ 

1 ስሊል ሚሪሽተቊ ቀሰው አቐውዝመ ጭቓ አቐው አርወ ጝንዙ ዊርተ ፃይንድ ቺዘጘኵ፡፡ ይውሽተው ጊዝ 40 ደቂቀ 

ተሚሰቊ ከቨነ መሰሪጥ፡- 

1 እን ክንደን ድ መደቨኘይዙ ክንድጚጅቅ ፃየፃይሰነንስ ቸልሰው ጥቈመ፡- እን አድለ ክንደን ቲክንጝ ዚርዝርሸቊ መደበኘ ክንደን 

ዙ ክንደን ስረትዝቊ ክንደን ዝቊ አይንተንድ ቲክንን ዊንም ፃየፃይስን ክንሰነው ቸልሸኵ፡፡ 

ጅውነ ሳይንስ 1ትረ አድለ መፅኻፊል ፈወነ ሻቘትል ጋፅ 48 ትል ‹‹ይነ ክንደን ›› ይሽት አልተው አውሪል ‹‹አርወ ጝንዙ 

ጣቕምሸነድ›› የው እጥን አውሪጅቅ ፃየፃይሰን ክንሰነው ቸልሸኵ፡፡ 

ቲግቭሩ  አክንውን፡- እን አድለ ክንደን ድ ሊጘ ቲግቭረን ፃይኵ፡፡ 

ቲግቭር 1 አርወ ጝን አርውሸነው ውርዝ ጭቕጘ ተሚሰጘድ አቭርኽርኽዘነ (5 ደቂቀ) 

• አርወ  ጝን አርውሸነውድ ፅፅድ ይናጊስ እክልሰነንስ አቀነውድ ድቊጥን ፅፅ ፅውዘዝ ፃቨቊ አጛንስቅ ቸልሸው 

ምፅነዝ ይናጊስ እክልዘነ ጥውሸኵ፡፡ አርወ  ጝን አርውሸናንድ ፅፅድ ይናጊስ ፣ይና ጝነቊስመ እቅኽቭርስ እክልዘነ 

ጥውሸኵ፡፡ 

• አርወ  ጝን አርውሸነንድ አርወድ ይነ ጅውነይስ እክልዘነቅ አቐነውድ ድቊጣኑ፡፡ አርወ ይነት ፅውስጠ ቸለኵ፡፡  

ፅፅም ዋለይስ ችጘው አርወድ ምውርጝ ይነ አካሊል የውም ይነ ዂረይል  ፈውጥጘ ቸልጘኵ አቓንስቅ አርወ አርወ 

ጝንዙ ቢዘ አቓንድ ትኽነዝ እቀጘ ኻደገ የጝ፡፡ ክንደጥድ አርወ ጝንዙ ጣቕምሸነድዙ ዲዝጘ ፃየቊዝመ እጀቊ 

አቐነውድ ዋቕርጥን ዲዝጝትዙ ልውጥውጠ ፃቭጥጘ ማጥንም ዋቕርጥን፡፡ ጝተ ጝኒል ችጝሸው አርወ ጝንድ ባቘነድ 

ኵ ፃይኵመ አጠት ፃየውዜ ጣቕምሸነድዙ ዲዝጝትድ ጝተ ፃምጢዝ ዊግጥጘ ፃቭጥን፡፡ ኵ እጀውዝየ ቈሽ ጝታ 

ጝነቊድ ዋቕርጥጘ ሰራሽጥጘም ማጥን በርታዝጥን እኒን ጭቕጘ ቀለው አቐነውድ ድቊጣን እኒንት ጝተ ፃቨነዊዝ 

ፅፅድ የውም ፅውዘድ እክልስጘኵ፡፡  

ቲግቭር 2፡- ቀሰውዝመ ኻቨረ አርወን ጝንዙ ጣቕምሸነድዝቊ ባኽሪየንድ ቺዘነው /35 ደቂቀ/ 

ቲክንዘነውዝም ተክዘዝ አልተቊ ጭቅተ አቕቊዝመ ጭቅተ አቒየቊ አርወ ፈንዝመ አርወ ጝንዙ ጣቕምሸነድ ዲዝጘዝትድ 

ቓሊሰቊ ስለንድ ጋፅ 6 ፣ 7ትልዝመ 8ትል ቓልጥጘ ቸለቊ አጘጘድ ልብስጥን ላው ላው ስለንድ ቓሊስጘውድ እቅ አርወ ጝንድ 

ጥውሸው ጕደነዝ  አርውሽጛንድ የጝ፡፡ ላው ላው ስለንድ ቓሊስጘውድ አርወ ጝንድ ቀርሸው ጕደነዝ አርውሽጘንድ የጝ፡፡ ቀሰቊ 

ጣቕምሸነድ ዲዝጘንጢዝ ክንደጥድ ጝተ ናንድ ፊስጛጙ እጅርድ /ሸን ውር ቀሰው ገበ ሰራሽራⶖ አቕጘድ አቭርኽርጝነ፡፡ 

ጥውሻየቊ አቐቊ ዲዝጝጥድ ክንደጥድ ጝተ ናንድ ጕጛⶖ እጅርድ/ሸን ውር ቀሰው አቕየው ገቨ ሰራሽራጙ /ሻጙ አቐጘድ 

አቭርኽርኽዝጥጘ ውር ፃቭጥንቊር ፃቭተ ጥውሸው ዊነጘም ጋልፅጝነ፡፡ 

❖ ቀሰቊ ተክዝጥ ስለን ቓሊስጘውድ 

• አርወ ፍንት ግረ ፃቭረ ቈሸነው 

• አርወ ፍንት ግረ አርወ ጝኒዙ ባቈነድ ዂዝ ዲቨነው 

• አርወ ፍነት ግረ ጝተናንድ ሳሙነዝመ አቝዝ /ፃቭረዝ/ እቓረነው 

• ፃብ ፃቭርን አርወ  ጝኒዝጐ ፊረነው 

❖ ቀሰቊ አየቊ ስለንድ ቓሊሰቊ  

• በረኻይል ዊንም ወለይል አርወ ፈነው 

• ፅበነ ጝን ጅውነይል ዊንም ኻፅር አቒል አርወ ፈነው 

• ጝንድ ጥግርን /ደጋድይል/ ጫቐነው 

• ፃብ ፃቭሪጝ አርወ  ጝኒል ጥወነው 

• እን ክንድጚዝ አስልሸቊ ስለንድ ኪልሰነት ግረ አርወ  ጝን አርውሸነው አርወድ ዲቨነው/ ሲሰነው/ ፅፅድ ይናጊስ 

እክልሰናንስመ ትኽንቊ አቕን ፅበናንስ አርወው አቐነውድ ክንደጢዙ እዘኒል ልብስጥን፡፡ 

• ቲክነቊ ነቊጠንድ ክንደጥ ክታት ቲክንጝ ደግምጝ ዊግጥጘ ማጥን ፃቨነውዝ እልቲዙ ክንደን ድ ፋፅምጥን፡፡ 

o አርወ  ጝን አርውሸት ግረ ይናንጣንድ ሳሙነዝ  እቓጠኵን፡፡ 

o አርወ  ጝን አርውሸት ግረ ዊትርቅ ኲድ ዲቨኵን፡፡ 

➢ ቲክንጝ አልተቊ ነቊጠንድ ክንደጥ ደግምጝ ዊግጥጘ ፃቨነውዝ እን አድለ ክንደን ድ ኻትጥን፡፡ 

• አርወ  ጝን አርውጨት ግረ ይናንጣንድ ሳሙነዝመ አቝዝ እቓጨ ጥውሸኵ፡፡ 

• ዊትርቅ አርወ  ጝን አርውጨት ግረ  አርወ ጝኒዙ በቘነድ ዲቭጨ ጥውሸኵ፡፡ 

2.2.    2ትረ ክፍዝቊ ክንድጘኒዝቊ ኻለየን 
ክንደጥ ክተ ሊጘትረ አድለ ክንድጚዝ ትራኰመዙ/ ኧል-ዲኽረዙ/  ማጥን ፃይርነው ልብትንድ፣ምላሰኒዝም ቲክንዘው ጥቕዘ 

ፅብሽ ጋልፀነው ጥውሸኵ፡፡ እኒንም ክንደጥ ግሉዝመ ጅውነዙ ዊርተድ ኻይጥጘዝመ ጝተቕመት ዲቈዲቈተ ትራኰመይስ 

ጊግቭጥጘ በርታዘኵ፡፡ ክንደጥድ እን ኻለይድ ቲግቭሩ ፃቨነው ቸልጥጘ ማጥን ኧልጣንዙ ተሚሰነይ፣እልጅቅ ፃየፃይሽተቊ 

ችግሰጥዝመ እልዙ ፅውዘዝ ማጥን ክንድጘኵ፡፡ 

2.2.1. አድለ ክንደን ላው እል-ተሚሰው ይነ አካልዙ አድለ 

ክንድጚዝቊ አለምጥ፡- እን ክንደን ዝ ግረ ክንደጥ  

1. ትኽንቊ ኧልጣን ፃይጥጘ ማጥን ቲምንደነውዝመ ፃይጥጘም ፃቨነውዝ ቀሰው ቓለ ዲቭርዝጘኵ፡፡ 

2. ጝተ ኧልጣንድ እል ኻርቭነይስ አወሽጝ ጊግቨነው ቸለቊ አጥጘድ ክንድጘኵ፡፡ 

ይውሽተው ጊዘ፡ 40 ደቂቀ 

 

ተሚሰቊ ከቨነ መሰሪጥ 

1. ክንደን  ጝንዝው ትራኰመዙ ቃው ቲግቭር ስልየደይል (እል ኻርቨዙ ስል) 

2. እል ዲቭነ ፃርቀ፡- እን አድለ ክንደን ድ ክተአልሰነዊስ ላው ግርየይስ ቃውስርን ክንደጥ ዊርየው ሻሽ ዊንም ሽርጥ 

ተከው ፃይጝ ተርጥጘ ድቊጥን፡፡ 

እን ክንደን ድ መደበኘይዙ ክንድጚጅቅ ፃየፃይሰናንስ ቸልሰው ጥቈመ፡- እን አድለ ክንደጝድ ቲክን አልተው መደበኘይዙ ክንደን  

ስረትድ ቲክን ዊንም ፃየፃይሰን ክንሰነው ቸልሸኵ፡፡ 

1. ጅውነ ሳይንስ፡- 2ትረ አድለ ጅውነ ሳይንስ ክንደን  ፈወነ ላው /እጅሪዝመ ጝፅበንድ/ የው አውሪዝ ስሪል 

ትኽኑ እጅርድ ፅውዝጅነ እጅሪጅቅ ቲክርክርዘነው የው እጥን አውር እኩ፡፡ እድ እጥን አውርድ አርውሸ 

እን ክንደን ድ ፃምርዘነው ቸልሸኵ፡፡  

ቃውሰ ቲክነ እን አድለ ክንደን ድ ሻቘ ቲግቭረን ፃይኵ፡፡ 

ቲግቭር 1 ኻርቨ የነት ውር የነት አቐጘ ኻስቨነው (5 ደቂቀ) 

• ክንደን ጝኒዙ ትራኰመዙ ቃወ ቲግቭር ስልዙ ስልየደይል ጋፅ 9 ትል ችጝሸው እል ኻርቨ እጅርዙ ስልድ ክንደጢዝ 

ቓሊሰነውዝ ክንደጥድ እንት ይርን ዋቕርጥን፡፡ እንትየው እጅር እንዝሚቅ ቃልድርን አርቕርነኵመ? እንትየው አርቐርነው 

እጅር እኵመ? ወረጘ አርወድ? 

• እል ኻርቨ  አቐነው የነት ወረጘ የነት የጝ? የዊዝ ጅሉዘ ክንደጥድ ቺተቺተቊ ዋቕርጥድ ዋቕርጥን፡፡ ጝተ ዊሰድ ቃልዝ 

ዊግጥጘ ፃቭጥን ቲክነቊ ዊገ ፈውሰንጥድ አርውሽርን ምኽርኽረ ፃቨነው ቸልጘኵ ንጭ ይነ እልጣኒዙ ብርኸድ ይናግስ 

ውር የነት አቐጘድ ዊግሽነኵን እልኻርቨ አቐነው የነት ውር የነት አቐጘድ ኻስቭርን አርቕርነኵመ? ውር የነት የጝ ይርን 

ኻርቭርን አርቕርነኵ እንዛይ ዋቕርጢዝ ጅሉዘይል እጝቅ ክንደጥድቅ ኻስቨ ላውጥውጥሽጥጘ ፃቭጥን፡፡ 

ቲግቭር 2፡ እል ኻርቨ አቕነው የነት ውር የነት አቐጘ ወይሰድ ፋጥረነው /25 ደቂቀ/ 

• ክንደጥድ ክፍሊስ ፊስርን ኻፅሪል ችጝሸው ስፍረይዝጐ ፊስጥን፤ ሊጘትል አድልድጥን ላው ጓነይዝቊ ክንደጥድ 

ኻርቨይዝጘ አጘኵ፡፡ ሊጘትረ ጓነድ ቈሽ ቓለቊ አጘኵ፡፡ እንዝ ሚስርት ቓለቊ ክንደጥድ ኻርቨይጅቅ ሊጘ ሊጘ አቐነውዝ 

ፃምርሽጘኵ ኻርቨይዝጘ አቐቊ ክንደጥድ ጝተ ኧልጣንድ ጭቅተዝ ፅምርጝነ ዊንም ጝተ ኧልጣንድ ሺፍነነዝ ሺፍንጝነ፡፡ 

• ቲክነነውዝም ቓለቊ ክንደጥድ ኻርቨ አቐቊ ፅምረቊ ጝተ ፃምጢዝጐ ተግርጛⶖ /ዳቐነው ክነይሰቅ ጊግቭሸው የጝ፡፡) 

ክንደጥድ አውገ ፊረቊ አጘጘድ ቲክነው ጕደነዝ ቃውሽነ ዲቊስጥን፡፡ ዘፍጅቅ ዊንም እጅርጅቅ ገጫሻይጘጘ በዊዝጐ፣

ፃግቪዝጐ፣ለዊዝጐ ጅሉ ተከተከ ይጥን፡፡ 

• እን ሚልክዝ 10 ደቂቀዝ ዋርድጘት ግረ ኻርቨይዝጘ አቐቊ ክንደጥድ እልዙ ሺፍነነድ ሳንጠይል ዊንም ሳንድቊል 

እቚርጝነ፡፡ 

• አጡ ጊዝ ፅብሽ ጝተ ሚነድ ላውጠነውዝ ቓለቊድ ኻርቨይዝጘ እል ኻርቨይዝጘ አቐቊድ ቈሸ  ቓለቊዝጘ አቐነውዝ 

ቲግቭርድ ደግምጝ አክንውጝነ፡፡ 

   አጅሰነ፡- ክንደጥድ ምንጀዙ ልውጠ ፃቭሽንተንድ ዊር የው ዊንም አይር ሺፍነነ አርውሸጥጘ ጥውሸኵ፡፡ 

ማርፀይጘጘ አልተቊ፡- አለቀይ ክንሰተ እን ቲግቭርድ ክንደን ዙ ሰቲስ ቢዘ /ፈወ ጊዚዝ/ ክንደጥድ ጓነዝ አቐነውዝ 

ቀለውዝ ጝተ እልድ ፅምረነውዝ አከወነው ቸልጥጘ ማጥን ምኽር ይውጥን፡፡ 

• ቲግቭርድ ፋፅምሸት ግረ ክንደጥድ ጝተ ክፍሊዝጐ ዋጥርጥጘ ፃቨነውዝ ዋቕርጥን፡፡ 

አጅሰነ፡- እልዙ ሺፍነነድ ላብጠ ጣቕምሸነድ ዊነንስ፡- ውር ማጥን ላውድ አርውሸው ሺፍነነድ አርውሻይነጘድ 

ጊግቨሸኑን? እንስ ኽሽ አስልሸው እቚረነ ስፍረይል እቚሽትጠ ፃቭሽቱ ይርነ ክንደጥድ ዋቕርጥን፡፡ እልዙ ሺፍነነድ 

ሸወተነውዝ አርውሸው እልዙ ፅውዘ (ቺተዝመ ትራኰመ/ ዲቈዲቈሽተው እሩነ ጕደነ አቐነውድ ልብስጥን አቐነዊዝም 

እልዙ ሺፍነነ ሸወትን አርውሸነዊስ ኽሽ ጋፅድ ጥውሸውዝ እቓርጠ ጥውሸኵ፡፡ አውማውም ቈሻሺስ ዊንም ሽውተነው 

ፃርቀይዝ ይነ እልድ ዊንም ይነ ጋፅድ ኻዝናን ትራኰመ ፃይጠ ቸለው  አቐጘድ ድቊጥን፡፡ አቓንስቅ ይነ እልድ ኻዘነው 

ተሚሰውዝየ ዊርየው ፃርቀ አርውሽነ ጥውሸኵ፡፡ ዊርየው አልቨም ሲርነ ጥውሸኵ፡፡ 

ቲግቭር 3 እል ኻርቨ የነት ውር አይንት ወይሰ ፃየጘየድ ማኽርኽርሸነው /10 ደቂቀ/  

• ክንደጥ ክፍሊዝጐ ዋጥርጘት ግረ እል ኻርቨ አቕጝ ዊነቊ ክንደጥድ ፍልውልጛንድ ወይሸትጘው ወይሰድ ዋቕርጥን 

ቀሰው ወይሰ ዊኑመ? አቐውዝየ ውር ማጥን? ፍልውልወድ ፅገወውመ ዊኑ? ጥቅለዝ ፃግቭ ጥዊርነቅመ? ክተ እልድ 

ብዘነው ተምዚርነቅመ? ብዝርንስ ዊንድርኑመ? አቕውዝየ ውር ማጥን ደኽንነይዙ ወይሰ ወይስየው? አቓንስቅመ የጝ፡፡ 

ሩኽየዙ ዚምንድቅ ልከ እኒዝጘ እል ኻርቨ አቕን ፅበነው የነት ውር የነት የጝ? 

• አሰነይዝም እል ኻርቭነይ ነሰቊስ ላው ምላሰንድ ትራኰመ ይሽተው ፅውዘድ አቕነውድ ክንደጢዝ ድቊጠን፡፡ እን 

ፅውዘድ ቀለውዘ ጋፅድ  ፅጕሽ ግርየዝ ሊⶖን እቓረነውዝመ ዊርየው ፃቨነውዝ ይነ ናንጣንድም እቓረነውዝ ጊግቨነ 

ቸልነቅ አቐነውድ ድቊጣን፡፡  

ምርቅዝን፡- 

ክንደጥድ ቲክነው ሰልድ አርውሽጝ ጝታቕመት ጊምግምጥጘ ማጥን ፃቭጥን፡፡ ጭቅተዝ  ቀሰው ፃቭጝ ጊምግምጥጘ በርታዝጥን፡

፡ ጝተቕመት ዊርየቊ ፃቭጝ ጊምግመቊ ክንደጥ ጝተ ናንጣንድ ፊስጥጘ ዋቕርጥን ጝተቕመት ዊርይነቅ አይነቅም ይጝ ጊምግመቊ 

ክንደጥድ ጝተ ጋፂዝመ ናንጣንድ ክንደን  ጝን አቒል አቝ ፅብሽ እቓርጥጘ ፃቭጝነ አየቕውዝየ እቓርጝ ዊርየቊ አቐነውዝ ቲክነው 

ግርየይዝ ተርጥጘ ጝንዙ ሰቭ ይውጥን፡፡ 

ተ/ቁ ክቕምት ጊምግመነ ሊክየነ ጝተናንድ ፊሰቍ ክንደጥዝ ንቕፀ 

1.  ጝተናንድ ዊርየቍ ክንደጥ  

2.  ጝተቕምት ዊርየው ፃቨቊ ክንደጥ  

3.  ጝተ ኧልጣንድ ፣ኧምቝረው ናንዝ ዳቓቍ ክንደጥ  

4.  ጝተ አልቭድ ዊርየው አቐቊ ክንደጥ   

5.  ጝተ ኧልጣንድ፣እምቝረው አልቨዝ ዳቓቍ ክንደጥ  

6.  ጝተ እሊዝመ እስጚዝ ቅብረተ ፃይየቑ ክንደጥ  

 

➢ ግምገመይዙ ቲግቭርድ አክንውሸት ግረ ቲክነቍ ዋቕርጥድ ክንደጥድ ዋቕርጥን 

➢ ክቕምት ኻርቨ ፃቭጠ ቸለው ትራኰመ ፅውዘይስ ኻየኵን ይር ኻስቭርኵመ? አቒየውዝነ ውር ማጥን አቒየውም? ተረዊዝስ 

ፃቭተ ጥውሸውድ ወረጘ የጝ? 
 

2.2.2.  አድለ ክንደን ሊጘ፡- እልዙ ፅውዘ  

ክንድጚዝቊ አለምጥ ፡- እን አድለ ክንድጚስ ግረ ክንደጥድ  

1. ጝታኧልጣንድ ቀለውዝ ፅውዘዝ ጠቃሸጥጘ ቸለቊ አቐጘ ክንድጘኵ፡፡ 

2. ጝታኧልጣንድ አወይጝ ፅውዘይስ ጊግቨነው ቸለቊ አጘጘ  ክንድጘኵ::  

ይውሽተው ጊዝ 40 ደቂቀ 

ተሚሰቊ ቊሰን  

1. ክንደን  ጝኒዝ ትራኰመ ቃወ ቲግቭር ሰልየደይል እልዙ ፅውዘ  ፃይሸው ክንደተ ቓሊሰው ስል፡ 

እን ክንደን ድ መደበኘ ክንድጚጅቅ ፃምርሰነንስ ቸልሰው ጥቆመ፡- እን አድለ ክንድጚዝ ቲክን አልተው መደበኘዙ 

ክንደን  ስረት ክንደን ድ ቲክንድር ዊንም ፃየፃይስር ክንሰነው ቸልሸኵ፡፡ 

1. ጅውነዙ ሳይንስ፡- 2ትረ አድለ ጅውነዙ ሳይንስ ክንደን  ፈወነ ላው ትል ‹‹ይና ትኽነድ›› የው አውር እኵ፤ 

እን ክንድጚል ጋፅ 17-21 አሽ ቲክነቊ እጥልቃን አውቝል እኵⶖ ፡- ‹‹ይነ ግሉ ዊርተድ ኻይነ፣‹‹ ይነ ግሉ 

ዊርተድ ኻየቅየዊዝ እትለቊ ፅውዘጥዝመ ‹‹ግሉዙ ትኽነ ኻይን፡፡ 

ቃውሰ ቲክነ፡- እን አድለ ክንደን ድ ሊጘ ቲግቭረን ፃየው የጝ፡፡   

ቲግቭር 1፡- ሲጘድ ክንደጢዝ ድቈነው (15 ደቂቀ) 

➢ ቃውስጝ ቲክነው ሲጘድ ክንደጢዝ ድቊጥን ሲጘድ ዊግሽንትኰረ ክንደን  ጝኒስ ትራኰመ ቃወ ቲግቭር ስልዙ ሰልየደ 

(ፕሮግረም) ስልዙ ሰልየየደ ጋፅ 10 ትል ፅበው ስልድ ክንደጢዝ ድቊጥን ፡፡ ሲጘድ ቲክነውድ የጝ፡፡  

       አዱኛው 

አዱኛው 2ትረ አድለ ክንደተ የጝ፡፡ ዊትርቅ ጝጋፂዝመ ጝእልጣኒዝ እቓሪጝቀት ጝቊርስድ ዀኵ፡፡ ዊትርቅ ክንደን ጝን ፊረንድ 

ጝጋፅድ ፅፅዝ ዊርሽት ፊረኵ፡፡ ጝክንሰተሸን ዊትርቅ ጝጋፅድ እቓርጠ ማኽርድርሽም ጘጝ ግን ምኽርድ ቲግቭሩ ፃቫውም፡፡ 

አዱኛውት ፃምረዝመ ጝግዘ አረይ መሪማ ይሽትረይ 2ትረ አድለ ክንደተ እኵች፡፡ መሪማ ዊትርቅ ግረቨዝ ጝር ኽርተይስ ጒር 

አቝ ቐዳቐች ጝርቊርስድም ዀነዊስ በውግ ጝርናንጣኒዝመ ጝርጋፅድ ጥውሸውዝ ሳሙንዝ እቓረች እኒስ ግረ የጝ አዱኛውጅቅ 

ክንደን ጝኒዝጐ ፊትረውድ፡፡ 

ላው ግርየ አዱኛውት ጝሊጘ ኧልጣንድ ጭቕጘ ፅዊቱ እንዝም ምላሰን ሊጘ ሸወጭዝ ክንደን  ጝኒዝጐ ፊርጠ ቸልየውም፡፡  

➢ አዱኛውት ግዘ አረይሸን መሪመ አዱኛውት ፅውዘይዝ ማጥን ጝታ ክንሰተሸንስ ክንሰተ ሰናይትስ ድቊች፡፡ ክሰተ ሰናይት 

አዱኛውታ ጝኒዝጐ ፊርች፡፡ አዱኛውት ሊጘ ኧልጣንድ ሰርጝ አቕርጝኵⶖ፡፡ አዱኛውት ሊጘ እልጣኒስ ቅብረተ ፈኵ፡፡ 

እኒዝጘም ጝፅውዘድ ቕጅውንስቅ ሊዛንድ ቓለች ፡፡ ክንሰተሸንም ጝኘጅቅ አር ኽምነዝ ትኽነ ጣቪየይዝጐ ፊሰች፡፡ 

ትኽነ ጣቢየይል ፅብረይ ነርስሽን አዱኛው ትኘስ እነይር ድቊች ጘጝ ፅዊተውድ ትራኰመ ይሽተው እልዙ ፅውዘ አቐነውድ 

ድቊች፡፡ ላዘ እልድ ፅዊተው ጝኒል እኵመ ይር አዲኛው ትኘት ዋቕርች፡፡ አዱኛው ትሽⶖ እጥጝሸንም ፅዊትረጘ ጝኘ 

ድቊች፡፡ጝስንስም ኽክምነ ተሚሰው አቐጘ ነርስሸን አዱኛው ትኘስ ድቊች፡፡ ፅጕሽ ግርየዝ ሊⶖን ጝናናጣኒዝመ ጋፂዝ 

እቓርጥጘ ጥውሽው አቐጘ ሙየጉሪሸን ማኽርች ጝታቕመት ዊርየው ፃቨጥጘ ጥውሸው አቐጘ አየውዝየ ግነ እልዙ ፀውዘድ 

ዋጥር ተረኵ ጝተጋፅድ ዊርተዝ ፃይጘውዝየ ፅውዘድ እንቅ ጝነቊዝቊ አባለንድ ጠቃዝጠ ቸለው አቐጘ፣ ምላሰንድደም 

ዊርተ ኻይሽትየዝየ ፅውዘድ እጅሪስ እጅሪዝጐ ቃለውዝ ዲቈዲቈኵ ቈሸዝም ፅውዘይዝ ደግምግመዝ ፃይሸነውዝየ  

ዘገምተዝ ዋጥራው እል ኻራርቭነይዝ ማለው አቐጘድ ነርስሸን ጝታት ማኽርች፡፡ አሰነይዝም እንትይር ጣጝቅቅዝች፡፡ ‹‹ነን 

ቓድርንኵርኑ፡፡ አቕሽም ግን ክታ ዊርተድ ኻይርነውዝየ ሊጘት ፅዊትርነ ቸልድርነኵ፡፡ እንዝ ማጥን ተረዊዝ እል ኻርቨ 

አቓይረነጘ ጥጝቅቀ ፃቭጥን፡፡ 

ቲግቭር 2፡ ፃቭሽትጠ ጥውሸው ውለይል ምኽርኽረ (25 ደቂቀ)  

➢ ክንደጥድ ታሪኪስ (ሲጘይስ) ውር ክንድጘጘድ ዋቕርጥን፡፡ ቲክነቊዝ አይንት ቺተቺተቊ ዋቕርጥ ዋቕርጥጘ ቸልጘኵ፡፡ 

o አዱኛውትል ውር እትሉ? (ዊሰድ ጝእልድ ፅዊቱ፣ እንዝም ምላሰን ክንደን  ጝኒል እዳቑ ኽምነዝም ኻኪሚዝጐ 

ፊሩ፡፡) 

o አዱኛው ውር ማጥን የጝ ፅዊተውድ? (ዊሰድ ጝጋፅድ እቓራው አቐንስቅ፣ ፅፅድም ጝጋፂል ፈውጘስንቅ) 

o አወይ ቓዱ? (ዊሰድ ፅውዘድ ኻክምሽጠ ትኽነ ጣቪየይስ ጥላ ይውሽት ጝት አርውሸነውዝ)፡፡ 

o አዱኛው ትኽኑ አቕ ፅብጠ ማጥን ውር ፃቭጠ ጥውሸኵ?(ዊሰድ መሪማትጘድ አቝዝመ ሳሙነዝ (ፃብረዝ ናንድ 

ጭቝ) ጝነንጣኒዝመ ጝጋፅድ ዊትርቅ ጥውሸዝ እቓርጠ ጥውሸኵ፡፡ ጊርቅት ቊዝመ ኻርትቊ ጝአልብድ እቓሰነው፣

ጝስንም ዊትርቅ ጝርቕመት ኻይተ አስክዘነውዝ ቲክንክንጠ ጥውሸኵ፡፡)  

አስክዘነ፡ ንየይል ጝላው ላው ዋቕርጥዝ ይውሽተቊ ዊሰጥድ ጭቝ ዊሰ አየቊም እኒስ ቈሸዝም ይውሽተቊ ዊሰጥድ 

በርታሽትጥጘ ጥውሸኵ፡፡ 

ምኽርኽረይስ ግረ ክንድጥድ ሳይል  አልተው ሚዝነነ ሚክረነድ አርውሸነውዝ ውር ቝጠ ዊርየቊ አጘጘድ ደደድስጥን፡፡ 

ጝታናንድ ፊሰነውዝ ሳይል አልተቊ ዋቕርጢዝ ዊሰ ይውጥጘ ፃቭጥን፡፡ 

አውምአው ክንደተ ዋቕርሸው ዋቕረይዝ ቀርሸው ዊሰ ዊሰሽ ክንደን ጝኒዙ መስታዊትድ አርውሸነውዝ ዊንም ላጥ ክንደጥድ 

ጝታ ዊርተይዝ ማጥን ደደደድስጥጘ ፃቭጥን፡፡ 

ተ/ኧ ሚዝነነቊ ዋቕርጥ ችግሰጥድ ፃየቊ ክንደጢዙ ንቕፀ 

1.  ዋቐ ክንደጥ ክፍሊል ቊይሽሸቊ ጋፅን ፃይጝኵ ?  

2.  ዋቐ ክንደጥ ነን ጝተ እልድ ፅዊተነውዙ ወይሰ እትለኵመ?  

3.  ዋቐ ክንደጥ ጝተ እልድ ፅዊትጝ ወይሰ ቓሊስጝ አርቕጘኵመ?  

4.  ዋቐ ክንደጥ ጝተ እልድ ሰር፣ አቕር፣ እትለኵ?  

እስቲ ዊርየው ጋፂዝመ ትኽንቊ ኧልጣን ፃየቊ ክንደጥ ቈሻሽ ጋፅዝመ /ዊንም ትኽኑ አየቊ ኧልጣን ፃየቊ ክንደጥድ ማኽርጥን 

ምኽሪዝ ኰር ቲክነቊ ነቊጠንድ ሚርሻይጘጘ፣ሚርሽጝሽም ክትን ክታቕም እጝቅ ክንደጢዝ ትኵርት ይውርን ድቊጥን ዊትርቅ 

ክታቕምት ዊርየው ፃቨነውዝ ፅፅድ ክታግስ እክልዝጥን ክተናንጣኒዝመ ጋፅድ እቓርነንስ አቝዝመ ሳሙነዝ (ዊንም 

ክታጅውነይዝ ጣቅምሽርነቊ እቓረነዝቊ ገበን ፃብረ) ጣቅምሸጥን፣ ፅፅድ እክልዘነንስ ክታጅውነድ ዊርየው ፃቭጥን፡፡ 

አስክዝጥን ትራኰመ ይሽተው እልዙ ፅውዘድ እጅሪስ እጅሪዝጐ ዲቈዲቈውድ ፅፅዝ፣ ቈሻሽ ናንጠንዝ፣ቈሻሽ ፃርቕጥዝ ተከተከ 

የጝ፡፡ አሰነይዝም አጡ ጊዝ ፅብሽ ጝተዊርተድ ኻይየቊ ክንደጥ እቓርጥጘ ፃቭጥን፡፡ አጡ ጊዝ እጀውዝየ ግነ ተረው ግረየይዝ 

ጝታ ጝኒስ እቓርጝ ዊርየቊ አጝ ተርጥጘ ፃቭጥን፡፡ 

 ምርቕዝን፡- 

➢ ክንደጥድ ቲክነቊ ዋቕርጥድ ዋቕርጥን፡፡ ትራኰመ ይሽተው እልዙ ፅውዘድ እትለውድ ወረጘዝ የጝ? ትራኰመ ይነት ፃያየጘ 

ማኽትነውደ አወሽን የጝ? አውማው እጅር እልዙ ፅውዘ ፅዊተንድ ውር ፃቭነ ጥውሸኵ?  

2.2.3. አድለ ክንደን  ሻቘ ትራኰመ 

ክፍለ ክንደን ዝቊ አለምጥ እን ክንድጚዝ ግረ ክንደጥ  

1. ትራኰመዙ ፅውዘ ነሰቊ ምላሰንጥድ ችዝጘኵ፡፡ 

2. ትራኰመዙ አየውቱ ጥቕዘድ ልብትጘኵ እኒዝጘም ጝተቕምት ፅውዘይስ ማክተነንስ ዊስንጘኵ፡፡ 

ይውሽተው ጊዝ 40 ደቂቅ 

ተሚሰው እረቊ 

1. ምንጀዙ ወረደይዝ ኻኪምዝጘ አቕርን ዋርደነሰንስ ተምዝት ፃየው/ረይ  ክንደተድ/ሸን ፃረው (ገዋን ክንደን  

ጝኒል እጅው አቕሽ ትኽነ ኤክስቴሽን ሙየ ጒርየሸት ዋቕርጥን፡፡ 

2. ችጝሸሽ ስቴትስኰፕ (እዘንዙ ጣዝን ሊክየነ መሰሪ ) ተከ ጣቅምሽን 

3. ክንደን ድ ጝኒዙ ትራኰመዙ ስልዙ ሰልየደ /እልኻርቨ እጅር ስል ጋፅ 9) እኒን ክንደን ድ መደበኘ ክንድጚጅቅ 

ፃምርሰነንስ ቸልሰው ጥቈመ እኒን ቲክን አድለ ክንደን ድ ቲክን አልተው መደበኘዙ ክንደን  ክንደን  ስረት  

ቲክን ዊንም ፃየፃይስር ክንሰነው ቸልሸኵ፡፡ 

1. ጅውነዙ ሳይንስ፡- 2ትረ አድለ ጅውነዙ ሳይንስ ክንደን  ፈወነ ላው ትል ‹‹ይትኽነድ ››የው አውር  እኩ፡፡ እን 

ፈወነይል ጋፅ 19 ትል‹‹ግሉ ዊርተድ ኻይነዊዝ እትለቊ ፅውዝጥ ›› የው አውር እኩ፡፡ እን አድለ ክንደን ድ 

እን ክንደን ዙ ክፍሊጅቅ ፃምርዘነው ቸልጘኵ፡፡  

ቃውሰ አስልሽን፡- እን ክንደን ድ ክንሰነዊስ ላው ሸወጭዝ በውግ ቲውነነውዙ ይውት ፃየቊ ሊጘ ክንደጥ ላይ እውነስመ ላው 

ግልወዝ ማርፅርን ቲክነው ምንጀዙ ዋርደ (እጅጝ ድራመ) ዲዝጝጥጘ ፃቭጥኑ፡፡ ምንጀዙ ወርደ ኰሪዝ እውነ ክንደተሸን 

ኻኪሚዝጘ ግልወ ክነደተድ ቈሽ ጝጣን ትራኰመዝ ምላሰን  እል ኻርቭነይዝ ፃቭሽተው እፈረ አጝ ዋርድጝነ፡፡ ማርሽተቊ ሊጘ 

እፈርድ ሳይል አልተው ምንጀዙ ዋርደድ ጊልብርጥጘ ፃቨነውዝ ጝታ ጝኒል ፊሰነውዝ ዲዝጝዝጝነ ክንደጥድ ድራመድ ፅውሸውዝ 

አድለ አቒል ዋርደነው ቸልጘንስ ላው ሸወጭዝ ዲዝጝዝጝነ ፡፡ 

ምንጀዙ ዋርደ 

(እፈረድ ጚንቱ አቕኒዝ ጨንቅሽ ጝታጋጥመው ትኽነዙ ችግሰይዝ ኻዝን ኻኪምሸንት ቢረዊዝጐ ተረኵ፡፡ ዶክተርሸንትም እንት 

የው ዋቕሩ፡፡)  

ክንደተድ ፤- ዶክተር ይጣን ወረጘ የጝ አረውድ ቓለነው ቸላይም፡፡ 

ደኵተር፡- ክጣን ትራኰመዝ ጠቃሽር አጠ ቸለኵ፣ 

ክንደተ፡- ትራኰመ? 

ዶክተር፡- የይ፣ትራኰመ ጊግቨነው ቸልሸው እልዙ ፅውዘ የጝ፡፡ ግን ኻክምሺነውዝየ እድሚ ልክዝ እል ኻርቭነይዝ ማልጠ 

ቸለኵ፡፡ ይነ ኻግር ኢትዮጰየትል ብጭቕ እቅ ትራኰመዝ ምላሰን እል ኻርቨ አቕጝኵⶖ፡፡ 

ክንደተ ፡- ይጣን እኒስ ግረ ጝር ዕድሚ ልክዝ እል-ኻርቨ አር እዳቐች የነት መ የጝ? 

ዶክተር ፡- የይ፡፡ 

ክንደተ፡- ትራኰመ ውር ምላሰንዝ የጝ እትለውድ? (ጭቕጘ ኻዝነው ወይሰል አቕ)? 

ዶክተር ፡- ትራኰመ ዊርተ ጒድልንዝ ምላሰን እትለው ፅውዘ የጝ፡፡እቅ ጝታጋፅድ ፣ጝታእልድ ፣ጝታናንድ ፣ጝታ አልቨድ ተከተከ 

ቈሻሸንድ እኒዝጘም ፅፅድ  ቈሻሸድ ምውርጝ ተርጝ ይነ እሊል ፈውጘንድ ፅውዘድ ሲርጭሸኵ፡፡  

ክንደተ፡- እን የነት ቈሻሽ ገበንድ ይነ እልድ ፅዊጠ ፃቭጘኵ የነትመ ? 

ዶክተር ፡-ጭቅተ! ትራኰመ እቅዙ እልድ ፅውሰኵ ፣ኻቊሰኵ እኒዝጘም ልኻዘኵ፣እንዝም ደግምግም ፅውዘይዝ ጠቃሸኒዝ 

ምላሰን ዘገምተዝ እል ኻርቨነይዝ ማልጠ ቸልኵ፡፡  

ክንደተ፡- ትራኰመድ ኻክምነው ቸልሸኵመ? 

ዶክተር፡ እኒን ቀሰው ዋቕረ የጝ? ትራኰመድ ማኽተነውዝመ ኻክምሸነው ቸልሸኵ፡፡ ይና ጋፅድ ዊርየው ፃቨነውዝመ ፅፅድ 

ይናጊስ እክልዘነውዝ ትራኰመዙ/ ኧል-ዲኽረዙ/  ማኽተነው ቸልጘኵ፡፡ እኒጅቅም ፃየፃይሽተውዝ አርወ  ጝን  ዊትርቅ 

ጭቅትዝ አርውሸነውዝመ ይነ ጅውነይዙ ዊርተድ ኻየነውዝ ፅፅድ ይናጊስ እክልዘነው ቸልነኵን፡፡ አነ ጚ ትራኰመዙ 

ፅውዘዝም ፃይሸንሽ አምረይዝ ሊን ኪብርሸው  ትራኰመዙ ሸወጭዝ ይውሽተው ጥላድ ፊሰነውዝ ዊንም ትኽነዙ 

ችብረይል ፊረነውዝ ኻክምሸነው ቸልሸኵ፡፡ ላው እጅር ኰሪዝ ኻክምሺጝቀት እዳቕ እል ኻራርቨ አቐት ግረ ቓዳነው 

ቸላየጘ አስክዘነው ጥውሸኵ፡፡ ግልፅ አቑመ? 

ክንደተ፡- የይ ዶክተር ግልፅ አቕኩ፡፡ ጭቕጘ ሚዘንዘኵን፡፡ 

ዶክተር፡- ውርም ችግሰ እጀውም፣ ያንም ሚዘንዘኵን፡፡  

(ክንደተድ ዶክተርድ ኻትር ሚዘንዝ ፈኵ፡፡ እን አቕኒዝ ዋርደድ ኻትሸኵ  

ቃውሰ ቲክነ፡ እን አድለ ክንደን ድ ሊጘ ቲግቭረን ፃየው የጝ፡፡ 

ቲግቭር 1፡- ትራኰመዙ/ ኧል-ዲኽረዙ/ ማጥን አስልሸው ምንጀዙ ዋርደ አልሰነው (7 ደቂቀ) 

• ክንደጥ ምንጀዙ ዋርደ (እጅጝ ድራመ) ቓልጘንትጘ፣ድራመድም ቲክንክንጘት ግረ ቺተቺተቊ ዋቕርጥ ዋቕርጥጘ ድቊጥን፡

፡ አቐነዊዝም ምንጀዙ ዋርደድ ጥጝቅቀዝ ቲክንክንጥጘ ማኽርጥን ምንጀዙ ዋርደድ አልሰነንስ አስልሸቊ ሊጘ ክንደጥድ 

አስልጘቊ ሚነዝቊ ዋርደድ ጝታ ፃምጢዝ በዊል ፍጝ አልስጥጘ ፃቭጥን፡፡ 

ቲግቭር 2፡ ምንጀዙ ዋርደይስ ውር ክንድጘጘ ምኽርኽረ (33 ደቂቀ) 

o ምንጀዙ ዋርደድ አልተት ግረ ክንደጥድ ቲክነቊ ቺተቺተቊ ዋቕርጥዝቊ አይንተንድ ዋቕርጥን፡፡ 

o ክንደተይዝ ጣንሸንትል ውር ፋጥርሹ ? (ዊሰድ ትራኰመዝ ምላሰን እል ኻርቨ አቕች) 

o ትራኰመ ወረጘ  የጝ? (ዊሰድ ትራኰመ ቀለውዝ ጊግቨነው /ማኽተነው/ ቸልሸው  እልዙ ፅውዘ አቐንድ 

ኻክምሺጘውዝነ ዘላልምቱ እል ኻርቭነይል ማለኵ ) 

o አውድየን ይነ አካልዙ አድለድ የጝ ጠቃዘውድ?  (ዊሰድ ጠቃዘውድ ይነ ኧልጣንድ) 

o  ጊግቨነው ቸልሸኵመ? አወይ (ዊሰድ የይ፣ይነናንጣኒዝመ ጋፅድ እቓረነውዝ ፣አርወ ጝንድ ጭቅተዝ 

አርውሸነውዝመ ፅፅድ ይናጊስ እክልዘነውዝ 

• አሰነይዝም ትራኰመ ይሽተው ፅውዘድ ዊርተ ጒይድልትዝ እትለው (ተረው ) እልዙ ፅውዘ አቐነውድ ድቈነውዝ 

ጥቅልዝጥን፡፡ ፅውዘድ ዲቈዲቈድ ፅውዘይዝ ፃይሸው እጅሪስ እሊስመ እስጚስ ፈው ቅብረተ ትኽኑ እጅሪዙ እልድ 

ዳቐንድ የጝ፡፡ እፈር መልቊ ፅውዘይዝ አይነተ ምጨን ጛይ፡፡ ቈሸዝም ፅፂዝ ምላሰን ፅውዘይዝ ጠቃሸው እጅሪል 

እልዝም እስጚል ፈወነውዝ ፅውዘድ ስርጭሽተኵ፡፡ አቐንስቅም ይናቕምት ይነጝነቊዝመ ይነጅውነድ ዊርተዝ ፃየነው 

ጥውሸኵ፡፡ 

ምርቅዝን 

• ክንደጥ ቲክነው ሰንጠረዥድ አርውሽጝ ጝታቕምት ጊምግምጥጘ ፃቭጥን (እን ሰነጠረዥድ ክንደን  ጝነዙ ትራኰመዙ 

ስልየደይል ችጘኵ፤አቐንስቅም እን ሰንጠረዥድ ጝጭር ሰልየደይል ጊልብረነው ኻይሽታውም፡፡ ክንደጥድም ዊርተዝ ማጥን 

ጝታቕምት ጊምግምጘንድ ጭቅትነይዝ ጊምግምጥጘ በርታዝጥን፡፡ ጝታቕምት ዊር የር የጝ ይጝ ጊምግመቊ  ክንደጥድ 

ጝታናንድ ፊስጥጘ ዋቕርጥን፡፡ ጝታቕምት ዊር ይነቅ አይነቀም ይጝ  ጊምግመቊ ክንደጥድ ጝታጋፂዝመ ናኒዝ ክንደን  ጝኒል 

እቓርጥጘ ፃቭጥን ዊንም ተረው ግርየይዝ እቓርጝ ዊር ይጝ ተርጥጘ ጝንዙ ሰቭ ይውጥን፡፡ 

ተ/ኧ ክቕምት ጊምግመነዝቊ ነቊጠን ዊር ይረርመ የይ/አየው አየው አቐውዝነ ፊትር እቓጭ 

1.  ዊርየው ጋፅ ፃይረርመ?  

2.  ዊርየቊ ኧልጣን ፃይረርመ?  

3.  ዊርየው ኧስጝ ፃይረርመ?  

4.  ዊርየቊ ናንጣን ፃይረርመ?  

5.  ክኒቨስድእንቅ ዊርየው ፃቭረኵመ?  

• ግምገመይዙ ቲግቭርድ አክንውሸት ግረ  ቲክነቊ ዋቕረጥድ ክንደጥድ ዋቕርጥን፡፡ እል ኻርቨ አቐነውድ ቀሰውመ? (ዊሰድ 

አየውም አቕሽ ፤ክታቕመት እልድ ኻርቨ ፃቨው ትራኰመይስ ማኽትርናጙመ? ውር ጒይደነዝ? ተረዊዝ ውር ችዘችዝርነው 

ገቨ እኩ? 

• እን አድለ ክንደን ዊርተዝ ማጥን ቲክነቊ አይነተ ነቊጠንድ ደግመነውዝ አብዝጥን፡፡ ክንደጥ ክታግረ ደግምጥጘ ፃቭጥን 

o ግርየ ጨቨቅ ይኧልጣንድ ዊርየቊ ፃቨኵን፡፡ 

o ግርየ ጨቨቅ ይጋፅድ ዊርየው ፃቨኵን  

o ጥቅለ ይአካል ዊርየው ፃቨኵኝ፡፡ 

 

2.2.4. አድለ ክንደን ሲዘ ትኽኑ አቒየው ጅውነድ ቺዘነው  

 ክንደጚዝቊ አለምጥ፡- እን ክንድጚዝ ግረ ክንደጥ  

1. ጅውነድ ትኽነዙ አንፀ አጠ ፃቨቊ አቕንጥድ ቺዝጘኵ፡፡  

2. ግሉዝመ ጅውነዙ ዊርተዝ አርወቊ ቲግቭረንድ ቺዝጘኵ፡፡ 

ይውሽተው ጊዝ 40 ደቂቀ 

ተሚሰቊ ከቨነ መሰሪጥ 

1. ክንድጘ ጝኒዙ ትራኰመዙ ቃወ ቲግቭር ስልዙ ሰልየደ ዊንም (ትኽነዝ አጝፀ አቐው ስፍረድ ቓሊሰው) ስል  ክንደጥድ 

ትኽኑ አቒየቊ ስፍሊዝጐ ለውርሽንዝ ፊሰነው ቸልጘኵ ፡፡ ሊጘ ማርፀንጢዝም ቲክነቊ አቕንጥድ ግልፅዝ እትልጥጘ  

ጥውሸኵ፡፡ 

    ኸ. ፅበነ ጝንዝ ጅውነይል አርወው /አርወ ፈው/ እፈረ ፤ጫ ጝንድ አርውሻይነውድ ደድሰው 

     ለ. ፅፅ ንቕፅጘው ቈሻሽ ስፍረይል ዋርደቊ እፈር 

    መ. ፅበነ ጝን ጅውነይስ እጅርዙ አርወዝመ ቈሻሺል ፅፅ ጀሉጛንድ፡፡ 

    ረ. እንሰስዙ ፃወ ፅበነ ጝን ጅውነይል  

    ሰ. ቊሽሸቊ አልብ፡፡  

እኒን አድለ ክንደን ድ መደበኘ ስረተ ክንድጚጅቅ ፃምርሰነንስ ቸልሰው ጥቈመ፡- 

ጅውነ ሳይንስ፡- 2ትረ አድለ ጅውነ ሳይንስ ክንድጚል ‹‹እቀኽቭሩ ይነጅውነድ›› የው አውር እኩ፤ ቈሸዝም ጋፅ 23 ትል ‹‹እፈርዝቊ 

መቪተን›› የው አውር እኩ፡፡ ቈሸዝም እን መፅኻፊል ፈወነ 1 ጋፅ 11 ትል ይነ ትኽነድ የው አውር እኵ፡፡ አስክዝጥን እጝቅ እፈር 

መልቊድቅ ጝዳኽነይድ ኻይሽተው ትኽኑ ጅውነይል ፅበነውዙ መቭት ፃየቊ ጛይ፡፡ ይነጅውነድ ዊርየውዝመ ትኽኑ ፃቪነውዝነ 

ይነ ትኽነድ ኻይሽተው ፃቨነው ቸላይንም፡፡እን አድለ ክንደን ድ ንየይል ዳቕሽተቊይስ (ጣቅሽተቊይስ) ጅውነ ሳይንስ ክንደን  

አቝሊጅቅ ፃይስን ክነስሰነው ቸልሸኵ፡፡  እኒን አድለ ክንደን ድ እን ክንሰተይዙ ክንሰነ መፅኻፊል አድለ ክንደን  ሻቘት ቲክንዝ 

ቃዝየውዝ ክንሰነው /አልሰነው / ቸልሸኵ፡፡ 

ቃውሰ ቲክነ፡- 

እን አድለ ክንደን ድ፡- ሊጘ ቲግቭረን ፃየው የጝ 

ቲግቭር 1፡ ዊርየው አቒየው ጅውነድ ቓሊሰው ስልድ ቲንትነነው /10 ደቀቀ/ 

• ክንደን  ጝኒዙ ትራኰመዙ ቃወ ቲግቭር  (ፕሮግራም) ስልዙ ሰልየደ ጋፅ 11 ትል ፅበው ስልድ ክንደጥድ ቲንትንጥጘ 

ዋቕርጥን ፡፡ ግሉዝመ ጅውነ ዊርተዝ አይነተ አጝፅ ጛይ፡፡ ይርነቊ ገበንድ ክታቃሊዝ ዚርዝርጥን፡፡ ማርፀይዝጘ አልተው 

ስል ትንተነይስ ቈሸዝ ክንደጥ ክንደን  ጝን ኻፅር አቒል ዊርይየው ስፍረይል ፊርጥጘ ቸልጘኵ፡፡ ሰቭዙ ለወርሽንዝ ኰር 

ክንደጥ ክንደን  ጝኒዙ ዊርተይል ጥቕዘ ነሰቊ ገበንድ አጅጥጘ ፃቭጝነ፡፡ እንዛይ ነቊጠንድ ፊሰነውዝመ ቃውሰ ቓልን 

ፃቨነውዝ ሰቭዙ (ሚስክዙ) ለወርሸን ጥውሸውዝ አስለው ቸልሸኵ ፡፡ 

• ክንደጥድ ክፍሊዝጐ ዋጥርጘት ግረ ቓልጘው አቕንድ ትኽኑ አቓየጘ  ፃቨቊ ገበንድ ዚርዝርጘንድ ክንሰተድ /ሸን/ ጝጭር 

ሰልየደይል ፃፍጝነ፡፡  

• ስሊል ቓልጘቊ እጝቅ አይንት ችግሰጥድ ዚርዝርጝ አስጘንድ እንትየው  ጝን ጅውነይል ፅበነው ተሚሰኵመ ይርን ዋቕርጥን 

፡፡እንጅውነይል ፅበነው ተሚሳውም የቊ ክንደጥድ ውር ማጥን ይርን ዋቕርጥን ፡፡ (ዊሰድ ቈሻሽ አቐንስቅ፣ብጭቕ ፅፅ 

ፅብጘንስቅ ፣ፅውዘዝ ማለቊ  እክሰቊ ምላሰንጥ ዊንጥጘ ቸልጘንስ ፣ተከተከ)፡፡  

ቲግቭር 2፡- ጝላው ላው ትኽኑ አቒየውዙ አቕኒዝ እክሰ አጥጘ ቸለቊ ኻሰቨኒል ማኽርኽርሸነው (30 ደቂቀ)  

• ጝላው ላው ትኽኑ አቒየቊ አቕንጢዝ እክሰ አጥጘ ቸለቊ ኻሳቨኒል ጓነዝ አጝ (አቕጝ) ማኽርኽርሸጥጘ ሚቸምችዝጥን፡፤ 

ክንደጥድ እጥልቃን ጓንጥዝ ሲሪጥን፡፡ ቲክን ሰንጠረዢል ዚርዝርሸቊ ችግሰጢዝ ጅልውዘይል ማኽርኽርሽጝ (እን 

ሰንጠረዥድ ጋፅ 12 ትል ክንደን  ጝኒዙ ትራኰመዙ ቃወ ቲግቭር ስልዙ ሰልየደይል ችጘኵ)፡፡ አቐንስቅም ሰንጠረዢል 

አልተቊ ችግሰጢዝመ ጝታ እክሰድ ጝጭር ሰልየደይል ፃፍጥጘ ኻይሽታውም፡፡ 

• ጓነይዙ ምኽርኽረድ አክንውሸት /ኻትሸት ግረ/ ጝላው ላው ጓነድ ይውሽተው ችግሰይዝ እክሰ አጡ የው አምነውድ አልሰነ  

እን ሳይል ችግሰጢዝ እክሰነ ኻሰቭ አጥቊ ይሽትጝ፡፡  አምንሸቊ ነቊጠንድ ተክዘዝ አልትጝኵጙ፡፡ 

ችግሰጥ እክሰጥ 

ፅበነ ጝን ጅውነይል አርወቑ እፈር፣እክሰነይዙ ኻሰቭድ ወረጘ የጝ? እፈርድ አርወጥጘ (አርወ ፍጥጘ ጥውሸውድ አርወ ጝኒል ጭቝ 

የጝ፤ አቐየውዝነም ጝታ አርወድ ዲቨነው ጥውሸኵ፡፡ 

ጝናንታኒዝመ ጋፅዝ እምቝረው እፈረ ፅፅድ ንቕፅጘው ቈሻሽ 

ስፍረይል ዋርደኵ፤ እንዝ እክሰዙ ኻሰቭድ ወረጘ የጝ? 

እፈር ጝታ ናንጣኒዝመ ጋፅድ እምቝትጛንድ እቓርጥጘ 

ጥውሸኵ፤ ኽየቊ እፈርድ ጝታፅን እጥልቃንድ እን አቕኒዝ 

ከቭጥጘ ጥውሸኵ 

እክሰቊ ፅፅ ጝኒል አልት ችጝሸው ቈሻሽዙ አክቨዝመ አርወይል 

ጅልውጘኵ፣ እንዝ ማጥን እክሰዙ ኻሰቭድ ወረጘ የጝ? 

ፅፅድ እክልሰነንስ ይነ ክንደን  ጝኒዝመ ይነኻፅር አቒድ ዊርየው 

ፃቨነው፤ እቂዙ አርወድም /ፅበነ ጝኒስ እክልዝር ዲቨነው፡፡  

አቝ ፃየነድ ልቀልድኵ (አርወ ጝንድ  አርውሸነት  ግረ ይነናንድ 

እቓረነው ውርም ማርፀ እጀውም፤እንዝ እክሰዙ ኻሰቭድ ወረጘ የጝ 

ይነናኒዝመ ይነ ጋፅዝ እቓረነ አቝ ጝፅበነውድ ኵቸ ደደደድሰነው 

ጥውሸኵ፡፡ 

ፅበነ ጝን ጅውነይል ጝንዝቊ እንሰስዝመ ጝታ ፃወይድ እትለኵ፣

እንዝ እክሰዙ ኻሰቭድ ወረጘ የጝ 

እንሰስዙ ፃወድ ፅበነ ጝኒዝመ ኻፅር አቒስ እክልዘነው ፣አርወድ 

እንልም እድልም ፅባየጘ ደደደድሰነው ጥውሸኵ፡፡ 

ሚንድሪል ፅበቊ እቅ ጝተ አልብድ ቈሻሽ የጝ፡፡ እንዝ እክሰዙ 

ኻሰቭድ ወረጘ የጝ? 

ይነ አልብድ ጊዝ ጨቨቅ እቓሰነው 

 

• አሰነዝም ቲክነውድ ክንደጢዝ አጅስጥን፡፡ ይን ቈሻሽ አነንድም አነ ቈሻሽ ስፍረይል አነንድ ፅውዘዝ ፃይሽተነውዙ ፅፃድ 

(እድልድ) ቈሸኵ፡፡ ይናት ፃየቊ ፅውዝጢስ ላውድ ትራኰመ የጝ፡፡ ትራኰመ ቈሽ እል ኻርቨትል ማልጠ ቸለኵ፡ 

ምርቕዝን  

• ክንደጥ ጭቅትነይዝ ጝታቕምት ቲክነው ሰንጠረዢዝ ሚስርት ጊምግምጥጘ ፃቭጥን፡፡ እን ሰንጠረዥድ ጝጭር ሰልየደይል 

ፃፈነው ተሚሳውም አነጚ ክንደጥድ ጝተናንድ ፊሰነውዝ ቃልዙ ዊሰ ይውጝነ፡፡ 

• ቲክንጝ  አልተቊ ሚዝነነዝቊ ሊክየንጢስ ቲግቭሩ ፃቨቊ ክንደጥ ጝተናንድ ፊስጝነ፡፡ 

ተ/እ ክቕመት ሚዝነነ ሊክየነ ክንደጢዙ ንቕፀ 

1.  አርወ ጝንድ ጥውሸውዝ እርውሸቊ ክንደጥ  

2.  ጝታ ፅበነ ጝንድ ዊርየው አቐቊ ክንደጥ  

3.  ጝተናኒዝመ ጝተጋፂዝ ሳሙነዝ (ጅውነይል ችጝሸቊ እቓረነ አረቊዝ) እቓረቊ ክንደጥድ  

4.  ጝተ ጅውነድ ዊርየው አጠጘ ላዝድ ክንሰቊ  ክንደጥ  

5.  ጝተናንጠኒዝመ ጝተ ጋፅድ ሳሙነዝ (ጅውነይል ችጝሸው እቓሰነ እረቊዝ እቓርጥጘ ክንሰቊ ክንደጥድ  

 

• ጝተናንድ ፊሲየቊ ክንደጥድ ጣቅሽተቊ ዋቕርጢስ ዊርየቊ አጥጘ ኻይሽተውድ ቝጠ ዊርይነቅ አይነቅም ይጝ 

ቲስመምጝኵⶖ፡፡እንዝ ማጥን ጝላው ላው ቲግቭረንድ አክንውጥጘዝመ ጝታዊርተድ ኻይሽተው ደረጀዝ ደደደድስጥን፡፡ 

እንዛይ ቲግቭረንድ አክንውጛንስ ላውድ ላዘድ አጅስነ፡፡ እኒዝጘም ከቭነ፡፡ ዚርዝርሸቊ ክቕምት ሚዝነነ ሚክረንጢል 

ዊስንሸው ዊንም ሊጘ አይንት ችግሰ ፃየቊ ክንደጥድ ጝተ ችግሰጥድ እክሰነው ውር ማጥን ቸሊጘጘ ዋቕርጥን ፤ ምላሰንድም 

ጝተ ችግሰጢዝ እክሰ ይወነው ቸልሰኵ፡፡ አለቀይ ክንሰተ እንዛይ ክንደጥድ ፃይጘቊ ችግሰጥድ እክሰነው ቸልጥጘ ማጥን 

ግልዝ ዊንም ላብጠ  ማኽርኽርሸነው ኻይሽተኵ፡፡ 

2.2.5.  አድለ ክንደን  አኰ፡- ይነ ትኽነይዝ ቲስመመተ አቐው ማርፀ  

ክንደን ዝቊ አለምጥ፡  እን ክንድጚስ ግረ ክንደጥ፡- 

1 ትኽንው አየው ጅውነ ፋጥረቊ አቕንጢዝመ ዲዝጝጢዝ ጊምግምጘኵ፡፡ 

2 አውድየንም አቕኒል አጝ ጝታ ትኽነዝ ምቸው ቀሰው ማርፅጥድ ማርፅጘኵ 

ይውሽተው ጊዝ 40 ደቂቀ 

ተሚሰቊ ከቨነ መሰሪጥ 

እኒን ክንደን ድ መደበኘ ክንድጚጅቅ ፃምርሰነንስ ቸልሰው ጥቆመ፡- እኒን እድለ ክንደን ድ ቲክን ጣቅሽተው መደበኘ ክንደን  

ስረት  ክንደን ዙ አይንትድ ቲክን ዊንም ፃየፃይስን ክንሰነው ቸልሸኵ፡፡  

ጅውነዙ ሳይንስ፡  2ትረ አድለ ጅውነዙ ሳይንስ ክንደን  ፈወነ 1 ትል ‹‹ይነ ትኽነድ›› የው አውር እኵ፡፡ እን አውሪዝ ስሪል ጋፅ 

17 ቲስ 21 ትል አሽ ቲክነቊ እጥልቃን አቝል እኵⶖ፡፡  ይነ ግሉ ዊርተድ ኻይነ የው ግሉ ዊርተድ ቲግቭርነው፡፡  

ቃውሰ አስልሽን፡- እን ክንደን ድ  ክንሰነዊስ ላው ግርየ ቃውሰ ይርን ጝላው ላው ክንደተድ ክንድጚዙ ትራኰመዙ ቃወ ቲግቭር 

ስሊዙ ሰልየደይል ጋፅ 12 ትል አልተቊ እጅጘን ገበንድ  ጝተ ደፍተሪል ጊልብርጝ ፃይጝ ጝታ ጝኒል ጝተ አቅሊጅቅ ማኽርኽርሽጝ 

ዲምቀዊል ጣቅሽተው እጅርድ ፊስጠ ጥውሸውድ 2 ይስ 3 አቐቊ፡፡ ቺዘቊ ቀሰቊ ማርፅጥድ ማርፅጝ ተርጥጘ ፃቭጥን፡፡ 

እትልጥድ እንትይጝ አልትጝኵⶖ፡፡ ፋጡማ ራሄልጅቅ ዋርድራⶖ የጝ፡፡ ራሄል ጭቕጘ ቈሻሽ ጋፅ ኧልጣንዝመ ናንጣን ፃይርኵች 

ፅፅድም ጝርጋፂል ፈውጘኵ፡፡ ፋጡማ ጝርፃምረሸት ከቭተ ጝር ትኽነይዝ አርወውድ  ውር አይንት ቀሰው ምኽር ማኽረተ 

ጥውሸኵ፡፡ 

ቃውሰ ቲክነ፡ እን ክፍለ ክንደን ድ ሊጘ ቲግቭረን ፃየው የጝ፡ 

ቲግቭር 1፡ ‹‹ቀሰው ማርፀ ይነትኽነይዝ›› የው ስር ኻሰቭድ አቭርኽርኽዘነው (5 ደቂቀ) 

• ቀሰው ማርፀ ይነትኽነዝ የነት ጝታቲርጕምኒዝ ወረጘ የነት አቐጘ ክንደጥድ ዋቕርጥን፡፡ ቲክነው ዋቕረድ ዋቕረነው ቸልጘኲ፡

፡ ‹‹ቀሰው ማርፀ ይነትኽነዝ የው ቀርወድ ወረጘ የነት ተከኵ? ›› ክንደጢዙ ዊሰይስ ጕጝ ዊሰጥድ ኪልሰነውዝ ቀሰው ማርፀ 

ይነ ትኽነይዝ የነት ወረጘ የነት አቐጘ ጥወጥውስጠ ቸለው ትርጕም ይውጥን፡፡ (ዊሰድ እኒንትም ፃይጠ ቸለኵ ቀሰው ማርፀ 

ይነትኽነይዝ የነት ይናት አውማው ፅውዘድ ጊግቭጠ/ ማኽትጠ/ ቸለው ማርፀ የነት የጝ፡፡ ይነ ትኽነድ ኻይሽተው አጠ 

ፃቨው አውማው አይንት ማርፀ የጝ )፡፡  

ቲግቭር 2፡ ላው አጋልድ ቀሰው ትኽነዙ ማርፀ ቲስመመነው (35 ደቂቀ) 

• ላው  ግርየይስ በውግ ሚድቭሽጘው ጓነይዝ ምላሰን ሰራሸጥጘ  ይውሽተቊ ማኽርኽርሽነ ኻሰቭንድ ሚስርት ፃቨነውዝ 

ጓነዝ አቕጝ ሰራሽጥጘ ክንደጢዝ ጋልፅጥን፡፡ ጓነይዙ ሰቭ አይነተ አለመድ ይውሽትጘው አጋሊዝ ጝተ ጓነይዝ ጝተ 

ቲስመምጘዊዝመ  ሩኽየይዝም ቲግቭርጥጘ ጥውሸው ቀሰውዝመ ትኽነዝ አርወው ማርፅ ፃቨነው የጝ፡፡  

• ጝላው ላው ጓነዝቊ አቫለንድ ታትነ ጝጝነቊይጅቅ አቕ/አር ጝማርፀውድ ጝርማርፅረው ማርፀድ ላጢዝ  አድልጥጘ አጡ 

ደቂቀ ይውጥን፡፡ 

• ጝላው ላው ጓነዝቊ አቫለንድ ፅጕሽ ሊን ኻሰቭዙ ልውጥውጠዝ ግረ ጓንጥድ  ይውሽትጘው (ሲጘይዝ) ጅልወ ቈሽተቊ 

ኻሰቨንድ ይውጥጘ በርታዘነው፡፡ እድወ ክንደጥድ ሊግዘው ፈወነ-ዊገ ፃፈነንስ ጨንቅሻይጘጘ ድቊጥን፡፡ 

• አሰነይዝም ጝላው ላው ጓነድ ዲቭርዝጘው ሲጘድ አስልጥጘ ዕድል ይውጥን፡፡ ጓነዙ ምኽርኽር ኻሰቭ አልተን ትኰር ላጥ 

ክደጥድ ጥውየው ኻሰቭ ፅብሽ ዋቕርጥጘ በርታታዘነው፡፡ 

 ምርቅዝን፡ 

• ክንደጥ ጝታቕምት ቲክነው ሰንጠረዢዝ ሚስርት አምንሽትነይዝ ጊምግምጥጘ ፃቭጥን፡፡ 

• ጝላው ላው ሚዝነነነ ሚክርኒዝ ክንደጢዙ ዊሰድ የይ አቕሽ ጝታናንድ ፊስጥጘ ፃቭጥን፡፡ ጝላው ላው ሚዝነነ ሚክርጢዝ 

ክንደጥ ይውጘው ዊሰድ እግዘነውዝ በውዝ በዊል እቝርጥን፡፡  

ተ/ቁ ክቕመት ሚዝነነ ሊክየነ ዋቕርጥ የይ/አየውም 

1.  አርወ ጝንድ ጥውሸውዝ አርውሸረኵመ?   

2.  ክጝንድ ዊርተዝ ፃይረኵመ?  

3.  ክናንጣንድ ፣ክጋፅድ ሳሙነዝ ዊንም ጅውነይል ችጝሸው እቓረነ እረቈ 

እቓትረኵመ? 

 

4.  ክታጅውነድ ዊርየው አጠጘ ላዝድ ክንስረኵመ?  

5.  ጝተናንጣኒዝመ ፣ጋፂዝ ሳሙነዝ (ጅውነይዝ ችጝሸው እቓረነ ጐዘዝ)  

እቓርጥጘ ላዝድ  ክንስረኵመ? 

 

 

• አሰነይዝም ጝላው ላው እፈረጅቅ ጝቕምቱ ሰንጠረዥዝ ማጥን ግልዝ ማኽርኽርሽጝ እኒዝም ቲክነቊ ዋቕርጥድ ዋቕርጥን፡

፡ እቀ ኽቭሪዝመ ክጅውነድ ትኽኑዝመ ዊርየው ፃቨነንስ ቸልነዊዝ ቝጠ ልቕረ ፃቭኵን ይር ኻስቭረኵመ? ተረዊዝ ውር 

ፃቭተ ጥውሸኵ? 

2.3. 3ትረ አድለ ክንድጘንዝቊ ኻለየን 
ትራኰመ ላው እጅርዙ ችግሰ ጭቝ አይጝቀ ጝነቊዙዝመ እቀ-ኽቭሪዙ ችግሰ የጝ፡፡ አቐንስቅም እን አድለ ደረጀይዝ 

ክንደጥ ጝታ ጝነቊድ ትራኮመቲስ ማኽነዊዝ ዋርድጝ /ዋርድጥጘ/ ጥውሸው ምንጀድ ክንድጘኵ፡፡ እንዝም ይሽት ክንደጥ 

ጝታ ጝነቊይዝ ተከ አጥጘ ኻይሽተኵ፡፡  

2.3.1.  አድለ ክንደን 1፡ ጀርመን /እጥልቃን ተኽዋሰንዝመ ጝታ ሲርጭሽንድ  

አድለ ክንድጚዝቊ አለምጥ፡ እን ክንድጚዝ ግረ ክንደጥ፡-  

1 ጀርመን /እጥልቃን ተኽዋሰን/ አወይጝ ስርጭሽትጘጘ ልብስጘኵ፡፡ 

2 ጀርመን /እጥልቃን ተኽዋሰኒስ / ናፀ አቐነንስ ጝተናጠኒዝመ ጋፂዝ እቓረነው 

ዊትርቅቱ ዲዝጝን ፃቭጘኵ፡፡ 

ይውሽተው ጊዝ 40 ደቂቀ 

ተሚሰቊ ከቨነ መሰሪጥ፡- 

1 እርድ (አልጨ ፃቑ አስለነንስ ከቨው ወይቨ ቀለም ፃየው ግዘን)  

2 ዊትወ አቝ (አቝ ክንደን ጝኒል ፅብሽ አርውሸነው ቸልሸኵ፡፡ ክንደን ጝኒል አቝ እጀውዝነ ግነ ሻቘይስ አኰይል 

አሽ ችጘቊ ክንድጥ ፅጕሸ ሻቘ ሊትር አቝ ነስጥጘ አዝጥን/ 

2 ሳሙነዝመ ፃብረዝ 

ቃውሰ አስልን፡- 

ክንሰተ ላው እፈረዙ ናንድ  እቻቐውዝ ላምጥጥጘንስ ቸልሰው ላው ኽፍነ እርድ ክተ ጝኒስ ነስጥን፡፡ 

ክንደን ድ መደበኘ ክንደን  ጝኒዙ ስረተ ክንድጚጅቅ ፃምርዘሰነንስ ቸልሰው ጥቈመ፡- እን እድለ ክንደን  መደበኘ ክንደን  

ስረት ክንድጚጅቅ ፃምርዝነንስ ቲክነቊ ክንደን ዝቊ ኻሰቨንድ ቲክን ዊንም ደግምጝ ክንሰነው ቸልጘኵ፡፡ 

1 ጅውነ ሳይንስ፡  ሻቘትረ አድለ ጅውነዙ ሳይንስ ክንደጢዙ ክንደነ መፅኻፍ ፈወነ ላው ጋፅ 9 ትል ‹‹ጝነቊዙ ትኽነ ኻየነው›› 

የው አውር እኩ፡፡ እን አውሪል ጋፅ 9 ቲስ 14 ትል አሽ ቲክነቊ እጥልቃን አቝልድ ችጝሽጘኵ ‹‹ጝነቊዙ ትኽነ ኻየነውጅቅ 

ዚምድሸቊ ቲግቭረን›› ፤ ‹‹ጅውነ ዊርተ ኻይኒጅቅ ፃየፃይየቊ ቲግቭረን›› ፣‹‹ዊርተ ጕድልትዝ ተረቊ ፅውዝጥ››፡፡ እንዛይ 

እጥልቃን አቝል ማኽሊስ ላዊጅቅ ፃምርዘውዝ ክንደን ድ አልሰነው ቸልሸኵ፡፡  

ቃውሰ ቲክነ፡- እን እድለ ክንድጚል ሊጘ ቲግቭረን እኵⶖ፡፡  

ቲግቭር1፡ እጥልቃለን ተኽዋሰንድ /ጀርመንድ / አርቕ አርቕሰነው ዊንም ኪልሰነው (5 ደቂቀ) 

❖ ጀርመን /ተኽዋሰን; ወረጝ ጛይ ? ይን ክንደጥድ ዋቕረነው፡፡ 

ክንደጥድ 1ትረዝመ 2ትረ አድለ ክንደጥ ሲጝቀት እጥልቃን ተኽዋሰኒዝ /ጀርመኒዝ /ጅውነዙ ሳይንስ ክንድጚል ክንደን እኵⶖ፡፡ 

ክላስዝ ከቭጠ ማጥን ቲክነቊ ዋቕርጥድ ዋቕነው ቸልሸኵ፡፡ ‹፣ጀርመን /እጥልቃን ተኽዋሰን/ ውር ጛይ? ጀርመን/ እጥልቃን 

ተኽዋሰን/ ብጭቕ ኰር አውል የጝ፡፡ ፅብጘውድ? ›› ክንደጥድ እንዛይ ዋቕርጥድ ዊስጘት ግረ ቲክነቊ ኻሰቨንድ ጋልፀነውዝ 

ክታ ምኽርኽረድ አሰነው /ኻተነው/ ቸልድርነኵ፡፡ ጀርመንድ /እጥልቃን ተኽዋሰንድ/ ማይክሮስኮፕ ይሽተው ኽይሰተ መነፀርዝ 

አቒየውዝነ እልዝ ቓልሽታቊ እጥልቃን ኒቭሰነ ጛይ፡፡ እንዛይ እጥልቃን ኒቭሰንድ ቕጅወ ቲክንዘቊዝመ ይናትም ፅውዘይል 

ማለቊ ጛይ፡፡ ጀርመን /እጥልቃን ተኽዋሰንድ አውማው ስፍረይል ፅብጘኵ ይነ ጅሉዘይል አውማው ስፍረይልቅ እኵⶖ፡፡ 

ጀርመን እጀሪስ ፣እጅሪዝጐ፣ቺተቺተቊ ገበኒስ እጅሪስ እጅሪዝጐ ቺተቺተቊ ገበኒዝ ዲቈዲቊጥጘ ቸልጘኵ:: 

ቲግር 2 ፡- እጥልቃን ተኽዋሰን/ ጀርመን አወይጝ ሰርጭሽትጘጘ ሚኵረዝ ፊትሸነው (35 ደቂቀ) 

• ክንሰተ ንጭ ጀርመንድ አወይጝ ቅልጥፈዝ ስፍረይስ ስፍረይዝጐ ዲቈዲቊሽትጘጘ ቓሊሰው ሚኵረ አክንውርነቅ 

አርነጘድ ክንደጢዝ ልብስጥን፡፡ ሻቘ ፈቀደኝጥ ክንደጥ ክንደጢዙ በዊል ፍጥጘ ፃቭጥን፡፡ ሻቘ እፈርድቅ ጝተናንጣንድ 

ክንደጢዝ ቓልስጥጘ ፃቨነው ፡፡ ክንደጥድም ጀርመንድ ሻቘ ክንደጥ ናንጣኒል ቃለነው ቸልጘጘ ዊንም ጝተ ቸሊጘውድ 

ዋቕርጥን፡፡ ጀርመን ጭቕጘ እጥልቃን አቐነዊዝ ይነ ኧልጣንዝ ቓለነው ቸላይነቅ አቐነውድ ኽሽ ቓለነው ተሚሰውዝነ 

ማይክርስኮፕ ጣቅምሸነው ጥውሸጘ ልብስጥን፡፡ 

• ክንደጢዝ እርድድ ቓሊስጥን፡፡ ንጭ እን እርድድ ጀርመንድ ደርገጘ ድቊጥን፡፡ ጀርመን ዲቈዲቊጘጘ ዊንም 

ዲቈዲቋይጘጘ ቓልጥጘ ልብስጥን፡፡ ጀርመንድ ደርገው እርድድ እጅሪስ እጅሪዝጐ ዲቈዲቈጘጘ ክንደጥድ ልብትጘኵ፡፡ 

• አጡ አቝ ኪርመነ ፍቃደኘ ክንደተዝ ናኒል ጥርቭሽጝ ክንደተይዙ ናንጣንድ ቝጠነውድ ደደደድስጥን፡፡ አቝድ ስዛድ 

ደርገጘድ ክንደጢዝ ልብስጥን፡፡ (ኻስቭጥን ዋርድነንድ፣ዅረ ዅነንድ፣ ውጢናንድ ፣ቺተቺተቊ ቲግቭረንድ 

አክንውነንድ ይናንጣኒዝመ  ላዝ አካልዝቊ ክፍለንድ ሰዛሰኵ፡፡ ኪርመነ ፍቃደኘ ክንደተ ናኒል እርደድ ጥርብሽጥን 

፡፡ ክንደተድ /ሸን/ ጝሊጘ /ጝርሊጘ ናንጣንድቅ ጫይርጠጘ ፃቨነውዝ ፣እርድድ ፣ጝሊጘ /ጝርሊጘ ናንጣንድ ክፍሊዝቊ 

ክንደጢዝ ቓሊስጠ /ቓሊስተ/ ፃቭጥን፡፡ 

• ክንደጥድም ክደተሸንት ናኒል እርድድ ቓልጝነ፡፡ እርድድም ክንደተሸንት ናኒል ቓልጘንት ኰር ጀርመን ቓልጘንትጘ 

ፃቭጝ እግዝጝነ፡፡ ይነ ጋፅድ ይናናኒዝ ዳቕነንድ ይነናንጣኒል ፅበቊ ጀርመንድ ቀለውዝ ይነጋፂዝጐ ዲቈዲቈነውድ 

ቓሊሰነንስ ክንደተድ /ሸን /ጝርጋፅድ/ጝናኒዝ/ ጝርናንዝ ዳቕጠጘ /ዳቕተጘ አዝጥን፡፡ 

• ሊጘትረ ፈቃደኘ ክንደተድ /ሸን/ ጝናንድ /ጝርናንድ/ አቝ ዳቕስጠጘ /ዳቕተጘ ፃቭጥን፡፡ እፈረይዙ /ናንጣንድ ቝጥን 

አቐነውድ ደደደድስጥን፡፡ ቝጥን አቐነውድ እርድድ ቀለውዝ ጝናኒል /ጝርናኒል/ ፃየፃይሽትጠ ፃቨኵ፡፡ ናን ኪርመተ 

ክንደተድ/ሸን ሊጘትረ ክንደተድ /ክንደተሸን ፃየፃይሽትጘ ግረ ጝተናንጣንድ ክንደጢዝ ቓሊስጥጘ ፃቭጥን፡፡ ሊጘ 

ክንደጥድ ፃየፃይሽተነዊዝ ጭቝ እርደድ በውረ /ኪርመነ/ ክንደተይስ ሊጘትረ ክንደተይዝጐ ከረከረኵ ፤ጀርመንድም 

እንየቊ ጛይ፡፡ 

• ተከተከው ጕደነይዝ ሻቘትረ ፈቃደኘ ክንደተድ ፃጝትድ ደግምጠጘ (ደግምተ) ፃቭጥን፡፡ ሻቘረ ፍቃደኘ ክንደተድ 

ጝናንድ አቝዝ ዳቕሰነ ሊጘትረ ፈቃደኘ ክንደተድ ሻቘትረ ፍቃደኘ ክደተድ አቝዝ ዳቕሰነ ሊጘትረ ፍቃደኘ ክንደተድ 

ሻቘትረ ፍቃደኘ ክንደተይዙ ናንድ ኻትርጠ ፃቭጥን፡፡ላዘ ፍቃደኘ ክንደተዝመ ሻቘትረ ፍቃደኘ ክንደተይዝ ውርም 

ኻትርትርሽጥጘ ጥውሻውም፡፡ 

• ሻቘ ክንደጥድቅ ጝተናንጣንድ ክፍሊዝቊ ክንደጢዝ ቓሊስጥጘ ፃቭጥን፡፡ ክንደጥድም ውር ልብትጘጘድ ዋቕርጥን 

(ዊሰድ እጝቅም ጝታናንጣኒል ጀርመን እኵⶖ፡፡ በውረ ክንደተድ ሻቘትረ ክንደተድ ኻትርኵመ ይጝ  ዋቕርጥን፡፡ 

ፃየፃይሽትየቊም ውር እኰ ሻቘትረ ፈቃደኘ ክንደተድ ለወትረ ፈቃደኘ ክንደተድ ውርም ዳቒይሽም ፣ሻቘትረ ፈቃደኘ 

ክንደተድ ጀርመንድ በውረ ፈቃደኘ ክንደተድ ለምርጘ ክንደጥድ ልብትጥጘ ፃቭጥን፡፡ ጝጐ ስርጭሽጠ አቕ ኵ፡፡ እኒን 

ቓሊሰውድ ጀርመንድ ቀለውዝ ላው እጅሪስ ላዘ እጅሪዝጐ ስርጭሸቊ አቐነውድ ልብስጘኵ፡፡ ተከተከዝ ይነጋፅድ 

ናንዝ ዳቕንሽ  ይነ ጋፂዝጐ ከረከርጘኵ፡፡ 

• ላው እጅር ጝናንጠኒል እጥሽ ያን የን ተከተከ ጕይደነዝ ጀርመን /ተኽዋሰን/ እጥሽየው የው ናንጣንዝ ምላሰን እጅሪስ 

እጅሪዝጐ ዲቈዲቊጘኵ፡፡  

• ይናንጣኒል  ጀርመን ዊንጘን ይነናኒዝ ይነኧልጣንድ ዳቕነን ይነናኒዝቊ ጀርመንድ /ተኽዋስንድ ይነእልጣኒዝጐ 

ዲቈዲቊጘኵ ይነኧልጣንድም ፅዊትጘኵ፡፡ አቝ ሳሙነዝ (ዊንም ላዘ ዊርተ ኻየነ ገቨዝ) አውሽን እቓረነውዝ ጀርመንድ 

/ተኽዋሰንድ እክልሰናንስ ጭቕጘ አርወ አቐነውድ ልብስጥን፡፡ 

• ነንም ሻቘ ክንደጥድም ጝተናንጣንድ አቝዝመ ሳሙነዝ (ይነጅውነይስ እቓረነንስ እግልግለው አውማው ገቨዝ) 

ጥውሸውዝ እቓርጥጘ ፃቭጥን፡፡ እቓርናንት ኰር ጝተናንጣንድ 20 ሰከንዲስ ፅጕየው ጊዝዝ ግምጥጘ /ጫይርጥጘ/ 

ፃቭጥን፡፡ እቓርጝ አስጘት ግረ ጝተናንጣንድ ክንደጢዝ ቓሊስጝነ፡፡ ጥውሸውዝ እርድድ (ዊንም ጀርመንድ) ጝታ 

እክልዘነውድ ደደደድሰነው፡፡ ቸልጘጘ ልብስጘኵ፡፡ 

• አሰነይዝም ይነቕመት ዊርው ፃቭነንድ ጀርመንድ ይናጊስ እክልዝነጘ ክንደጢዝ ልብስጥን እንዝ የጝ፡፡ ደግምግምን 

ይነናንጣኒዝመ ይነጋፅድ ጥውሸውዝ እቓርነን ጀርመኒስመ ጝታት ቲክንጝ ተረቊ ፅውዝጢስ ኻይሽትነኵን ዊንም 

ቓድነኵን ይነውድ፡፡ 

ምፅርቀዝን ፡- 

• አለቀይ የይ/አየውም የቊ ሰንጠረዥዝቊ አምደንድ ጠመንየዝ ሰልየደይል ሰራሽርን ክንደጥድም ጝተ ደፍተሪል ጊልብርጥጘ 

ፃቭይን፡፡ ክንደጥድ የይ/አየውም የቊ ሰንጠረዥዝቊ አምደንድ ጭቝ ጝተ ደፍተሪል ሰራሽጝ ክትን ዋቕርጥድ 

አንቭቭርናⶖ ጝታይ ዊሰድ ጭቝ ጝታ ደፍተሪል ፃፍጥጘ ፃቭጥን፡፡ እን ጕይደነዝ ክንደጥድ ሰንጠረዥድ አርውሽጝ 

ጝታቕምት ሚዝንጥጘ ፃቭጥን፡፡ ጝታቕምት ጭቅተዝ ጊምግምጥጘ በርታዝጥን፡፡ እንዝም ጝታዲዝጘድ ዊንም ቓለድ 

ጭቅተዝ ቓሊሰው ሚልክዝ የይ ዊንም አየውም የው ሰንጠረዥዙ አምዲል ራይትዙ ምልክት ( √) ፃቭጥጘ ክንደጢዝ 

ልብስጥን፡፡ ላው ላው ክንደጥድ ይውሽትጘቊ ዊሰጥድ ጭቅቱ አየቊም ይጝ ኻስቭጘውዝነ ዊንም ክንደን   ጝኒል ችጝሸው 

መስታዊትድ አርውሸነውዝ ጭቕቱ ቲግቭርዝመ ዲዝጘድ ደድስጥጘ ፃቭጥን፡፡  

ተ/እ ጛጝቕመት ሚዝነነ ዋቕርጥድ የይ (√) አየውም (√) 

1.  ክጋፅድ ጝዊርተድ ኻየው አጠ እቓትረኵመ?   

2.  ክናንድ ቀሰው ፃቭርን እቓትረኵመ?   

3.  ዊትርቅ ፅፅድ ክጊስ እክልድጘኵመ?   

4.  ክአልቢዙ ዊርተድ ኻይረኵመ?   

5.  ጀርመኒስ /ተኽዋሰኒስ/ ነፀ የጝ ይር ኻስቭረኵመ?   

ሰንጠረዢዝ ሚስርት ክንደጥ ዋቕርጥድ ዊስጝ አስጘት ግረ ቲክነቊ ዋቕረጥድ ዋቕርጥን፡፡ ክተ ዋቐድ እጝቅ ዋቕርጥድ የይ ይርን 

ዊስርኑመ? ክተዋቐድ ሲዘ ዋቕርጥድ የይ ይርን ዊስርኑ? ዊስርኑ? ክተ ዋቐድ ላው ዋቕረድ ጭቝ የይ ይርን ዊስርኑ? ክተ ዋቐድ 

የጝ ላው ዋቕረም የይ ይርን ዊሲርነቅድ? ሻቘዝመ ሻቘዝ ሳ የይ ይጝ ዊሰቊ ክንደጥድ ውር ማጥን ጝታቕምቱ ዊርተድ ኻየነው 

ቸለነው ብጘጘ ዋቕርጥን ቲረዊዝ ውር ፃቭጥጘ ጥውሽጘ ዋቕርጥን፡፡ ክፍለ ጊዝድ ኻትሽት ግረ ሻቘዝመ ጝዝ ሳ የይ ይጝ ዊሰቊ 

ክንደጥድ ግልዝ ማኽርኽርዘነውዝ ጝተ ችግሰድ እክልዝጥጘ ማኽርጥን፣ከቭጥን 

2.3.2. አድለ ክንደን 2፡ እልዙ ትራኰመ ሲርጭሽን  

አድለ ክንድጚዝቊ አለምጥ፡- እን ክንድጚስ ግረ ክንደጥድ፡- 

   1. ትራኰመ አወይ ዲቈዲቈጘ ችዝጘኲ፡፡ 

   2. ቈሻሸ ጅውነ ፣ቈሻሸ ናንጣን፣ፅፅዝመ ቈሻሸ ፃርቅጥድ አወይጝ ትራኰመ ዲቈዲቈስጘጘ እግዝግዝጘኵ፡፡ 

   3. ፅፅዝ፣ዘፍርንጥዝ፣ አልብዝመ፣ቊይሽሸቊ ጅውንጥ ምላሰንዝ ተራኰመ ዲቈዲቋየጘ እግዝግዝጘኵ፡፡   

 ይውሽተው ጊዝ 40 ደቂቀ 

ተሚሰቊ ከቨነ መሰሪጥ 

1. ክንደን  ጝኒዙ ትራኰመ ቃወ-ቲግቭር /ፕሮግራም/ ሲልዙ ሰልደይል ችጝሸው ትራኰመዙ ፅውዘ ዲቈዲቈነ 

ጕይደንጥድ ቓሊሰው ስል 

ክንደን ድ መደበኘይዙ ክንደን  ጝኒዙ ክንደን  ስረቲጅቅ ፃምርሰነንስ ቸልሰው ጥቈመ፡- እን ክፍለ ክንደን  መደበኘ ክንደን  

ስረቲጅቅ ፃምርዘነንስ ቲክነቊ ክንደን ዝቊ ኻሰቨንድ ቲክንጝ ዊንም ደግመነውዝ ክንሰነው ቸልጘኲ፡፡ 

1. ጅውነ ሳይንስ፡- ሻቘትረ አድለ ጅውነዙ ሳይንስ ክንደጢዙ ክንደነ  መፅኻፍ ፈወነ ላው ጋፅ 9 ትል ‹‹ጝነቊዙ ትኽነድ 

ኻየነው ›› የው አውር እኩ፡፡ እን አውሪል ጋፅ 9 ቲስ 14 ይል አሽ ቲክነቊ እጥልቃን አቝል ችጝሽጘኲ፡፡ ጝነቊዙ 

ትኽነ ኻይኒጅቅ ዚምድሸቊ ቲግቭረን››፣ጅውነዙ ዊርተ ኻይንጅ ፃየፃይሽተቊ ተግቭረን ‹‹ዊርተ ጕይድልትዝ ተረቊ 

ፅውዝጥ››፡፡ እንዛይ እጥልቃን አቝል ማኽሊስ ላዊጅቅ ፃምርዘነውዝ ክንደን ድ አልሰነው ቸልሸኵ፡፡  

ቃውሰ ቲክነ፡- እን  አድለ ክንድጚል ሊጘ ቲግቭረን እኵጙ፡፡ 

ቲግቭር 1፡ ትራኰመዙ ፅውዘ ዲቈዲቈነ ጅልወድ ቃሊሰው ስሉ ጋልፀነይል ማኽርኽርሸነው (15 ደቂቀ) 

• ክንሰተ ኪርመነይዝ ክንደን  ጝኒል ትራኰመቱ ቃወ ቲግቭር /ስሊዙ ሰንጠረዥ ጋፅ 14 ትል  ችጝሸው ትራኰመዙ ፅውዘ 

ዲቈዲቈነ ጅልወድ ቓሊሰው ስልድ ክንደጢዝ ቓሊስስጥን፡፡ ስልድ አውማው አይንት ፅውዘድ እጅሪስ ላዘ እጅሪዝጐ 

አወይ ዲቈዲቊጠ  ቸለጘ ቓሊሰኵ፡፡ ፅውዘዝ ፃይሸው እጅር ጝፅውዘድ ጝአካሊዝ፣ጝናንጣኒዝመ ጝእልጣኒዝ ዲቈዲቊስጠ 

ቸለኵ፡፡ ፅውዘድ ዲቋየጘ ፃቨነንስ ዊንም  ዲቈዲቊነ ጕይደነድ ቀቨነውዝ  ይነናኒዝመ ጋፅድ እቓረነው እኒዝጘም ፅፅድ 

እክልዘነንስ አርወ  ጝን ጣቅምሸነው ቸልሸኩ፡፡ ፅውዘይዝ ፃይሽየው እጅር ቢክልሸቊ አልብዝ፣ ጣቅምሸነው ቸልሸኵ፡፡ 

ፅውዘይዝ ፃይሽየው  እጅር ጨቅሸቊ አልብዝ ፣ዝፍርንጥዝመ ፅፅዝ ምላሰን ትራኰመ ፃይጠ ቸለኵ፡፡ ትኽኑ እጅር 

ጝነንጣንድ፤ጋፂዝመ አልቢዝ እቓሰነውዝ ፅውዘይዝ ፃይሻየጘ ፃቨነው ቸልሸኰ፡፡ 

• 3 ይስ 5  ደቂቀ ይል አሽ  አርውሽጝ (ጣቅምሽጝ) ክንደጥድ ስልድ ጝተ ግልዝ አፅንኽጝነ ጝተቕም ልብትጘጘድ ስልድ 

ጋልፀቊ ዊገፈወንጥድ  ፃፍጥጘ  ጣቊምጥን፡፡  

• ይውሽተው 5 ደቂቀይዝ ግረ ጝላው ላው ክንደተድ ስለኒዝ ማጥን ፃፈው  ዊገፈወነድ ላጥ ክንደጢዝ ዲቊሰነ፤ ጝላው 

ላው ክንደተድ ፃረቊ  ዊገፈወንጥ ማኽሊስ ላው ላው  ዊገፈወነ ቲረቲረዝ ድቊጥን ክትንም/  ዊገፈወንጥድ ጝጭር 

ሰልየደይል ፃፍጥን፡፡  

• ነን ጝጭር ሰየደይል ፃፍሸቊ ዊገፈውሰንጢል ጥቅልዘነ ይውጥን፡፡ ጥቅልዘነዝ ፍንጭ አቐቊ ነቊጠንድ ቲክንጝ 

አልትጝኵⶖ፡፡ ስልድ ቓሊሰውድ ትራኰመ ላው እጅሪስ ላዘ እጅሪዝጐ አወይ ዲቈዲቈጘ የጝ፡፡ፅውዘይዝ ፃይሸው 

እጅርድፅውዘድ ጝአልቢል፣ጝዘፍር ጢዝመ እልጣኒዝ ዲቈዲቊስጠ ቸለኵ፡፡ይነ ናጣንኒዝመ ይነጋፅድ እቓረነውዝመ፣ፅፅድ 

ይናጊስ እክልዘነንስ አርወ  ጝን አርውሸነውዝ  ፅውዘይዙ ስርጭንድ ችብሰነው ቸልሸኵ፡፡ ጨቅሸቊ አልቢስ ናንጣኒዝመ 

ፅፂዝ ፅውዘይዝ ፃይሽትየው እጅር ትራኰመዝ ፃይሽጠ ቸለኵ፡፡ይነ አልቢዝመ ይነ ነንጣንድ እቓሰነውዝ ፅውዘይዝ 

ፃይሽየው አይር እጀርድ ፅውዘይዝ ፃይጘየጘ ፃቨነው ቸልሸኵ፡፡  

ቲግቭር 2፡ ትራኰመ አወይ ዲቈዲቈጘ ቓሊሰው (ጋልፀው) ታሪክ (ሲጘ) ዊግተነው (25 ደቂቀ) 

• ክንደተ አለቀይ ቲክነው ሲጘድ (ታሪክድ) ክደጢዝ ድቊጥን፡፡ ሲጘድ (ታሪክ) ክንደጢዝ እምጥጝዘተ ፃቨናንስ ሲጘድ 

(ታሪክድ) ዊግትርናንድ ሲነዙ ድመ ኪለንድ አርውሽጥን፡፡  

            

                ትራኰመዙ ጀርም /ተኽዋስ/ 

 ትራኰመቱ ጀርም ትራኰመ ፅውዘይዝ ፃይሸው እጅር እሊስመ እስጚስ ፈው ቅብረተይል ችጝሸኵ፡፡ግን ጀርምድ ላው 

ስፍረይል ዊነነው ተምዛውም፤ኽሽም ትራኰመዙ ጀርም ላው ስፍረይስ ላዘ ስፍረይዝጐ ጕይዚተነውዝ ላዝ (ላጥ) እቅድ 

ፅውዝጅንጥ ፃቨነው ቀነኵ፡፡ አነ ጚ ላው ችግሰ እኩ ትራኰመቱ ጀርምድ ጝቕመ ጕይዚተነው ቸላውም፡፡ ላው ስፍረይስ 

ላዘ ስፍረይዝጐ ጕዝናንስ ከቨ ተምዘኵ፡፡ ሊንሊንድ ይነናኒስ ከቨ ችጘኵ፡፡ትራኰመቱ ፅውዘ ፃይን ይነኧልጣንድ ዳቕንሽ 

ትራኰመዙ/ ኧል-ዲኽረዙ/ ቊ ጀርመን ይነ እልጣኒስ ዘፍርጣኒዝጐዝመ ይነዘፍርንጢዝጐ ሰርጭሽትጘኵ፡፡ እኒስ ግረ 

ጀርመንድ ይነናንጣንድ ችጘዊልቅ ጕይዚትጘኵ፡፡ ላዝ (ላጥ) እቅድ ይነ ናንጣኒዝ ዳቕነንድም አነ ይነናንጣንድ ኻትርናንድ 

ትራኰመዙ/ ኧል-ዲኽረዙ/ ቊ ጀርመንድ እቂዝጐ ከረከርጘኵ፡፡አቐንስቅም እቅድ ቢክልጘኵ፡፡ አሰነይዝም ጀርመን እቂዙ 

እልጣኒዝጐ ጥወነውዝ ቕጅወዝ (ፅውዘዝ) ፃቭስጘኵ፡፡  

  ሊንሊንድ ትራኰመዝቊ ጀርመንድ ቊሽሸቊ አልቢስመ መኽረመኒዝ ከቨ ችጘኵ፡፡ ትራኰመቱ ፅውዘ ፃይነቅ አቐውዝነ 

ይነ መኻሪመዝ ይነ ኧስጝዝመ ይነኧልጣንድ ኻዝነውዝነ እድ መኻረምድ ላዘ እጅር አርውሸውዝየ ትራኰመዙ/ ኧል-

ዲኽረዙ/ ቊ ጀርመን ላዘ እጅሪዝጐ ዲቈዲቊጝ ፅውዘዝ ፃቭስጘኵ፡፡  

ተከተክዝ ኵየንጣን ጝተቝርት ፅዊተቊ ኧልጣንድ ፃርቀዝ ኻዝጝሽ ትራኰመዙ/ ኧል-ዲኽረዙ/ ቊ ጀርመን ፃርቀይዝጐ 

ከረከርጘኵ፡፡ ጝዝለም ፃርቅጥድ ዳቐቊ እቅድቅ ላዘድ እዳቕ ጝተቚርቱ እልድ ፃርቀይዝ ኻዘቊ /ጅዘቊ ኵየንሸንም አርሽ 

ትራኰመዝ ፃይሽትጥጘ ቸልጘኵ፡፡  

ኽይጠ ኰሪዝ ትራኰመዝቊ ጀርመንድ ቊሽሸቊ ፅፅዝ ምላሰን ገይሽትጘኵ፡፡ፅፂዝመ ትራኰመዝቊ ጀርመን ቀሰቊ ፃምጥ 

ጛይ፡፡ ላው ፅፀ ትራኰመ ፅውዘዝ ፃይሸው እጅርዙ እሊል ፈዋንድ ትራኰመዝቊ ጀርመንድ መውር ላዘ እጅርዙ እሊዝጐ 

ፊሰኵ፡፡ እን ጕይደነዝ ፅፅድ ትራኰመድ ስርጭዘነውዝ ብጭቕ (እቅሰቊ) እቅ ፅዊጥጘ ፃቭጘኵ፡፡ትራኰመዝ ፃይሸው 

/ቢክልሸው/ እጅር እልድ ዳቐው አውማው ገቨ ላዘ እጅሪዙ እልድ ዳቐውዝየ ትራኰመዙ/ ኧል-ዲኽረዙ/ ቊ ጀርመንድ 

ዲቈዲቊጥጘ ፃቨኵ፡፡ 

• ክንሰተ ነን ክንደን  ጝኒዙ ትራኰመ ቃወ-ቲግቭር ስልዙ ሰልየደ ጋፅ 14 ይል ፅበው ስልድ ጣቅምሽጝ ትራኰመቱ ስርጭትድ 

አወይ ችብርጠ ቸለጘ ክንደጢዝ ድቊጥን፡፡ እቀጘ ቀሰው አቐቊ ትራኰመዙ/ ኧል-ዲኽረዙ/ ቊ ስርጭተን ጊግቨነ 

/ማኽተነ/ ጕይደንጥድ ይነጋፂዝመ ይነናንጣንድ እቓረነው አርወ  ጝን አርውሸነው፣ጅውነይዙ ዊርተ ኻየነው አቐነውድ 

ድቊጥን፡፡እኒንት ዊግትጘት ግረ ክንደጥ ጝታቕመት ትኰመቲስ ጊግቨናንስ /ማኽተናንስ/ ውር ሰራሽጘኵ አቐጘ ዋቕርጥን፡

፡ ፃቭሽትጥጘ ጥውሸቊ ቲግቭረንድ አወሽጝ ቲግቭርቊ ፃቭጥጘ ጥውሸው አቐጘ ማኽርኽርዝጥን፡፡  

    ምርቅዝን፡ 

• ክንሰተ እንዝ ሳይል ፅበው ሰንጠረዢዝ ሚስርት ክንደጥ ጝታቕምት አምንሸትነይዝ ጊምግምጥጘ ፃቭጥን ፡፡ ዚርዝርሸቊ 

ጊምግመነ ሚክረጢዝ ሚስርት ቲግቨሩ ፃቨነዊዝ ማጥን ዋቕርጥን፡፡  

ተ/ቁ ክቕምት ሚዝነነ ዋቕረጥ ጝተናንድ ፊሰቊ ክንደጥ ጥቅለ ቈሸ 

1.  ይናንጣንድ ዊርተዝ ፃቀኵን  

2.  ይጋፅድ ዊርተዝ ፃቀኵን  

3.  ቊሸሸቊ ናንጣኒዝመ ፃርቕጢዝ ይኧልጣንድ ዳቐቅም  

4.  ይነ ፅበነ ጝንድ ዊርተዝ ፃቀኵን  

5.  አርወ ጝንድ ጥውሸውዝ ጣቅምጨኵን  

6.  ይነጅውነድ ዊርየው አጠ ማጥን ላዝድ /ላጥድ ክንሰኵን  

7.  ጝተናንጣንድ ጝተጋፅድ ሳሙነዝ እቓርጥጘ ላዚዝ ክንሰኵን፡፡  

• ጝላው ላው ክንደተድ ዲቈው ክንድጚስ ችዘነው ቓሊሰነውድ ደደደድሰናንስ ቲክነቊዝ አይንት ዋቕርጥ ዋቕርጥን፡፡ 

ክቕምስመ እቀኽቭሪዝ ትራኰመዙ/ ኧል-ዲኽረዙ/ ቊ ጀርመንዙ ስርጭትድ ጊግቨነውዝ /ማኽተነውዝ/ ትራኰመ ፅውዘዝ 

ፃይሽታይርነጘ ቸልሸው ልቕረድቅ ፃቫⶖ የጝ፡፡ ይር ኻስቭረኵመ? ቲረዊዝ ውር ፃቭተ ኻሰቭርኵሩ? 

2.3.3.  አድለ ክንደን 3፡- ናንዝመ ጋፅዝ እቓረነው   

ክንድጚዝቊ አለምጥ፡- እን አድለ ክንድጚስ ግረ ክንደጥድ 

1 ጋፂዝመ ናንዝ እቓረነውዙ አርወድ ቺዝጘኵ፡፡ 

2 ጋፂዝመ ናንድ እቓርንጅቅ ፃየፃይሽተው ጝነው ችግሰድ እክሰነንስ ኻለይ አስልጝ ቲግቭሩ ፃቭጘኵ፡፡ 

ይውሽተው ጊዝ 40 ደቂቀ 

ተሚሰቊ ከቨነ መሰሪጥ 

1 ጝነቊዙ ዊርተ ቺዘነ ሰንጠረዥ 

2 ቲግቭርዙ ኻለይ ቅፅ 

3 ክንደን  ጝኒል ትራኰመቱ ቃወ-ግቭር ስልዙ ሰልየደይል ችጝሸው ናንዝመ ጋፅዙ እቓርን ቃሊሰው ስል፡፡ 

ክንደን ድ መደቨኘ ክንደን ስረቲጅቅ ፃምርዘነንስ ቸልሰው ጥቈመ ፡- እን አድለ ክንደን ድ መደበኘ ክንደን ስረት ክንድጚጅቅ 

ፃምርዘነንስ ቲክነቊ ክንደን ድ ኻሰቨንድ ቲክን ደግምን ክንሰነው ቸልሰኵ፡፡ 

 

1 ጅውነ ሳይንስ ፡- ሻቘትረ አድለ ጅውነዙ ሳይንስ ክንደጢዙ ክንደነ መፅኻፍ ፈወነ 1 ጋፅ 9 ትል ‹‹ጝነቊዙ ትኽነድ 

ኻየነው›› የው አውር እኩ፡፡ እን አውሪል ጋፅ 9 ቲስ 14 ይል አሽ ቲክነቊ እጥልቃን አቝል ችጝሽጘኵ፡፡ ‹‹ጝነቊዙ 

ትኽነ ኻይኒጅቅ ዚምድሸቊ ቲግቭረን ጅውነዙ ዊርተ ኻይንጅቅ ፃየፃይሽተው፣ዊርተዙ ግትንዝ ተረቊ ፅውዝጥ›› ፣

እንዛይ እጥልቃ አቝል ማኽሊስ ላዊጅቅ ፃምርዘነውዝ ክንደን ድ አልሰነው ቸልሸኵ፡፡  

ቃውሰ ቲክነ፡- እን አድለ ክንድጚል ሊጘ ቲግቭረን እኵⶖ፡፡  

ቲግቭር 1 ጝነቊዙ ናንዝመ ጋፅዙ እቓርን ሚኵረድ ቲንትነነው (15 ደቂቀ) 

• ጭቅተ ይነ ጋፂዝመ ናንጣንዙ እቓርንዙ ፃጝትድ ትዕይንት ጋልፀዝ ቃሊስጝነ፡፡ አስክዝጥን ጋልፀድ እጅጝ ግልፅ አጠ 

ጥውሸኵ፡፡ ክንደጥድ እንዛይ ቃውሰ ቲክንጥድ ቃል ቃልዝ አስክዝጥጘ ኻይሽታወም፣ ግን ጝታቕመት የነየንዝ 

አቭርኽርኽርዝጥጘ ጥውሸኵ፡፡ ክንሰተ እኒስ ቲክንጝ አልተቊ ነንጣንዝመ ጋፅዙ እቓረንድ ቃውሰ ቲክነድ ልብትርነጘ 

ክንደጢዝም ትዕይንት ጋልፀዝ ቓሊትርነ ጭቝ አልተቊ አቐነውድ ሚርትርነ፡፡  

1 አቝዙ ባምበውድ ብዝጥን ዊንም አቝ ፃየነይል ፅበው አቝድ ቈሽጥን ክተናኒዝመ ሳሙነድ ቅብረው አቝይዝ ስሪል 

ፃቭጥን፡፡ 

2 አቝዙ ባምበውድ ዲቭጥን ዊንም አቝ ፃየነይስ ክተናኒዝጐ ቅብረው /ጊመው/ አቝድ ችብስርን ሳሙነድ ክተናኒዝ 

ጫይርጥን /ግምጥን/፡፡ ዀፍዀፍሽርን 

3 ብጭቕ ጀርመን እክልዘነንስ ምችጠ ማጥን ክተናንድ ሳሙነዝ ላምጥጥርን ሳሙነድ ክተናኒዝ 20 ሰከንደንዝ ጫይርጥን 

ዊንም 20 እጊጢስ ሳሙነድ ዀፍዀፍሽርን ፡፡ እቓርናንት ኰር ቲክነቊ ቃውሰ ቲክነንጥድ ጭቅተዝ ክንደጢዝ 

ቓሊስትርነ ጥውሸኵ፡፡ 

   1 ክተናንድ አቝዝ ቝጥስጥን 

2 እጝቅ ናኒዙ አድለድ ሳሙነዝ ላምጥጥን 

3 ክተናኒዙ ናን ዋለድ ላዘ ናኒዙ ዋለይዝ ጫይርጥን 

4 ለወትረ ናን ዋለድ ላዘ ናን ሲግሲየይል ጫይርጥን 

5 ናን ዋለድ ናን ዋለይዝ ዘፍርንጥድ ዘፍርንጢዝ ማኽሊል ድወነውዝ ጫይርጥን፡፡ 

6 ላው ናኒዙ ዘፍርንጥ ሲግረድ ላዘ ዋለ ናንል ድውጝ ቊልፍልፍጝ ጥውሸውዝ ጫይርጥን:: 

7 ላው ናኒዝቊ ዘፍርንጥድ አሰነይዝ ላዘ ናን ዋለይዝ ጥውሸውዝ ጫይርጥን 

8 ክተናንድ ፃየፃይስርን ክብ ቀርፅዝ ጫይርጥን፡፡ 

9 አቝ ጥውሸውዝ ቈሽጥን ሳሙነድ ሊቅጢስቅ አሽ እቓስጥን  

10  ክተ ጋፅድ እቓረነው ተሚሳው አቐውዝየ ቲክነው ቃውሰ ቲክነይዝ ሚስርት ቃጥልሸነ:: 

11 ክተ ኧሊዝመ እስጚዝ ጅልውዘይል ችጝሸቊ አውማው ቅብረተ ፅብሽ እድየንት እክልዘነንስ ጥውሸውዝ እክልስጥን፡ 

12 እጝቅ ክተ ጋፂዙ አድለድ ጫይርጥን 

13 አቝ አርውሽጝ  ጥውሸውዝ ክተ ጋፅዝመ ናንጣኒዝ እቓጥን 

14 ክተ ናኒዝመ ጋፂዝ ፊግየዝ ይስጥን፡፡ 

• ነን እኒስ ቲክን አልተው ጝነቊዙ ትኽነዙ ቲክንክነነ ቅፅድ ክንደን  ጝኒስ ትራኰመዙ  ስልየደይል ጋፅ 15 ት ብዝርን 

ክንደጢዝ ቓሊስጥን፡፡ አየውዝነ ቈሸ ጠመኒዝ ሰልየደይል ፃፍጝ ክንደጥድ ጝታ ጝነቊዝው ትኽነ ዲዝጘድ አስክዝጥጘ 

/አጅጥጘ/ ቸልጘውዝየ ክንደጥድ ትኽነዙ ቲክንክነ ቅፅድ እድየጘ /ፅበጘ/ ጊልብርጥጘ ኻይሽታውም፡፡ እኒስም ክንደጥድ ጝተ 

ጝነቊዝቊ ናንዝመ ጋፅ እቓርን ዲዝጘድ ግምትል ድውጝ ትኽነዙ ቲክንክነ ቅፅድ እቻዝጥጘ ድቊጥን፡፡ ክንደጥድ ቅፅድ 

ኪው /ጝተኵ/ ፊስጝ ጝተ ጝነቊጅቅ ማኽርኽርሽጛⶖ እቻዝጥጘ  ቸልጘኵ፡፡ 

ተ/እ ቲክንቲክነነ ልኪየነጥ ያ አየውም 

1.  እጝቅ ጝነቊ አቫለንድቅ ፅጕሽ ሊጙን ግርቨዝመ ኵኑዝ ጝተ ጋፅድ እቓርጘኵመ?   

2.  እጝቅ ጝነቊ አቫለንድ ጝተ ናንጣንድ ዅረይስ በውጊስመ ግረስ እቓርጘኵመ?   

3.  እጝቅ ጝነቊ አቫለንድ አርወ ጝን አርውሽጘት ግረ ጝተናንጣንድ እቓርጘኵመ?   

4.  ናንዝመ ጋፅድ እቓረነው ኰሪዝ ኽየቊድ ምልቊድ ከቭጘኵመ?   

1. ናኒዝመ ጋፅ እቓረነውጅቅ ፃየፃይተቊ ላዘ ጝነቊዙ ችግሰ ፅብሽ ጣቅስጥን     

    

2. ጣቅሽተቊ ችግሰጥ ማኽሊስ ክትን እክሰትርነ ቸልድርነው ላው ችግሰድ ማርፅጥን    

         

ቲግቭር 2፡- ቲግቭርዙ ኻለይ አስለነው (25 ደቂቀ) 

• እኒስ ቲክን አልተው ንቫቭዙ ኻለይ ቅፅድ ክንደን ጝኒስ ትራኰመዙ ቃወ ቲግቭር ስልዙ ሰልየደይል ጋፅ 16 ትል ብዝርን 

ክንደጢዝ ቓሊስጥን፡፡ 

ክንደጥድም ጝታ ደፍተሪል ጊብርጝነ፡፡ 

         ትግቭረዙ ኻለይ 

1. ችግሰድ ወረጘ የጝ? (ትኽነ ቲክንክነነ ቅፂል ፅበው ዊሰይጅቅ ላው አይንት አጠ ቸልሸኵ 

--------------------------------------------------------------------------------------------------------------------------------------------

--------------------------------------------------------------------------- 

2. ክፍሊል ላብጠ ዊንም ጓነዝ ማኽርኽርሽርን ችግስጘይዝ እክሰነዝቊ ኻሰቨን አጥጘ ቸልጘኵ ይርን ኻሰቭርነቊ ነቊጠንድ እንል ፃፍጥን፡

፡-------------------------------------------------------------------------------------------------------------------------------------------

--------------------------- 

3. እክሰነዝቊ ኻሰቨንድ ቲግቭሩ ፃቨነውዝ ዲቈንትነይ ፃየውድ አው የጝ? (ትኽነዙ ኤክስቴንሽን ሰራሽተሸት ዲቈንትነይ ሚርትርነ-------

--------------------------------------------------------------------------------------------------------------------------------------------

-------------------------------------------------------------------- 

4. ጝላው ላው ቲግቭሪል እክንወዙ ጊዝ ሰልየደ እቝርጥን (ጝላው ላው ቲግቨርድ አውን የጝ አክንውሸውድ) ----------------------------

--------------------------------------------------------------------------------------------------------------------------------------------

------------------------------- 

5. ኻይሽተቊ ልውጠንዝመ እርውዝጥድ ውር ውር ጛይ? ----------------------------------------------------------------------------------

-------------------------------------------------------------------------------------------- 

 

 

 

 

 
 

 

• ክንደጥድ ቲግቭርዙ ኻለይ ቅፅድ ጝታ ደፍተሪል ሰራሽጝነ፤ ጝላው ላው ዋቕረይዝ ዊሰ ይወነ ሰፍረ ይውጥጘ ጥውሸው 

አቐጘ ሚርትርነ፡፡ ክንሰተ ዋቕርጢዝ ጅልወይል ምኽርኽር ፋጥርድርን፡፡ ዊሰጥድ  ክንደጥድ ጝተ ደፍተሪል ፃፍጝነ፡፡ 

ክንደጥድ ጝተደፍተሪል ቀለውዝ ጊልብርጝጥጘ ማጥን ዊሰጥድ ጠመንየዝ ሰልየይደል ፃፈነውድ ደድስጥን፡፡ 

• እንስ ቲክጝ አልተቊ ሊጘ ማርፅጢስ ላውድ ቲክነነው ቸልጘኵ፡፡ 

o ማርፀ ላው፡- ጝነቊዙ ትኽነ ቲክንክነነ ቅፂዝ ሚስርት ክፍሊዝቊ ክንደጥድቅ ላብጠቱ አቐው ላው ችግሰ  

ማርፅጝ ላብጠቱ አቐው ቲግርዙ ኻለይ አስልድርን እጝቅም ጝተይተ ጝኒል ቲግቭሩ ፃቭጝነ፡፡  

o ማርፀ ሊጘ፡- ጝነቊዙ ትኽነ ቲክንክነነ ቅፂዝ ሚስርት ክፍሊዝቊ ክንደጥድ ጝተፅበነ ስፍረይዝ አልትልተውዝ 

ዊንም ችግሰዙ ተከተክኒል ቊርሽጝ ጓነዝ ሚድቭጝ፡፡ ጝተይተ ጓነይል ላው ላው ቲግቭርዙ ኻለይ አስልጝነ፡፡ 

ጝታይታ ጝኒልም ቲግቭሩ ፃቭጝነ፡፡ እን ጕይደነድ ቲክንጘንድ ክንደጥድ ጝተጓነይዝ ላው ላብጠቱ ተከተከው 

ችግሰ ችዘነው ቸሊጘውዝየ አይነተ ችግሰድ ቺዝጝ ቲግቭርዙ ኻለይ አስልጥጘ ቸልጘኵ:: 

o ጓንጥ 1፡5 ስ ሲሪሽንዝ ሚስርትሽጥጘ ቸልጘኵ 

o ጓንጥ ተከተከው ችግሰ አይንቲል ጕጝ ሚስርጥጘ ቸልጘኵ፡፡ አስክዘነ /አጅሰነ/ ፡- ቲግቭር ኻለይዝ ጐነ አቐቊ 

ዊሰጥድ ቲግቭሩ ፃቭጘንድ ጝተጝነቊ ደረጀዝ ልብትጘቊ /ናንጠንዝመ ጋፅ እቓርንድ ሚስርት ፃቨቊ ችግሰጥድ 

እክሰጥቊ ይሽት አምንሸኵ፡፡ አቐንስቅም ክንደጥድ ጝተይተ ጝነቊይል ኻለይድ ሊጘ ሸወጭዝ ቲግቭሩ 

ፃቭጥጘዝመ ሸወጭ ጨቨቅ ክፍሊል ቃልዙ ሪፓርት ፃቨቊ አጘጘድ ድቊጥን፡፡ 

• ክንሰተ ተረቊ ሊጘ ዊንም ሻቘ ሸወጨኒዝ ክንደጥድ ጝተ ቲግቭሪዝ ማጥን ፊስጘው /እቝርጘው/ ኻለይድ ግሉዝ 

ቲክንክንጥን፡፡ ማኽርጥን፡፡ አቐንስቅም ቲክነው ክንደን  ሲዘት ክንስርነውድ እኒን ክንድጚል አልተዊዝ ሚስርት ክንደጢዝ 

ጝነቊ ናኒዝመ ጋፅ እቓርን ዲዝጘይል አጡዝመ እምጥጝሰው ልውጠ ቓሊሽተንድ ጭቝ አጠ ጥውሸኵ፡፡ እኒን አቒየውዝ 

/አየውዝነ ግነ ድግመዝ ክንደጢጅቅ ማኽርኽርሸነውዝ ቺዝየቊዝመ ቲግቭርሽጥጘ ቸለቊ አለምጥዝመ ቲገረቨረንዝ 

ጥቅልዘው ቺዘው ኻለይ አስለነውዝ ዊስርን ክንደጝድ ቲግቭሩ ፃቭጥን ፡፡ 

ምርቕዘ ፡- 

• ኻለይድ ቲግቭሩ ፃቨቊ ክንደጥድ ቲክነቊ ዋቕርጥድ ዋቕርጥን፡፡ ቲግቭርዙ ኻለይድ ዲቈውዝ ቲግቭርሸውዝመ ፈኑ 

ፃቭርነውድ ወረጘ ጕይደነዝ የጝ ችዝየው ልውጠ ነሰነንስ ቲግቭርዙ ኻለይድ አወይ የጝ ቲረዊዝ አርውሽርነውድ?  

ክታጝነቊዘ ናንዝመ ጋፅ እቓርንዙ ዲዝጝንድ ኺጠዝ ቺዝስጘንስ ተረዊዝ ውር ፃቭጥጘ ኻይሽተኵ (ጥውሸኵ)? 

2.3.4 አድለ ክንደን  4፡- አርወ  ጝን ፅብጠ ፃቨነውዝመ አርውሸነውዝ  

አድለ ክንድጚዝቊ አለምጥ እን ክንድጚስ ግረ ክንደጥድ  

1 አርወ ጝንዙ ፅበኒዝመ አርውሸነውዙ ተሚሰንድ አቭርኽርኽዝጘኵ፡፡ 

2 ጝታጝነቊድ አርወ ጝን አርውሸኒጅቅ ፃየፃይሽተቊ ችግሰጥድ እክሰነንስ ቸልሰው ቲግቭርዙ ኻለይ አስልጘኵ፡፡ 

ይውሽተው ጊዝ፡-   40 ደቂቀ 

ተሚሰቊ ከቨነ መሰሪጥ፡- 

1 ጝነቊዙ ትኽነ ቲክንክነነ ቅፅ 

2 ቲግቭርዙ ኻለይ ቅፅ 

ክንደን ድ መደበኘ ክንደን  ጝኒዙ ስረት ክንድጚጅቅ ፃምርዘነንስ ቸልሰው ጥቈመ፡- እን አድለ ክንደን ድ መደበኘ ክንደን ዙ 

ስረተ ክንድጚጅቅ ፃምርዘነንስ ቲክነቊ ክንድጘንዙ ኻስቭድ ደግመነውዝ ክንሰነው ቸልጘኵ፡፡ 

1 ጅውነ ሳይንስ፡- ሻቘትረ አድለ ጅውነዙ ሳይንስ ክንደጢዙ ክንደነ መፃፍ ፈወነ ላው ጋፅ 9 ትል ‹‹ጝነቊዙ ትኽነ ኻይነው›› 

የው አውር እኵ፡፡ እን አውሪል ጋፅ 9 ቲስ 14 ትል አሽ ቲክነቊ እጥልቃን አቝል ችጝሽጘኵ፡፡ ‹‹ጝነቊዙ ትኽነ ኻየነዊጅቅ 

ዚምድሸቊ  ቲግቭረን፣‹‹ ጅውነዙ ዊርተ ኻይንጅቅ ፃየፃይሽተቊ ቲግቭረን ዊርተዙ ግትንዝ ተረቊ ፅውዝጥ፡፡›› እንዛይ 

እጥልቃን አቝል ማኽሊ ላዊጅቅ ፃምርዘነውዝ ክንደን ድ አልሰነው ቸልሸኵ፡፡  

2 ኽምጠጘ ሻቘትረ አድለ ኽምጣጘዙ ክንድነ መፃፍ ጋፅ 4 ትል ጅውነዙ ጨቅሽትዝመ ጋፅ 7 ትል ትኽኑ ፅብን የቊ እጅጘን 

ምንቨቨን እኵⶖ፡፡ እንዛይ አቝሊዝ ስሪል ደግምገምሽ ፅዊትን ልቕቕ የነዊስ ቃውስን ጣጝቅቅሸነው የው ምኸር እኵ፡፡ 

አቐንስቅም እኒን ምኽሪዝመ አልተቊ ክንደን ዝቊ ኻሰቨኒዝ ሚስርት አርውሽጝ እን አድለ ክንደን ድ ክንሰነውዝመ ፃምርሰነው 

ቸልሻኵ::  

 ቃውሰ ቲክነ፡-  እን አድለ ክንድጚል ሊጘ ቲግቭረን እኵⶖ፡፡ 

ቲግቭር 1 ፡- ጝነቊዙ አርወ ጝንዙ አርውሽን ዲዝጘ ቲንትነነው (15 ደቂቀ) 

• አርወ ጣቕምሸነድድ ጥውሸው ቃውሰ ቲክነይዝመ ባኽርየንድ እጅጝዝጝ ኪልስጥን፡፡ ክንሰ አጅጥን ክተ ጋልፀውድ 

እጅጝዝመ ግልፅ አጠ ጥውኵ፡፡ እንዝ ቲክጝ አልተቊ ሊጘ ዝርዝር ኻሰቭዝቊ አኽቭጥ ክንደጢዝ  ቃል ቃልዝ ጋልፀ 

ሚልክዝ አልተቊ አይጝቀ ትይተን ጋልፀዝ አልተቊ ጛይ፡፡ 

• ቢጕዙ አርወ  ጝን ቲክነቊ ገበንድ ፃየውዝየ ጥውሸው አርወ  ጝን የጝ ይሽትጠ ቸለኵ፡፡ 

o አርወድ ጊመው ባቝነይስ ቢዘ ባቝነ እጀው አቐውዝነ  

o ፅፅድ አቒዝጐ ጥዋይጘጘ ባቝነዙ ዲቨነ ዊንጠ ጥውሸኵ፡፡ 

o ዊር ይጠ ዊንም እቓሽትጠ ቸለው አጠ ጥውሸኵ፡፡ 

o አርወ ጝኒዙ ግድግደ እክልትድ ማፅንፅንሸው ዊንም ፅጕሽ 1.75 መቲር አጠ ጥውሸኵ፤ ቈሸዝም ግድግደድ 

ቀሰው አቕ ዅንሸውዝመ አርውሸተይዙ ግሉ ነፅነይድ ኻየው አጠ ጥውሸኵ፡፡ 

o ጅውነይል ችጝሸቊ ገበኒዝ (ቃነይስ) ፣ፕላስቲኪስ ተከተከ /ተሲተው ቢለ ዊንጠ /ፅብጠ/ ጥውሸኵ፡፡ 

o አርውሸተድ ኰረይስ እስወይስ ጊግቨው ፅረ ፃየው አጠ ጥውሸኵ፡፡ 

o ኵረ ቢጕይዝጐ ጥዋየጘ ጊግቨው ኵረዙ ሚሪየ ላውጠነ ፊሊ ፃየው አጠ ጥውሸኵ፡፡ 

o ናን እቓረነ ፃየው አጠ ጥውሸኵ፡፡ 

o አርወ ጝንድ አርውሸቊ እቅድ ጝታናንጣንድ እቓርጥጘ ናን ዊርሸነ አቐው ሳሙነዝመ ፃብረ ጝታጅውነይል ፅብጠ 

ጥውሸኵ፡፡ 

o  እን ሳይል አርወቊ  አርወ ጝንዙ አርውሽን ቃውሰ ቲክነጥ እኵⶖ፡፡ 

1. አርወ ጝኒዝጐ ፊረነው 

2. አርወ ጝኒዙ ቢጙድ ኲ ፃየው አቕሽ ኲድ ብዘነው 

3. አርወ ጝኒዘ ቢጙድ ፃየው ባቘነድ ጭቅተዝ ቊጢጥ ይር አርውሸነው  

4. አርወ ፍንት ግረ አርወ  ጝንዙ ወረቂትዝ ዊንም ቃውስ የው ሊጭጠ ፃቭሽተው ወረቂት ዊንም አቝዝ ዊንም 

ጅውነይዝቊ እቅድ አርውሽጘቊ አው ማው  ገቨይዝቅ አካልድ ዊርሸነው ጥውሸኵ፡፡ ዊርሸነንስ አርውሽነው ገቨድ 

አርወንድ ቘይሽዝጠ ጥውሻውም፡፡  

5. አርወ ጝንድ ቈሻሸ አቐውዝነ ክንደን  ጝኒል ሚሪሽተቊ ዊርተዝቊ ሰራሸጥድ ዊንም ፅበነ ጝኒል አቐውዝነ ጝነቊ 

አቫለኒዝ ዊርይጠ ፃቨነው፣ 

6. አርወ ጝንድ ኻራይየጘ ፃብረ ፅብሽ አርወ  ጝኒዙ ቢጙ ደይል /ምቸይል/ ፃብረ ፃቭጥን፡፡ 

7. ኵይ ፅበውዝነ አርወ  ጝንድ ፣ዲቨነው 

8. ናንድ ጥውሸውዝ ሳሙነዝመ አቝዝ እቓረነው 

• ነን እኒስ ቲክን አልተው ጝነቊዙ ትኽነ ቲክንክነነ ቅፅድ ጠመንየዝ ሰልየደይል ሰራሽጝ ክንደጥድ ጝተ ደፍተሪል ጊልብርጥጘ 

አዝጥን፡፡ (ዊንም ክንድጚዙ ትራኰመዙ ቃወ ቲግር ስልዙ ሰልየደይል ጋፅ 17 ትል ፅበው ቅፅድ ግድግደይል ሲቅልጥን)፡

፡ ጝለም ከንደጥድ ጝታ ጝነቊይዝቊ አርወ  ጝን እርውሽንዙ ዲዝጘድ ግምቲል ድውጝ ትኽነ ቲክንክነነ ቅፅድ እቻዝጥጘ 

ቅፅድ ኪው ትጐ ፊስጝ ሰራሽጥጘም ፃቨነው ቸልጘኵ፡፡ ክንደጥድ ቅፂል ፅበቊ ዋቕርጥድ ጊልብረጘት ግረ ጝታ ጝነቊዙ 

ትኽነዙ ዲዝጘይዝመ ቲግሩ እክሰድ አስክዝጝ /አጅጝ/ ፃፈነው ቸልጘውዝነ ትኽነዙ ቲክንክነነ ቅፅድ ፅበጘ ቃል ቃልዝ 

ጊብረነው ተሚሳውም፡፡ ክንደጥ ጝታ ጝነቊዙ አርወ  ጝን አርውሸኒዙ ዲዝጘዝመ ባኽሪድ ጭቅተዝ እቻዝጥጘ በርታዝጥን፡

፡  

ትኽነዙ ቲክንክነነ ቅፅ 

ቲ/እ  ትኽነዙ ቲክንቲክነነ "ቅፅ" ያ/አየውም 

1.  ይነ ጝኒል ጥውሸው አርወ ጝን እኵመ?  

2.  ቅጝነቊ አቫለንድ አርወ ጝን ጥውሸውዝ አርውሽጘኵመ?   

3.  እጝቅቅ ጝነቊ አቫለንድ አርወ ጝኒስ ቢዘ አርወ ፋቊመ?  

4.  እጝቅቅ ጝነቊ አቫለንድ አርወ ጝን አርውሽጘት ግረ ጝታናንጣንድ እቓርጘኵመ?  

5.  አርወ ጝን ጣቕምሸነድ ኰሪዝ ኽየቊድ እጥልቃንድ ከቭጘኵመ?  

1. አርወ ጝን አርውሸኒጅቅ ፃየፃይሽተው ላዘ ጝነቊዙ ችግሰ ፅብሽ /ዊንሽ/ ጣቅስጥን፡፡------------------------------------

----------------------------------------------------------------------------------------------------------------------------

----------------------- 

2. ጣቅሽተቊ ችግስጥ ማኽሊስ ክትን እክስትርነ ቸልድርነው ላው አይነተ ችግሰድ ማርፅርን ቲግቭርዙ ኻለይ አስልጥን፡

፡--------------------------------------------------------------------------------------------------------------------------

----------------------------------------- 

 

ቲግቭር 2፡ ቲግቭርዙ ኻለይ አስለነው (25 ደቂቀዝ)  

❖ እንዝ ቲክን አልተው ቲግቭርዙ ኻለይዙ ቅፅድ ጠመንየዝ  ቾክዝ ስልየደይል ጊልብትርን ክንደጥድም ጝተ ደብተሪል 

ጊልብርጝነ /ዊንም ክንደን  ጝኒዙ ትራኰመ ቃወ ቲግቭር ስልዙ ስልየደይል ጋፅ 18 ትል ፅበው ቅፅድ ድጋይል እቊርድን 

ክንደጥድ ጊልብርጥጘ ፃቭጥን)፡፡ ንየይል ጋልሽተዊዝጘ እጝቅ ክንደጥድቅ ቅፂል ፅበቊ ዋቕርጢዝመ ዋቕርጢዝቊ ዊሰጢዝ 

ጭቅተዝ ፃፍጘውዝየ እንዝጘም ጝተ ጝነቊዙ ትኽነዙ ዲዝጘዝመ ቲግቭሩ አክንውዝ ጭቅተዘ ቲክንክነነው ቸልጘውዝየ 

ትኽነዙ ቲክንክነነ ቅፅድ ፅበጘ ቃልዝ ቃል ጊልቭረነው ተሚሰቅ ይጠ ቸለኵ፡፡ 

   ቲግቭርዙ ኻለይ 

1. ማርፅነው ችግሰድ ወረጘ የጝ? (እኒን ዋቕረይዝ ዊሰድ ትኽነ ቲክንክነነ ቅፂል ፅበው አቢተነይዙ ዊሰይጅቅ ላው አይንት አጠ 

ጥውሸኵ) -------------------------------------- 

2. ነይሽትርነው ችግሰይዝ እክሰዙ ተግረ አጥጘ ቸለቊ ይርን ኻስቭርነቊ ኻሰቨንድ ጓነዝ ማኽርኽርሽን ዊሰድ እንል ፃፍጥን፡፡

-------------------- 

3. እክሰዝቊ ኻሰቨንድ ቲግቭርቊ ፃቨነውዝ ዲቈትነይ ፃየውድ አው የጝ (አውታይ ጛይ)? ትክነዙ ኤክስቴንሽን ሰራሸተሸንት 

ዲቈትነይድ ሚርትርነ) ፡፡---------------------------- 

4. ጝላው ላው ቲግቭር አክንወነ ጊዝዙ ስልየደ እቝርጥን (ጝላር ላር ቲግቭርድ አውን የጝ 

1. አክንውሸውድ?)_____________________________________________________________ 

____________________________________________________________________________________________________________________________ 

 

5. ኻይሽተቊ ልውጠኒዝመ ቺዝሸተንጥዝ ውር 

____________________________________________________________________________________________________________________________ 

❖ ክንደጥ አልተው ክንደን  ጝንዙ ትራኰመ ቃወ ቲግቭር ስልዙ ስልየደይል ፅበው ቲግቭርዙ ኻለይ ቅፅ ፅበቊ ጝተ ላው 

ላው ዋቕርጢዝ ዊሰ ይወነ ቢተው ብጣ በረነውዝ ቅፅድ ጝተ ደፍተሪል ጊልብርጝነ፡፡ ክንሰተ ዋቕርጢዝ ጅሉዘይል ጓነዙ 

ዊንም ላብጠቱ ምክርክረ ፋጥረነውዝ ዊሰጥድ ክንደጥ ጝተ ደብተሪል ቀለውዝ ጊልብርጥጘ ዊሰጥድም ቾክዝ ስልየደይል 

ፃፈነውድ ዘንጋቒጝነ፡፡ 

o ማርፀ ላው፡- ጝነቊዙ ትኽነ ቲክንክነነ ቅፂዝ ሚስርት ክፍሊዝቊ ክንደጥድ እጝቅ ላብጠቱ አቐው ላው ችግሰ ማርፅጝነ 

ላብጠቱ አቐው ላው ቲግቭርዙ ኻለይ አስልጝ እጝቅ  ጝተ ደፍተሪል ፃፍጘት ግረ ጝተ ፅበነ ጝኒል ቲግቭሩ ፃቭጝነ ፡፡ 

o ማርፀ ሊጘ ፡- ጝነቊዙ ትኽነ ቲክንክነነ ቅፂዝ ሚስርት ክፍሊዝቊ ክንደጥድ ፅበነ ጝኒል ጣቀት ዊንም ተከተከው 

ችግሰይስ ጐነውዝ ጓነዝ ሚድቭጝነ፡፡ ጝተይተ ምድቪዝ ላው ላው ቲግቭርዙ ኻለይ አስልጝ ጝተ ጝኒል ቲግቭሩ ፃቭጝነ፡

፡ እኒን ጒደነድ ቲክንጛንድ ክንደጥድ ጝተ ጓነይዝ ላው ላብጠቱ ተከተከው ችግሰ ቺዘነው ቸሊጘውዝየ አይነተ ችግሰድ 

ቺዝጝ ቲግቭርዙ ኻለይ አስልጥጘ ቸልጘኵ፡፡ 

o ጓንጥድ ላው አኰዝ ሚስርትሽጘ ቸልጘኵ፡፡ 

o ጓንጥድ ተከተከው ችግሰዙ አይንቲል ቊርሸነውዝ ሚስርጥጘ ቸልጘኵ፡፡ 

አጅሰነ፡- ቲግቭርዙ ኻለይዝ ጐነ  አቐቝ ዋቕርጥዝቊ ዊሰጥድ ቲግቭሩ ፃቭጛንድ ጝነቊዙ ደረጀዝ እትለቊ አርወ  ጝን 

ጣቕምሸነድ ሚስርት ፃቨቊ ችግሰጥ እክስጘኵ ይሽት አምንሸተኵ፡፡ አቓንስቅም ክንደጥ ጝተ  ጝነቊዙ ኻለይድ ሊጘ ሸውጭዝ 

ቲግቭሩ ፃቭጛንስ እንዝጘ ጝተ አክንወይዝ ማጥን ሸወጭ ጨቨቅ አድለ አቒል ቃልዙ ሪፖርት ፃቭጛንስ ድቊጥን፡፡ 

❖ ክንሰተ ቲክነቊ ሊጘዝመ ሻቘ ሸወጨኒዝ ክንደጢዝ ቲግቭሪዝ ማጥን እቝርጘው ኻለይዝ ሚስርት ጝተይተለስ ቲክንክንጥን 

ማኽርጥን፡፡ አቐንስቅም ቲክነው አድለ ክንደን  አኰት ክንስርነውድ እኒን ክንድጚል እቝርሸው (ጐየዊዝ ሚስርት 

ክንደጢዝ ጝነቊዝ አርወ  ጝን ጣቕምሸነድዙ ዲዝጘይል አጡዝመ እምጥጝዘው ልውጠዝመ ቺዝን ቓሊሽተንድ ጭቝ 

አጠ ጥውሸኵ፡፡ እኒን አቕየውዝየ ግን ዊስን ክንደጢጅቅ ማኽርኽርሸነውዝ ቺዘቊዝመ ቲግቭርሸጥጘ ቸለቊ አለምጥዝመ 

ቲግቭርነዝ ጥቅልዘው ቺዘው ኻለይ አስለነውዝ ዊስን ክንደን ድ ቲግቭር ፃቭጥን፡፡ 

ምርቅዝን፡- 

❖ ኻለይድ ቲግቭሩ ፃቭጘት ግረ ክንደጥድ ቲክነቊ ዋቕርጥድ ዋቕርጥን፡፡ ቲግቭሩ ኻለይድ ኽይጠዝ ቲግቭርሸውዝመ ፈኑ 

ፃቭርነውድ ውር አይንት ጒደነዝ የጝ? ቺዘቊ ልውጠን ነሰነንስ ቲግቭሩ ኻለይድ አወይ የጝ ንሱጥስ አርውሸርነውድ ክተ 

ጝነቊድ አርወ  ጝን ጣቕምሸነድዙ ጝተ ዲዝጘድ ኽይጠዝ ቺዝስጛንስ ንሱጥስ ውር ፃቭጥጘ ኻይሽተኵ? 

2.3.5.  አድለ ክንደን 5፡ ጅውነዙ ዊርተ 

አድለ ክንድጚዝቊ አለምጥ፡- እን ክንድጚዝ ግረ ክንደጥድ 

1. ቈሻሽድ ጭተቱ ጒደነዝ እክልዘነው ቸልጘው መለድ ክንደን  ቲግቭርድ እልት እልቱ ጝተሩኽየይዙ አክል ፀቭጘኵ 

2. ጅውነይዙ እቀኽቭር ጥውሸው ቈሻሽዙ እክልዘነ ዲዝጝቲል ቺዘቺዝሸነ ነስጥጘ ማጥን ክንሰኵ፡፡ 

ይውሽተው ጊዝ 40 ደቂቀ 

ተሚሰቊ ከቨነ መሰሪጥ 

1. ክንደነ ክፍሊዙ ቈሻሽ ጥቅለነ ቅርጫት፣ 

2. ክንደን  ጝኒዙ ቈሻሽዙ ጥቅለነ ስፍረ(ቢጙድ) 

ክንደን ድ መደበኘ ክንደን  ጝኒዙ ክንደን  ስረቲጅቅ ፃምርዘናንስ ቸልሰው ጥቈመ፡- እኒን አድለ ክንደን ድ መደበኘ ክንደን  

ስረቲጅቅ ፃምርዘነውዝ ቲክነቊ ክንድጘኒዙ ኻሰቭድ ቲክንጝ ዊንም ደግመነውዝ ክንሰነው ቸልጘኵ፡፡ 

1. ጅውነዙ ሳይንስ፡- ሻቘትረ አድለ ጅውነዙ ሳይንስ ክንደጢዙ ክንደነ መፅኻፍ ፈወነ ላው ጋፅ 9 ‹‹ጝነቊዙ ትኽነ 

ኻይን ›› የው አውር እኩ፡፡ እኒን አውሪል ጋፅ 9 ይስ 14 አሽ ቲክነቊ እጥልቃን አቝል ችጝሽጘኵ፡፡ ‹‹ጝነቊዙ 

ትኽነ ኻይንጅቅ ዚምድሸቊ ቲግቭረን›› ዊርተዙ ግትንዝ እትለቊ ፅውዝጥ››፡፡ እንዛይ እጥልቃን አቝሊስ ላዊጅቅ 

ቺተዝም ጋፅ 10 ይል ችጝሸዊስ፡፡ ጅውነዙ ዊርተ ኻይንጅቅ ፃየፃይሽተቊ ቲግቭረን›› የው እጥን አውሪጅቅ 

ፃምርዘነውዝ ክንደን ድ አልሰነው ቸልሸኵ፡፡ ዊንም ቈሸ እኒን ክንሰነ መፅኻፊል እኒን አድለ ክንድጚዝ በውግ 

ችጝሸው አድለ ክንደን  ሲዘት ቲክንን ክንሰነው ቸልሸኵ፡፡  

2. ኽምጠጘ ፡- ሻቘትረ አድለ ኽምጠጘ ክንደነ መፅኻፍ ጋፅ 4 ‹‹ጅውነዙ ብክለዝ  ጨቅሸን›› እንዝጘም ጋፅ 7 ‹‹ትኽኑ 

ፅብን›› የቊ እጀጘን ንቫቨን እኵⶖ፡፡ እንዛይ አቝሊል ፅዊትን ልቕቕየነዊስ ቃውስን ጣጝቅቅሽነው የው ምኽር 

ደግምግምሽ ክንደጢዝ አልትኩ፡፡ እንዝ ማጥን እንዛይ አቝሊዝመ ስር ኻሰቨኒል ሚስርትሸነውዝ እኒን አድለ 

ክንደን ድ ክንሰነም አነ መደበኘ ክንድጚጅቅ ፃምርዘነው ቸልሸኵ፡፡ 

ቃውሰ ቲክነ፡- እኒን አድለ ክንደን አቒል ሊጘ ቲግቭረን እኵጙ፡፡  

ቲግቭር 1፡ ጥውሸውዝ ቈሻሽ ድሰነው ወረጘል ተሚስጘ ምኽርኽረ ፃቨነው (10 ደቂቀ)  

•  ክንሰተ ወረጘዝ የጝ ጥውሸው ቈሻሽ እክልዘንዝ ማጥን ጫጝቅሸነውድ? የው ዋቕረይ ሚስርት አይምረውዝ ስላዘነው 

መለ (brainstorming) ክንደጥ ማኽርኽርሽጥን፡፡ ‹‹ጥውሸው አቐው ቈሻሽ እክልዘነው ውርል ተሚሰኵ? ይን 

ዋቐረነውዝ ምኽርኽረድ ኪርምሰነው ቸልሸኵ፡፡  

• ክተ ምኽርኽረይዝ ቲክነቊ አቝልድ ሺፍነነውድ ደደደድስጥን፡- አርወ ዲቭትየውዝየ ፅፅድ ዊትረኵ ፡፡ቈሻሽም ፅፅድ 

ዊትረኵ፡፡ ፅፅ ንቕፀው ኰርድ አርወ ፅበዊል እንዝጘም ቈሻሽም አክቭይል ፍረነውዝመ ፅበነውዝ ቀንጘኵ ፅፅ ጀርመንድ 

ምውርጘኵ፡፡ ጀርመን ቈሸ ፅዊትነጘ ፃቭጘኵ፡፡ ትራኰመዙ ኻክምሺነውዝየ ዘገምተዝ እል ኻርቭነይል ማለኵ፡፡  

• ምኽርኽረይዙ ኰሪዝ ቲክነቊ ባኽሪየንድ ክንደጥድ ተክዝጥጘ ልብሰነው ተሚሰኵ አርወ  ጝን ጥውሸውዝ አርውሸነው 

አርወ  ጝን እጀው አቐውዝየ አርወድ ዲቨነው ፣ቈሻሸንድ ጥውሸውዝ እክልዘነው፡፡ 

ቲግቭር2፡- ክንደን ኒዙ ኻፅር አቒል ሚስክዙ ሚርየ ቓለ ፃቨነውድ 30 ደቂቀ) 

• ክንደጥድ ክንደን  ጝኒዙ ቈሻሽ እክልዘነ ስፍረይዝጐ ፊስጥን፡፡ ክተ ጒደነይል ላብጠ ጥውሸው ብጣይል ሊቭየው ቈሻሽ 

ፅበነውድ ቓልጛጙ ፊርጝነ፡፡ ክንደን  ጝኒዙ ኻፅር አቒል ቺተቺተቊ ስፍሊዝ ፊጥን፣ ፍልውልወይዙ ኰሪዝ ቲክነቊ 

ዋቕርጥድ ዋቕርጥን  ‹‹ወረጘ ጨቅሸው ቈሻሽድ እክልዘነውዙ ቲግቭር ቓልድርኑ? እንዝ አይንት አቕን ውርል እትሉ? 

እኒን ቈሻሽ  እክልዘነው /ድሰነ ችግሰድ ቀልዘናንስ ወረጘ ፃቭጠ/ ሰራሽጠ ጥውሸኵ? ችግሰድ ቀልዘናንስ አው ውር 

ፃቭጠ/ሰራሽጠ ጥውሸው አቐጘ ክንደን  ጝኒል ክንደጢዘ ዲቈትነይድ ውርአጠ ጥውሸኵ፡ 

• እንዝ ንየይል አልተቊ ዋቕርጢል ላው ላውድ አድለ አቒል ምኽርኽረ ፃቭጥን፡፡ ጝላው ላው ዋቕረይዝ ክንደጥድ 

ይውጘቊ ዊሰጥድ እጝቅ ጝጭር ሰልየደይል ፃፍሽጝነ ፡፡ ምኽርኽረይዝም ክንደጥድ ክንደን  ጝኒስ ቓልጘቊ ቈሻሽ 

ድሰነዝቊ ችግሰጥድ እክልዘነው ቸልሰው እክሰዙ ኻሰቭን ቺዝጥጘ ፃቭጥን፡፡ 

• አቢተነይዝም ክንደጢዝ ክንደን  ጝኒዙ ኻፅር አቒል ሚሪሸጘቊ ችግሰጥዝም ችግሰጥድ ድሰናንስ ቸልስጘኵ ይጝ 

አምንጘቊዝመ ክቨቪዙ ማኽልነይዝ ቲግቭርሽጥጘ ቸለቊ እክሰዝቊ ኻሰቨን ጥቅልዘው ሪፖርት ክንደን  ጝኒዙ ትራኰመ 

ጊግቨነው ክቨቪዝ አስልጝነ፡፡ ሪፖርትድም ክቨቪዝ አልሰው ላው ክንደተ ማርፅስጥን፡፡ እኒን ደርግሽተድ ሪፖርትድ 

ትራኰመ ጊግቨነ ክቨቪል አልሰት ግረ ክፍሊዙ ዊርተድ ቲክንክነነውዝመ እግዝግዘነውዙ ዲቈትነይ ፊስጠ ቸለኵ፡፡  

ምርቅዝን   

ኸ. ክንሰተ እንዝ ሳይል አልተው ሰንጠረዢዝ  ሚስርት ክንደጥድ ጝተቕመትዊዝመ ጅውነይዙ ዊርተ ቲግቭሩ ዲዝጝዝጘ 

ሚዝንጥጘ ፃቭጥን፡፡ ክንደጥድ  ጝተቕመትዊዝመ ሚዝንጥጘ በርታዝጥን፡፡ ዊንም ቀርሸው ዊሰ ይውጘኵ ይርን ጊምትርነውዝ 

ጝተፃምጢዝ ማኽልነይዝ ጝተ ዊሰጢዙ እማንቱነይድ ደድሰነው ቸልጘኵ፡፡ 

ተ/ቁ ክቕመት ሚዝነነ ዋቕርጥ የይ/ያ/ አየውም 

1.  ክንደን ጝኒል ይዘው ቈሻሽ ጥውሸውዝ እክልዝርኵመ?   

2.  ክንደን ጝኒል ቅብረተ ቈሻሽ ጥውሸውዝ እክልዝረኵመ?   

3.  ጅውነድ ዊርየው ፃቨናንስ ላጥድ ጒሰጒስረኵመ?   

4.  ሪፖርትድ ፈኑ ዊኑመ ጝልምድ ጣዙመ?   

5.  ሪፖርትድ እፍሰው ዊኑመ?   

 

ለ. ክንሰተ ክንደጥድ ሰንጠረዥድ ሰራሽጝ አብዝጘት ግረ ቲክነቊ ዋቕርጥድ ዋቕርጥን፡፡ 

• ሪፖርትድ ትራኰመዙ ጊግቨነ ክቨቪል ሰራሽርን አልስርናንድ ክንደን   ጝኒዝመ ጅውነይዙ እቀ ኽቭሪዝ እምጥዝመ 

አርወው ሰቭ ሰራሽንኵኑን ይርን ኻሽቭርነኵመ?  

• ንሱጥ ወረጘ ሰራሸትጠ ጥውሸኵ ይርን ኻሽበርነኵ? 

• ክተ ጝነቊድ ጅውነዙ ዊርተድ ኻየነውዝ እምጥጝዘው ሰቭ ሰራሽጝ ይርን ኻስቭርነኵመ? 

• ክተ ጝነቊድ ንሱጥስ ጝተ ጅውነይዙ ዊርተድ እማንቱዝ ኻይጛንስ ውር ፃቭትርንቅ? 

2.4.  4ትረ አድለ ክንድጘንዝቊ ኻለየን 

በወጥ አድለ ክንድጘኒዝ ጋልሽተጘድ ትራኰመ ኽይጠዝ ጝነቊዙዝመ እቀ ኽቭርዙ ፅውዘ የጝ፡፡ አቐንስቅም ትራኰመዙ 

ስርጭሽንድ ቃፅቨናንስ ተሚሰውዝየ ጅውነይዙ እቀ ኽቭርድ ሲትፍዘነው ተሚሰው አቐው ተግረ የጝ፡፡ እኒን ክፍሊዙ ደረጀይል 

ችጝሸቊ አድለ ክንድጘንድ አስልሽጘውድ ጅውነይዙ እቀ ኽቭሪዝ ሲትፍሸንድ  ደድሰነው ቸልሸንስ ኻስቭሽ የጝ፡፡ ጅውነይዙ 

እቀ ኽቭርድ ትራኰመድ ጊግቨነውዝ ቲግቭሩ ፍልውልወ ፃቭጛንስ ክንደጥድ በርታዘነው ቸልሸኵ፡፡  

2.4.1. አድለ ክንደን 1፡- ትራኰመዝቊ ምልክተንዝመ ጋልሽተጥዝ  

አድለ ክንድጚዙ አለመ፡- እኒን ክንድጚዝ ግረ ክንደጥ፡-  

1. ትራኰመ ፅውዘዙ ምልክተንዝመ ወይሰጥዝ ቺዝጘኵ፤ ዚርዝርጘኵ፡፡ 

2. ትራኵመ ፅውዘዝ ፃይሸቊ እቅድ ትኽነዙ ችብረይዝጐ ፊርጛንስ ፃቭጘኵ /ማኽርጘኵ፤  

ይውሽተው ጊዝ 40 ደቂቀ 

ተሚሰቊ ከቨነ መሰርጥ 

1. ክንደን  ጝኒዙ ትራኰመ ቃወ ቲግቭር ስልዙ  ስልየደይል  ችጝሸው ትራኰመ ፅውዘዙ ሩኽየ ጅልወድ ቓሊሰው ስል 

2. ብርሃን /ሺከ ዲቊሰነው ቸለው መሰታዊት ዊንም አምፓል /ችጝሸሽ /  

3. ክንደን  ጝኒዙ ትራኰመ ቃወ ቲግቭር ስልዙ ስልየደይል ችጝሸው እልዙ ቺተንድ ቓሊሰው ስል  

ክንደን ድ መደበኘ  ክንደን  ጝኒዙ ክንደን  ስረቲጅቅ ፃምርዘናንስ ቸልሰው ጥቈመ ፡- እኒን አድለ ክንደን ድ መደበኘ ክንደን  

ጝኒዙ ክንደን  ስረቲጅቅ ፃምርዘነውዝ ቲክነቊ ክንድጘኒዝ ቲክን ዊንም ደግምን ክንሰነው ቸልሸኵ፡፡  

1. ውርም እኳን እኒን አድለ ክንድጚጅቅ ተከተከው ክንደን ስረቲጅቅ ፃምርዘነውዝ ቸልሰው እድል እኩ፡፡ ተክዘ፡- ሲዘትረ 

አድለ ጅውነዙ ሳይንስ መፅኻፍ ጋፅ 14ይል ኤች.አይ.ቪ. ኤድስ እቅ ኽቭርዙ ኽየው ችግሰ የው አውር እኵ፡፡ ትራኵመም 

ይነ እቀ ኽቭሪዝ ኽየው ትኽነዙ ችግሰ አቐነዊዝ ላው ችግሰ ጣቅሸተዊጅቅ ፃየፃይሽት አልትጠ ቸለኵ፡፡  

2. ተከተከው ጒደነዝ ሲዘትረ አድለ ኽምጣጘዙ መፅኻፍ ጋፅ 41ይል አካልዝ ቘይሸቊዝ ይውሽትጠ ጥውሸው  ቲኵርት 

የው አውሪዝ አልተው ላው ንቫቭ እኩ፡፡ አካልዝ ቘይሸጢስ ላውድ አልጣን ኻርቭ አቐነዊዝ ትራኰመዙ ምላሰንዝ 

እትለው እል ኻርቭነይድ እኒን ክንድጚል ፃምርዝን ክሰነው ቸልሸኵ፡፡  ቃውሰ ቲክነ እኒን አድለ ክንድጚል ሊጘ ቲግቭረን 

እኵⶖ፡፡  

ቲግቭር1፡ ትራኰመ ፅውዘዝቊ ምልክተንዝመ ወይሰጥዝ ጋልፀ ፃቨነው /10 ደቂቀ/ 

• አለቀይ ክንሰተ ትራኰመ ፅውዘዝቊ ምልክተንዝመ ወይሰጥድ ሚሪሸውዝ እንዝ  ሳይል አልተው ሚዝረድ ሚስርት 

ፃቨነውዝ ክንደጢዝ እጅጝ ጋልፀ (አቭርኽርኽዘ) ፃቭጥን፡፡ ዊንም ጋልፀድ ፃቭጥጘ ትኽነዙ ሙየ ጒርየ አቭኑዘነው 

ቸልጘኵ፡፡ ትኽነዙ ሙየጕርየ አቭንውዝርነቅ አቕሽ ቲክነውድ ቃውስርን ትኽነዙ ሙየ ጒርየ ዊግሰነውዝ ተሚሰው 

ቃውሰ አስልሽን ፃቨነው ጥውሸኵ፡፡ ጋልፀድ ክትን ፃቭርነቅ አቕርንሽ ሲጘድ ሲነ ዊግሸንዙ ኪለንዝ አልስጥን፡፡ ሲጘድም 

አልታንድ ክንደን  ጝኒዙ ትራኰመ ቃወ ቲግቭር ስልዙ ስልየደይል ጋፅ 19ይል ፅበው ትራኰመዙ ሩኽየ ጅልወዙ ስል 

ክንደጢዝ ቓሊስጥን፡፡ 

ትራኰመ 

ትራኰመ ክላሚድየ ትራኮማቲስ ይሽተው ቅጥነ ተኽዋስየን /ጀርመን/ ምላሰንዝ ተረው እልዙ ፅውዘ የጝ፡፡ ላው እጅርዝቊ 

ኧልጣን እንዛይ ቅጥን ተኽዋንዝ ቢክልሽጘውዝየ እልጣኒል ኽየው ፅውዘዝመ እቕሰነውዙ ወይሰ ፋጥረኵ፡፡ እኒስ ቈሸዝ 

ጀርመኒዝ ቢክልሽው እል ሰረኵ፤ ቅብረተም እሊስዝመ እስጚስ ፈኵ፡፡ አቒቱ እል ጊበዙ  ክፍሊል አቕረ እትለኵ ፡፡ እኒን 

ደረጀይዝ ፅፅድ እቓርየቊ ነንጣንዝመ ቈሻሽን ፃርቅጥ ጀርመንድ ፅዊተው እጅሪስ ትኽኑ እጅሪዝ እሊዝጐ ዲቈዲቊስጘኵ፡፡ 

እኒን ደረጀ አፍለቱ ትራኰመዙ ደረጀ ይሽተኵ፡፡  

ላው እጅር ትራኰመዙ ፅውዘዝ ደግምግምሽ ጋልሽታንድ እል ጊበዙ አቒቱ አድለ ልኻንደኵ አንዝመ ማፅረ ፋጥረኵ፡፡ እኒን 

አቕንድም እል ጊበዙ አቒቱ አድለድ ጫምትርሸጠጘድ ፃቨኵ፡፡ እል ጊበዙ አቒቱ ቸልሽየውዝየ አድለድ ፋጥርሸው ማፅረዝመ 

ጫምትርሸነውዝ እልዙ ሽፋሽፍትድ አቒትጐ ዋጥርጠጘድ ፃቨኵ፡፡ እኒን ደረጀድ እልዙ ፅቭቅ አፅቭሸነው ይሽተኵ፡፡ እሊዝጐ 

አፅቭሸቊ ሽፍሽፍተንድ እልዙ ብሌንድ /ብርሃንድ ዲቈዲቊሰተ ቢዘቱ እልዙ አድለድ ፈቅጘኵ፡፡ (አጅሰነ አለቀይ መስታዊትድ 

ዊንም አምፓልድ አርውሸውዝ ፈቅርናጙ እልዙ ብሌን አወይ ቘይሸው አቐጘ ቓሊስጥን፡፡ እኒንት ፃቨነው ቸሊርንሸ ክንደን  

ጝኒዙ ትራኰመ ቃወ ቲግቭር ስል ስልየደይል ጋፅ 20 ችጝሸው እልዝቊ ክፍለንድ ቃሊሰው ስልድ አርውሸነውዝ እልዙ ብሌን 

አውል ችጝሸው አቐጘ ክንደጢዝ ቓሊስጥን፡፡) 

እሊዝጐ አፅቭሸቊዝመ እልዙ ብሌኒል ኽምጭረ ፋጥረቊ እልዝቊ ሽፋሽፍተንድ ቀለው አቐው እል ጊበዙ ቀድን ፃግንዘነውዝ 

እርውዘነው ቸልሸኵ፡፡ እኒንት ፃቨነው  እልዙ እድሚልክዙ እል ኻርቭነይል ማለኵ፡፡ 

ቲግቭር 2፡, ምክርክረዙ ጊዝ (30 ደቂቀ) 

ንየይል ጋልሽተቊ ትራኰመዝቊ ምልክተኒዝመ ወይሰጢዝ እንዝ በውግ ዲምቅ ዊንሸ ክንደጥድ ዋቕርጥን፡፡ እንዛይ 

ምልክተኒዝመ ወይሰጢዝ ክተ ግል እትልጛን ውር ፃቭትርቅ ይርን ዋቕርጥን:: 

ትራኰመዙዝቊ ፅውዘ ምልክተንዝመ ወይሰጥዝ ጝታግል እትልጛንድ በውዝ ጅውነይል ችጝሸው ትኽነዙ ችብረይዝ ፊረነውዝ 

ትኽነዙ ሙየ ጒርየ ችጝጛንስ ዊንም ኻክምሽጛንስ ልብስጥን፡፡ እኒን አቕየውዝየ ግን ትራኰመዙ ፅውዘ ቲክንዘቊ ጀርመን 

ቀለውዝ እቀ ኽቭሪል ንቕፀቊ እቒዝጐ ሲርጭሽጘኵ፡፡ እኒን አቕንድም ፅውዘድ እግዝግዘናንስ ፃቭሽተው ልቕረድችግሰው 

ፃቨኵ፡፡  

• አሰነይዝም ትራኰመዙ ምላሰንዝ እትለው ኧልጣን ኻርቭነይድ ጊግቨናንስ ቸልሰው ማርሽተተ ጒደነድ ጋፅዙ ዊርተ 

ኻየነው ክንደጢዝ ድቊጥን እቅድ ክንደጢዝ ዲምቃንድ እቅድ በውዝ ትኽነዙ ችብረይዝጐ ፊረነውዝ ጝተ ችግሰድ 

ትኽነዙ ሙየ ጒርየዝ ቓሊሲጛንስ ማኽርጥጘ ድቊጥን፡፡ 

ምርዝዝን 

• አለቀይ ክንሰተ ቲክነቊ ዋቕርጥድ ክንደጥድ ዋቕረነውዝ ክንደጢዝቊ ትራኰመ ፅውዘዝቊ ምልክተንዝመ ወይሰጥዝ 

ዚርዝርጥጘ ፃቨነውዝ ክንደን ድ ጝተ እልት ሩኽየይጅቅ ዚምድስጥጘ ፃቭጥን፡፡ 

o ትራኰመዝመ ተከቊ እልዝቊ ፅውዝጥ ቕጃውሸቊ እቅ ቓልድርን አርቐርነኵመ? 

o ትራኰመዝመ ተከቊ እልዝቊ ፅውዝጥ ፃይሽርን አርቕርነኵመ?  

o እልዙ ፅውዘ ዲምቃንድ ውር አይንት ወይሰ ወይሽትርነኵ? 

o ትራኰመዝመ ቺተዝመ እልዙ ፅቭቀ ዋጥርነውዝ (እልዙ ፅቨቀ ቢቊለነው) ቕጀውሽጛጙ ፅበቊ እቅድ 

ችጝርናን ውር ፃቭርነኵ? ወረጘዝ? 

2.4.2. አድለ ክንደን 2፡- ትራኰመዙ ኽክምነ  

አድለ ክንድጚዝቊ አለምጥ፡- እኒን ክንድጚዝ ግረ ክንደጥ 

1. አውማው አይንት ትራኰመዙ ፅውዘ ምልክተንዝመ ወይሰጥዝ ጝተቕመትል ዲምቃንድ ትኽነዙ ችብረዝጐ ፊረናንስ 

ዊስንጘኵ፡፡  

2. ትራኵመዙ ፅውዘ ሲርጭሸንድ ችብሰናንስ ፅውዘድ ፅበቊ እቅድ ትኽነዙ ችብረይዝጐ ፊርጝ ኽክምነ ችጝጥጘ ፃቭጘኵ፡፡ 

ይውሽተው ጊዝ 40 ደቂቀ 

ተሚሰቊ ከቨነ መሰሪጥ 

1 ክንደን ጝኒዙ ትራኰመ ቃወ ቲግቭርዙ ስልዙ ስልየደይል ችጝሸው ጨወቊ ኧልጣንድ ኻርቨ አረግረይ እውነት ስል 

ክንደን ድ መደበኘ ክንደን ድ መደበኘ ክንድጘንዝቊ ኻሰቨንድ ቲክንጝ ዊንም ደግመነውዝ ክንሰነው ቸልድርነኵ፡፡ 

1 ጅውነዙ ሳይንስ ፡- ውርም እኳ እኒን አድለ ክንድጚጅቅ ተከተከው ክንደን ድ መደበኘ ክንደን  ስረቲል ፅበቅ ይሽም እኒን 

አድለ ክንደን ድ መደበኘ ክንደን  ስረቲጅቅ ፃምርዘናንስ ቸልሰው እድል እኵ፡፡ ተክዘ ሲዘትረ አድለ ጅውነዙ ሳይንስ 

መፅኻፍ ጋፅ 14 ይል ኤች አይቪ ኤድስ እቀ ኽቭሪዙ ኽየው ችግሰ አቐነዊዝ ላው ችግሰይዝጘ ጣቅሽተው አውሪጅቅ 

ፃየፃሽት አልትጠ ቸለኵ፡፡ ዊንም ሲዘትረ አድለ ጅውነ ሳይንስ መፅኻፍ ጋፅ 109 ፈወነ ሲዘይል እቀ ኽቭሩ ዲምቀንዝመ 

እሴተንዝ የው አውር እኵ፡፡ ይነ እቀ ኽቭሪዝ ላው አርወው እሴትድ ክቕመስመ ላጢዝ ጥጝቅቀ ፃቨነው፡፡ አቓንስቅም 

እዲን አውርድ አርውሽጝ ፅዊተቊ እቅድ ትኽነዙ ችብረዝጐ ፊርጥጘ ፃቨነው ቸልሰው እድል ክንሰነው ቸልጘኵ፡፡  

2. ኽምጠጘ ፡- ሲዘትረ አድለ ኽምጠጘ ክንደነ መፅኻፍ ጋፅ 41 አካልዝ ቘይሸጥዝ ይውሽትጠ ጥውሸው ትኵርት የው አውርዝ 

አልተው ላው ንቫቭ እኵ፡፡ አካልዝቊ ቘይሸጢስ ላውድ እል ኻርቭነይ አቐንስቅ ትራኰመዙ ምላሰንዝ እትለው እል 

ኻርቨነይድ እኒን ክንድጚዝ ፃምርዝን ክንሰነው ቸልሸኵ፡፡ እኒን አድለ ክንደን ድ እንዝ በውግም አልተው አድለ ላውትል 

ቲክንዝን ክንሰነው ቸልሸኵ፡፡ 

ቃውሰ ቲክነ፡-  እኒን አድለ ክንድጚዝ አቒል ሊጘ ቲግቭረን እኵጙ፡፡  

ቲግቭር1፡ አጋሉ ዲምቀንድ ቲንትነነው (20 ደቂቀ) 

• ክንሰተ እንዝ ቲክን ክንደጥድ ላይ ኵየንትው /አጋሉ ዲምቀን ገቨ/ ድምሰነውዝ አጋልድ ቓናዝን ሚረምረነው ኻይሽተው 

አቐጘ ድቊጥን፡፡ አጋሉ ዲምቀድ ድቊሽትጘንድ ክንደን  ጝኒዙ ትራኰመ ቃወ ቲግቭር ስልዙ ሰልየደ ጋፅ 21 ይል ፅበው 

ስልድ ቓሊስጥን፡፡ አጋልድም ቓልጥን፡፡ 

ይሽትወ አደ ሙሉ 

አደ ሙሉ ገጠርል ፅበቊ ሽሚር ጛይ፡፡ አደ ሙሉ ጝተ እፈር ሲጝቀ ደግምግምሽው እልዙ ፅውዘዝ ቕጅውሽጛጙ ዊንⶖ፡፡ ጝተ 

እልድ ሰረነዊስ ላዘ ቅብረተ ፋጙ ዊኑ፡፡ እኒስም ቈሸዝ ጝተ ኧልጣንድ ፅልፅልሸነውዝመ  እቊሰነውዙ ወይሰ ወይሽትጛⶖ ዊንⶖ፡

፡ ኽክመነዝጐ ፊርን ኻክምሸነዊስ ኽሽ ፅልፅልሸነውዝመ  እቊሰው ወይሰድ ችብስሽጛⶖ  ፅዊተቊ  ክተ ኧልጣንድ ጝተ 

ናንጣኒዝ ጫይርጛⶖ ዊንⶖ፡፡ እኒንት ፃቨነዊዝመ ፅውዘዙ ወይሰድ በረው ተካⶖ ዊኑ፡፡ አነጚ ጝተ  ኧልጣንድ ኽይጠዝ 

አቕረነውዝ እቊሰነውዙ ወይሰድም በርታቓⶖ ፈራⶖ ዊኑ፡፡ 

ጝተጅውነይዝ ዘመቸዝ ጥላዙ አድል ፃቭሽተው ኰሪዝ አደለ ሙሉ ጝተፅውዘይስ ቓድጛንስ ጥላ ይውሽትጝ ዊንⶖ፡፡ ግን 

ጥላይዙ ላዘ ጋቢዙ ቘጨይዝ ቀትሸው ጂጘ ወሸጛንስቅ ጥላድ አርውሽጛን ፍቃድኘ ዊንየቊም፡፡ ጝተ ግፅድ ጥላይዝ ማጥን 

ዋቕርጛንድ ጝተ ፅውዘይዙ ጐነድ ጝተኘ ክርጘይዝ ምላሰን ዊትርቅ ሊዘነውዝም ሊን ሊንድም ዀረ ጂሰናንስ አርውሸጘው ልየድ 

ፋጥረው ጥየድ አቐነውድ አጀጛⶖ ጥለድ አርውሸቊ  አቐነውድ ድቊጛⶖ ዊንⶖ፡፡ ጊዝድ ትክቫⶖ ተረው ጨቨቅ አደ ሙሉ 

እልዙ ጊበድ ጝተ እልጣኒል አፅቭሽ ጥወነውዝ ኽይጠዝ ወሰሱ፡፡ እንዝጘም ትኽነዙ ችብረይዝጐ ፊራቊም ዊንⶖ፡፡ እኒን 

ምላሰኒዝ ዘግምይጛⶖ ጝተ እልጣኒዙ ቓለነውዙ ቸልትድ ቃፅቫⶖ ተረነውዝ ነንት ኰሪዝ ኧልጣን ኻርቨ  አቕጝ ጨውነዙ 

ሩኽየል ውላቕጝ ችጝሸጘኵ፡፡ 

• አለቀይ ክንሰተ ቲክነቊ ዋቕርጥድ አርውሸነውዝ ክንደጢዝ ማኽሊል ምክርክረ ፋጥርሸንስ አቐንጥድ ሚችዝጥን፡፡ 

ምኽርኽረይዝ ኰሪዝ ክንደጥድ ቀርሸው ዊሰ ዊስጘንድ አስቱልድርሽ /ፍንጭ/  ኪርመነ ጥወነ ዋቕረ ዊስን ዋቕረነውዝ 

ጭቅየው ዊሰይዝጐ ተርጥጘ ፃቭጥን፡፡ 

o እኒን አጋሉ ዲምቀንስ ወረጘ ክንድርኑ? 

o ክተ ጅውነይዝ አደ ሙሉት ተከቊ ላጥ እቅ ቓልድርን አቕርነኵመ? 

o ክትን አደ ሙሉት አቕርናን ክተቕመት እል ኻርቭነይስ ጊግቭርናንስ ውር ፃቭትርነ ዊንድርኑ? 

o ዋቕረይ ዊሰ አጥጘ ቸለቊድ፡- 

o እሊስ ፈው ቅብረተይዝመ ፅፅድ ጊግቨናንስ ጋፅድ እቓረነው  

o  እልዙ ስረንዝመ ቅብረተ ፈወነው ኪርመጘ ትኽነዙ ችብረይዝጐ  ፊረነውዝ ጥውሸው ኽክምነ ችጘነው፣

ኽክምነድም ኻኪም አዘዊዝ ሚስርት ቲክንክነነው 

o ጥላ አድልን ፃቭሽተው ጊዚዝ ነይሽተቊ ጥልድ ጥውሸውዝ አርውሸነው፡፡ 

o ሊዘነውዝመ ጥየዝ ትራኰመዙ ፅውዘዝ ጐንጥ አየቊም፡፡ 

o እልዝቊ ፅቭቀ እሊዝጘ አፅቭሽጝ ጥውጘውዝየ ናፀ ቀድሸንዙ ኽክምነውዙ አግልግሎት ችጘነውዝ እልዝቊ 

ሽፋሽፍተንድ ዊንጘዊዝጐ ዊሰነው፣ፅውዘዙ ወይሰድ ቃጥላየጘ እንዝጘም ቓልን ቃፅቭነው ቲክንዛየጘ ፃቨነው 

ቸልሸኵ፡፡  

o ንየይል ዚርዝርሸቊድ እጝቅትቅ ይነ ግፂዝ ክንሰነው 

ቲግቭር 2፡ ምኽርኽረዙ ጊዝ (20 ደቂቀ) 

• ምክርክረዝ ከቭጠ ማጥን ክንደጥድ ቲክነቊ ዋቕርጥድ ዋቕርጥን  

1 ክተቕመት ትራኰመይስ ጊግቭርናንስ ውር ፃቭርነኵ? ዊሰድ ንየይል ዚርዝርሸቊ ነቊጠኒጅቅ ተከተክጠ ጥውሸኵ፡፡ 

2. እቅ ትራኰመዙ ፅውዘዝ ፅዊትጝ ቓልድርናን ውር ፃቭርኵ? ወረጘዝ? ዊሰጥድ  

I. ጝእልድ /ጝርእልድ ስረቊዝመ ቅብረተ ፈው እጅር ቓልድርናንድ ትኽነዙ ችቭረይዝጐ ፊር ኽክምነ ችጝጠ 

ፃቭጥን፡፡  

II.  ጝተእልጣኒዝቊ ሽፋሽፍተን (ዊንም እልዙ ፅቭቀ) እል አቒይዝጐ አፅቭሸው እጅር ቓልድርናድ ትኽነዙ 

ኤክስቴንሽን ሰራሸተየንትጐ ሚዝግቭሸ ቀድሽን ኽክመነዙ አገልግሎት ችጝጠ ከቨ ፃቭጥን፡፡  

• አለቀይ ክንሰተ ክንደጥድም አጝነ ጝተ ግዝጥድ ትራኰመዙ ጥላ አድልሸነ ዝምረ ኰርዝ ይውሽትጘቊ ጥልድ ጥውሸውዝ 

ፊሰነውድ አጅስጥን፡፡ ጥልድ ፋጥርጘው ላዘ ጋብዙ ቘጨድ እቀጘዝጥቅ ሳስየተ ዊንም ቘጨ እጀው አቐነውድ ልብስጥን፡ 

• ቲክነቊ አርወቊ ነቊጠንድ እጝቅ ምኽርኽረይል ጥቅልሸነውድ ደድሰነው ቸልሰንስ ምኽረኽረይዙ ሚርየድ ጥውሸው 

ጕደነይዝ ቃውጥን፡፡ 

o ፅዊትን ልቕቕ የነዊስ ቃውስን ጣጝቅቅሸነው፡፡ ትራኰመዙ ፅውዘዝ ቕጅውሸቊዝመ ትራኰመዙ 

ምላሰንዝ እል ኻርቨ አቐቊ እቅ እኵⶖ፡፡ ናንጣንዝመ ጋፅዝ እቓረነውዝ  እኒዝጘም አርወ  ጝን 

አርውሸነውዝ ክቕመት ትራኰመይስ ጊግቭነውዝመ ናፃ ፃቨነው ቸልሸኵ፡፡  

• ክንደን ድ አብዘናንስ ትራኰመዙ ኽክምነዝ ጋልሽተቊ ቊልፍ ነቊጠንድ ክንደጢዝ ደግምርን ጋልፅጥን፡፡ ጝላው ላው 

ዊገ ፈውሰነድ ክትን ዊግትርነት ግረ ክንደጥድ ደግምጝ ዊግትጛንስ ፃቭጥን፡፡ 

o ጊግቨነው ፅዊትን ልቕቕ የነዊስ ማርሽተኵ 

o ኻክምሸን ቓዳነው እልኻርቨ አቐነዊስ ቺዘኵ፡፡ 

o ግርየ ጨቨቅ ይጋፅድ እቓጠኵን፡፡ 

    ምርቅዝን 

ክንደጢዝ ቲክነቊ ዋቕርጥድ ዋቕርጥን 

o ላው ላው እቅ ደግምጝምጝ ሊዘነውዝመ ጥየዝ ትራኰመ እትለኵ ይጝ ዊግትጘኲ፡፡ እኒን ኻሰቪዝ 

ቲስመርነኵመ? ወረጘል? 

o ዊሰድ ሊዘነውዝመ ጥየዝ ትራኰመዙ ፅውዘዝ ጐነ አቓቊም፡፡ 

o እቅ ትራኰመዙ ፅውዘዝ ቕጅውሽጛⶖ ፊሽትጠ ጥውሸው ቺዘው ተግረድ ወረጘ የጝ? 

• ዊሰድ ፡- ውርዝም ላዘ ፅውዘድ ቃውሰን ጊግቨነው ማርሽተኵ፡፡ አነጚ ፅውዘይዙ ምላሰኒዝ እል ኻርቨ አቐነዊስ ኻክምሸን 

ቓዳነው ማርሸተኵ፡፡ ነን ቲክነው መዝሙርድ ዚምርጥን፡፡ 

    ጊነት እል ኻርቭጨ ተምዘቅም ያንስ 

    ይቕመት ኻይጨ ትራኰመይስ  

     ይሉ ዊርተድ ኻይጨ 

   ይናኒዝመ ይጋፂዝ እቓጨ 

   ተምዘቅም ያንስ ኻርቨነው (2) ቓረነውዝ ቸልሽⶖ ቓዳነው (2) 

  ተምዘቅም ያንስ ኻርቨነው (2) ቓረነውዝ ቸልሽⶖ ቓዳነው (2) 

2.4.3. አድለ ክንደን 3፡ ዊርተዙ ኻይን ቲክንክነነ ቅፅ  

አድለ ክንድጚዝቊ አለምጥ ፡- እኒን ክንድጚዝ ግረ ክንደጥ 

1. ዊርተዙ ኻይንዝቊ ጝተ ዲዝጝጥድ ሚዝረነይዝ ፃየናንስ ዊርተዙ ኻይን ቲክንክነነ ቅፅድ እቻዝጘኵ፡፡ 

2. ጝተ ዊርተ ኻየነው ዲዝጘድ ሚሪሰውዝ ፃይጘው ቓለድ ምርቅዝጘኲ (ጥጝክረዝመ ዝላቕንዝ ቺዝጘኵ)፡፡ 

ይውሽተው ጊዝ 40 ደቂቀ  

(አጅሰነ ክንደን ድ ንጭ ኪርምሽሽም አቢተውድ ሸወጨዝ ግረ የጝ)፡፡ 

ተሚሰቊ ክንደን ዝቊ ከቨነ መሰሪጥ፡- 

1. ዊርተዙ ኻይን ቲክንክንነነ ቅፅ 

ክንደን ድ መደበኘ ክንደን  ጝኒዙ ክንደን  ሰረቲጅቅ ፃምርዘናንስ ቸልሰው ጥቈመ፡- እኒን አድለ ክንደን ድ መደበኘ ክንደን  

ስረቲጅቅ ፃምርዘናንስ ቲክነቊ ክንደን ዝቊ ኻሰቨንድ ቲክንን ዊንም ደግመነውዝ ክንሰነው ቸልሸኵ፡፡ 

1.  ጅውነዙ ሳይንስ፡- ውርም እኒን አድለ ክንድጚጅቅ ተከተው ክንደን  መደበኘ አድለ ክንደን  ስረቲል ዊንይሽም እኒን 

አድለ ክንደን ድ መደበኘ ክንደን  ስረቲጅቅ ፃምርዘነው ቸልሰው እድል እኵ፡፡ ተክዘ፡- ሲዘትረ አድለ ጅውነ ሳይንስ ክንደነ 

መፅኻፍ ፈወነ ሲዘ (ጋፅ 109) እቀ ኽቭሩ ዲምቅሸንዝመ እሴተን የው አውር እኩ፡፡ ይነ እቀ ኽቭሪዝ ላው አርወው 

እስየትድ ክቕመስመ ላጢዝ ጥጝቅቀ ፃቨነው የጝ፡፡ አቐንስቅም እድየን አውርድ ጣቕምሸነድ ክሉ ዊርተ ኻይንዙ ዲዝጘት 

ቺዝሰነውዙ ተሚሰንድ ክንሰነው ቸልሸኵ፡፡ 

2. ኽምጠጘ ሲዘትረ አድለ ኽምጠጘ ክንደነ መፅኻፊል (ጋፅ 89) ዊርው አቐው ፅበነዙ ጅውነ ፋጥረነው የው አውርዝ አልተው 

ላው ንቨቭ እኩ፡፡ እኒን አድለ ክንደን ድ ንቫቪዝ ጋብዝጋቭ ክንሰነው ቸልሸኵ፡፡ ዊንም ቈሽ እኒን ክንሰነ መፅኻፊል እን 

ክንድጚዝ በውግ ቲክንዝን ክንሰነው ቸልሸኵ፡፡ 

ቃውሰ ቲክነ፡- 

ቲግቭር 1፡ ዊርተ ኻይንዙ ዲዝጘድ ሚዝረነይዝ ፃየናንስ ዊርተዙ ኻይን ቲክንክነነ ቅፅድ እቻዘነው (40 ደቂቀ) 

• ኪርመነይዝ ክንደጥድ ጝተ ላርዙ ዊርተ ኻይን ዲዝጘድ ሚሪሰውዝ ድመ (ቓለ) ይውጥጘ ጥውሸው አቐጘ ልብስጥን፡፡ 

እንዝ ቲክን አልተው ስንጠረዥድ ስልየደይል ፃፍጥን፡፡ ሰንጠረዥድ ቲክንጝ አልተቊ ዋቕረጢዝ ሚስርት ክንደጥድ 

ዋቕርሽጛንድ ቲግቭረንድ ዊትርቅ አክንወቊ አጘውዝየ ጝተ ነንጣንድ ፊሰነውዝ ቓሊስጛንስ ጋልፅጥን፡፡ ጝላው ላው 

ዋቕረይዝም ናን ፊሰቊ ክደጢዙ ንቕፀድ አስልሸው ሰንጠረዢል ፃፍጥን፡፡ 

ዋቕርጥ ዋቕረይዝ ድመ ይወቊ ክንደጥዙ ንቕፀ 

ኸ  

ለ  

መ  

ረ  

ሰ  

 

ኸ) አርወ ጝኒስ ዋጥርድርናንድ ክተናንድ እቓትርነቅድ ናን ፊስጥን? 

ለ) ክተ ናንጣኒዝመ ክተጋፂዝ አቝዝ ጭቝ እቓትርነቅድ ናን ፊስጥን? 

መ) ክተ ናንጣንድ ሳሙነዝ (ዊንም ላጥ ፃቭረዝጘ ጅውነይዝ ዊርተዝ ግርየቊ ገበንዝመ አቝዝ እቓትርነቅድ ናን ፊስጥን? ክተ 

ጋፅድም ሳሙነዝ ዊንም ላጥ ክተ ጅውነይዝ ዊርተዝ አግልግለቊ ገበንዝመ አቝዝ እቓትርነቅድ ክተናንድ ፊስጥን? 

ረ) ክተ ናንጣንድ ሳሙነዝ (ዊንም ፃቭረዝጘ ጅውነይዝ ዊርተዝ ግርየቊ ገበንዝመ አቝዝ እቓትርናንድ 20 ሴኮንድዝ 

ጫይርድርን እቓትርነቅ ክተናንድ ፊስጥን? 

ሰ) ቈሻሸድ ጥውሸውዝ እክልዘነው /ድሰነውዙ ዲዝጘ ሰራሸርን ቲግቭሩ ፃብርነቅድ? 

• አለቀይ ክንሰተ ንየይል ጋልሽተው ድመድ /ኻሰቭ ይወነውዙ ቲግቭርድ አቢታንድ ፈንድ ሚሪሸውዝ ጥቅልዘነ ይውጥን፡

፡  እትለ ጋልፅንዝመ እጅጝየው አቭርኽርኽዘነ አርውሸነውዝ  ጥውሸው ናንዝመ ጋፅ እቓርንዙ ፃጝትድ ክንደጢዝ እጅጝዘ 

ኪልሰጥን፡፡ ክንደጥድ እንዛይ ናንዝመ ጋፅ እቓረነዝቊ  ፃጝተንድ ቃልዝ ፃይጥጘ /ይጥጘ ኻይሸታውም ግን ጝላው ላው 

ደረጀድ ጝተቕመቱ የንዝ ይጥጘ ጥውሸኵ፡፡  

1. ባምበዊስ ዊንም አቝ ቐዳቐነ ጐዘይስ ጭረር የው አቝዝ ናንድ ቝሰነው፡፡ 

2. ቲክንጝ ዚርዝርሸቊ ቃውሰ ቲክንጢዝ ሚስርት ናንድ 20 ሰከንድዝ ሳሙነዝ ጫይረነው፡፡  

ናንዙ እቓርን 

1.  እጝቅ ናኒዙ አድለድ ሳሙነዝ ላምጥጠነው ዀፍዀፍሸነውዝ ጫይረነው፡፡ 

2. ናን ዋለድ ናን ዋለይዝ ጫይረነው 

3. ላው ናኒዙ ሲግድ ላዘ ናኒዙ ዋለይጅ ላውጥውጠናⶖ ጫይረነው፡፡  

4. ናንዝቊ ዘፍርንጥድ ላዘ ናንዝቊ ዘፍርንጢዝ ጣልፍልፍን ጫይረነው 

5. ላው ናኒዝ ዘፍርጢዝ ሲግድ ላዘ ናኒዙ ዋለይዝቊ ዘፍርንጥድ ጣልፍልፍን ጫይረነው፡፡ 

6. ላው ናኒዝቊ ዘፍርንጥድ ላዘ ናነ ዋለይጅቅ ጥቕዝን ጫይረነው፡፡ 

7. ላው ናኒዝቊ ዘፍርንጥድ ላዘ ናንዙ ዋለይዝ ጫብጥን ጫይረነው  

8. ሳሙነድ ሊቅጢስ ጥውሸውዝ አቝዝ እቓረነው፡፡ 

9. ውርም ገቨ ዳቐነዊስ በውግ ናንጣንድ ይሰነው፡፡ 

ጋፅዙ እቓርን 

1. ንየይል ቓልነው ሚሪሸው ቃውሰ ቲክነይዝ ሚስርት እቓረቊ  ነንጣንዝ እልዝመ ኧስጝ ጅውነይዝ ችጝሸቊ 

ቅብረጥድ ዘፍርንጢዝ እቓስን ድሰነው፡፡ 

2. ሳሙነዝ  አርውሸነው ጋፅድ እጝቅትቅ ጥውሸውዝ ጫይርን እቓረነው  

3. ሳሙነድ ሊቅጢስ ይነ ናንጣኒዝመ ጋፂዝ አቝዝ እቓረነው፡፡ 

4. ጋፂዝመ ነንጣኒዝ አየርዝ ይዝጥጘ ፃቨነው፡፡ 

• ቀሰው ዊርተ ኻየነ ጕደነድ ናንዝመ ሳሙነዝ ፃብረዝጘ የው (ናንዝ) ጭቝ እንዝም ላጥ ጝተ ጅውነይዝ ዊርተዝ አግልግለቊ 

ገበንዝመ አቝዝ ጥውሸውዝ እቓረነው አቐጘ ክንደጢዝ ኪልስጥን፡፡  

• እኒን ሸወጪዝ ክንደጥድ ዊርተ ኻይን ቲክንክነነ ቅፅድ እቻዘቊ አጘጘ ድቊጥን፡፡ ክንደጥድ ሚዝረድ እቻዝጛንደ ዊርተ 

ኻየነ ቅፂል ፅበቊ ዊርተ ኻይንዝቊ ቲግቭረን አክንውጝ ፅብጝሸ ቲግቭረኒዝ ጋብዝጋብ ፅግልወዙ ምልክት ፃቭጛንስ 

ልብስጥን፡፡ ክንደጥ ዊርተ ኻይን ቲክንክነነ ቅፅ ሸወጪዙ አሰነይል (ላጝጠ ግርቅ) እቻዝጝ አብዝጛንድ ክንሰተይዝ ዊስጥጘ 

ጥውሸኵ፡፡ ዊርተ ኻይን ቲክንክነነ ቅፅ አቢተነይል ችጝሸቊ ዋቕርጥድ ክንደጥድ ዊስጥጘ ጥውሸኵ፡፡  

• ክንደጥድ እንዝ ሳይል አልተውድ (ዊንም ክንደ ጝኒዙ ትራኰመ ክቨቭ  ቃወ ቲግቭር ስልዙ ሰልየደ ጋፅ 22 ፅበው ) ዊርተ 

ኻይንዙ ቲክንክነነ ቅፅድ ጝተ ደፍተሪል ላው ጋፅ አርውሽጝ ጥጝቅቀዝ ጊልብርጛንስ ፃቭጥን፡፡ ዊርተ ኻይን ቲክንክነ ቅፅድ 

ግርየ ጨቨቅ ላው ሸወጭዝ እቻዝጥጘ ጥውሸቊ አጘጘ አጅሰጥን፡፡  

ዊርተ ኻይን ቲክንክነነ ቅፅ 

ክንደተይዙ ሽጙ--------------------- ግርየ----------------- 

ቃውሸነ፡- ጣቅሽተው ቲግቭርድ አክንውርነጘ ቲግቭሪዝ ጭቅተ ነይሽተቊ ግርቅዝ ስሪል ምልክት ፃቭጥን፡፡ 

 

ቲክነቊ  

 

 

 

ዋቕርጥድ ዊሸ፡- 

   ክቕመት ዊርተድ ኻይራንስ ውር ክንድሩ?     

 

ንሱጥስ ቺዝስተ ጥውሸቊ ገበንድ ወረጝ ጛይ      

 

ቲግቭረን ሲኑ ሲልዝ ኧርቭ ኪልዝየ አርቭ ቅዳን 

ሲንቭት 

ኽየው 

ሲንቭት 

ግረቨዝ ጋፅ እቓረነው        

አርወን አርውሸነው ጨቨቅ ናንጣንድ እቓረነው        

ዀነዊስ በውግ ናንጣንድ ሳሙነዝ እቓረነው፡፡        

ኵኑድ ጋፅ እቓረነው፡፡        

ጋፂዝዝመ ነንጣኒዝ እቓርናንድ ሳሙነዝ ተከው ገበዝ 

አርውሸነው፡፡ 

       

ናንጣንድ እቓርናንድ 20 ሴኮንድንዝ ሳሙነዝ ጫይረነው፡፡        

ተሚሰው ጊዚዝቅ አርወ ጝን ጥውሸውዝ አርውሸነው፡፡        

አልቭድ እቓሰነው (ዊርየው አልቨ ሲረነው) ፡፡        

ይዘቊዝመ ቅብረጥ ቈሻሸንድ ጥውሸው ጕደነዝ ድሰነው፡፡        

ጝተ ናንጣንድ፣ጝተ ጋፅድ ፣ጝተ አልቢዝመ ተከተከ እቓስጘስ 

እቅድ በርታዘነው 

       

አርወ ጝን ጥውሸው ጕደነዝ አርውሽጛንስ ላጥ እቅድ 

በርታዘነው፡፡ 

       

ይዘውዝመ ቅብረጥ ቈሻሸንድ ድስጛንስ ላጥ እቅድ በርታዘነው፡፡        

• ሸወጪዙ አቢተነይዝ ዊርተዙ ኻይን ቲክንክነነ ቅፅድ ክንደጢስ አክቭጥን፡፡ ነን ቈሽ ክንደጥድ ጓነዝ ሚድቭርን ቲክነቊ 

ዋቕርጥድ ዊስጥጘ ፃቭጥን፡፡ በዊል ግን ዋቕርጥድ ጝጭር ሰልየደይል ፃፍትርነ ጥውሸኵ፡፡  

ኸ. ዊርተዙ ኻይን ቲክንክነነ ቅፅድ አርወው ዊኑመ? 

ለ. ዊርተ ኻይንዝ ማጥን ውር ቸልተን ክንድርኑ? ቀሰው አቕንዝ አክንውርነው ቲግቭር እኵመ? ወረጘ የጝ? ቺዘው አቕንዝ 

አክንውነ ጥውሸኵ፡፡ ይርነው ቲግቭር እኵመ? ወረጘ የጝ?  

መ. ቀሰው አቐው ዊርተ ኻይንዙ ቸልት ጝአርወድ ወረጘ የጝ? 

ረ. ቀሰው አቐው ዊርተ ኻይንዙ ዲዝጘድ ሚስርት ፃቨው እፃ ላጥ እቂዝ ሲርጭዘነው ጝአርወድ ወረጘ የጝ?  

• ዚርዝርሸቊ ዋቕርጢል ክንደጥድ ጝተ ጓነይዝ ማኽርኽርሽጛንስ 15-20 ደቂቀ አሽ ይውጥን፡፡ ዊርተ ኻይንዝ ማጥን ጝተ 

ዲዝጘድ ክድጘውድ ዊንም ችጘው ዲዝጘድ ላጥ  ክፍሊዝቊ ክንደጢዝ አድልጥጘ ተምዘቊ ክንደጥ ፅብጝሽ ጝተ ዲዝጘድ 

አድልጛንስ ዋቕርጥን፡፡ ቲክንዘነውዝ ቀሰው አቐው ዊርተ ኻይን ችጚሰው አርወድ (ፅውዘ ፃያየጘ ጊግቨውድ) እንዝጘም 

ቀሰው አቐው ዊርተ ኻይዘቊ ጕደንጥድ (ይነ ናንጣንድ ፣ይነጋፂዝ ይነ አልቢድ እቓሰነው አርወ  ጝን አርውሸነት ግረ ይነ 

ነንጣንድ እቓረነው፣ ይነ ናንጣንድ ሳሙነዝመ አቝዝ ፅጓጕሽ 20 ሰከንድዝ ጫይርን እቓረነው) ክንደጢዝ አጅስጥን፡፡ 

ምቅዝን፡- 

• ጝላው ላው ክንደተድ እቻዘው ዊርተ ኻይን ቲክንክነነ ቅፅድ ክንደጢስ አክቭጥን፡፡ አክቭሸቊ ቅፀንድ ቐናዝን 

/ጊምግመነውዝ ቓለ ይወነውዝ) ክንደጢዝ ዊሰጥን፡፡ አቢተነይዝ ተረቊ ላው ዊንም ሊጘ አርፍጢዝ ጝላው ላው ክንደተድ 

ዊርተ ቲክንክነነ ቅፅድ አርውሽጥጘዝመ እንዝም ኪርምጘው ልቕረድ ቺዝሰነውዙ ፃጝትድ ጣጝክርዝጝ ቓልጛስ በርታዝጥ፡

፡ 

3. አድለ ሻቘ ትራኰመዝቊ ክቨቨን 
እኒን ክንደን  ስረቲዝ ጋልሽተጘ ትራኰመ ኢትዮጰየት አይነተ ትኽነዙ ችግሰ የጝ፡፡ ትራኰመዙ ፅውዘድ ጊግቭናንስመ 

እግዝግዘናንስ እቀ ኽቭርድ ሲትፍሸቊ ጕደንጢስ ላውድ ጋብዝ ሰራሽተቊ ክንደን ዝቊ ሰበንዝ፣ተክዘ ክቨቨኒዝ፤ ክቨቨን 

ክንደን  ጝንጢል ሚስርትሽጥጘ ተሚሰው ምላሰንድ ክቨቨኒዙ ማኽልነይዝ መደበኘ ክንድጚጅቅ ላብጠ ቲግቭርሽጥጘ 

ቸለቊ ቲግቭረንድ መደበኘ ክንድጚዝ ጋብዝጋብ አክንውነው ክፍሊል ኻሰቭዙ ደረጀዝ ይውሽተው ክንደን ድ ዲግፍጠ 

/ከቭጠ/ ፃቨነውዝ መደበኘ ክንደን ድ ግርቭዘነው  የጝ፡፡ ጋቭዝ ጋቭትቊ ክንድጘን ክንደጢዙ /ኻትርሸው/ እማንቱ ሩኽየዙ 

ፅብንድ ተከቊ ኻሰቨንዝ አስልሽጥጘ ፃቨኵ፡፡ እኒን ክንሰነ መፅኻፍ /አድለ ሻቘ/ ትራኰመዝቊ ክቨቨን አወይጝ ጝተ 

ቲግቭረድ አክንወነው ቸለቊ አጘጘ እጅጚዝ ጋልፀ ይወኵ፡፡ቈሸዝም ክቨቨንድ አክንውጥጘ ቸልጘቊ ቈሺተጥ ቲግቭረንድም 

ጥቅልዘው የጝ፡፡ 

3.1. ትራኰመዙ ክቨቭ 

ክንደን ጝኒዙ ትራኰመዙ ክቨቭ ትራኰመ ክቨቭ ዊንም (ዋሽ) አቝዙ ጅውነዝመ ግሉ ዊርተ ክቨቭ ይሽት ጭጝሽጠ 

ጥውሸኵ፡፡ ክንደን ጝንዙ ትራኰመ ክቨቭ የነት ክንደጥዝመ ክንሰጥዝ አቫልነይዝ ጥቅልዘው አቓንድ ላርዙዝመ 

ጅውነዙ ዊርተዝ፤ ተራኰመዝመ ትራኰመዙ ምላሰንዝ ተረው እል ኻርቭነይድ ሚሪሸውዝ እቅ ላው ብጣ አክቭሽጝ 

ጝትቕመት ማጥን ዊንም እቀ ኽቭሪዝ ማጥን ፃይጘው ዲቈትነይዝመ በንዝ /ተምዝትዝ ላውጥውጥሸው የጝ፡፡ቈሸዝም 

ክንደጢዙ ምላሰኒዝ ትራኰመዝ ማጥን ጝን አቒል ጝተ አቅሊዝ እንዝጘም ኽዝቪዝ እፃድ ችጝዘነው የጝ፡፡ እን 

ልብትንድም ሊጚሰኵ፤ ቓለይልም ጥቕዘ ጭሰኵ እንዝጘም ቲግቭርዝቊ ፋፅመንድ ሊጊሰኵ፡፡ 

3.1.1. አክንውሸጥጘ ቸለቊ ቲግቭረን 

ትራኰመዙ ክቨቭ ክንደጢዝ እኒዝጘም እቀ ኽቭሪል ናንዝመ ጋፅዝ እቓረነው፤ አርወ  ጝን አርውሸነውዝ ማጥን 

እንዝጘም ትራኰመዙ ምላሰንዝ ተረው እል ኻርቭነይዝመ ላጥ ፅውዘጥ ጊግቭናንስ ልብትን ፋጥረኵ፡፡ እንዝጘም 

ዊስነው ምንጀ ዋርደኵ፡፡ እኒን አለመድ እርውዝናንስ  ክቨቭድ ቺተቺተቊ ቲግቭረን  አክንውጠ ጥውሸኵ፡፡ 

ጝታይም 

 ክንደን  ጝኒል አክንውሸቊ ቲግቭረን 

1  ሸወጪዝ ላው ግር ባንዲረዙ ስነ-ስረቲል ጥቅለ ክንደን  ጝኒዙ ዊርተ ኻይን ቲክንክነ ፃቨነው ግርየ ጨቨቅ 

ክንደነ ክፍለኒዝመ እጝቅ ክንደጢዝ ዊርተ ኻይንድ ቲክንክነነው ዊር ይየው ጋፅ ፃየቊ ክንደጥ ፅብጝሽ 

ሳሙነዝመ አቚዝ ቓርጥጘ ፃቭነው፡፡ 

2 ክንሰጥ ክንደጢዝመ ክንደን  ጝኒዝቊ ሰራሸጥ ጥቅለ ላዘ ክንደን  ጝኒዙ እቀ ኽቭርድ ሲትፍዘነውዝ ፅበነ 

ጅውነዙ ዊርተዙ ዝምረ ፃቨነው ፡፡ክንደጥድ ተሚሰዊዝጘ ቈሻሸንድ ላው ስፍረል ጥቅልጝ ቃጥልዝጥጘዝመ 

ዲቭጥጘ ፃቨነው፡፡ 

3 ክንደን  ጝኒል ባምበውዙ አቚ እጀው አቐውዝየ ክንደጥድ ላዘ ስፍረይስ አቚ ነስጥጘ ፃቭጥን፤እኒን ኻለይድ 

ቺተቺተው ጕደነዝ ሰራሽትጠ ቸለኵ፡፡ ግን ክንደጥድ አቚ ጐመዝ ዊንም ላዘ ፃየነ ገቨዝ ዊስንሸው ችብረው 

አቐው ፕሮግራምዝ ጝተ ጝኒስ ፃይጝ ተርጥጘ ኻይሽተኵ፡፡ 

4 ክንደን  ጝኒዙ አርወ ጝንዙ ዊርተ ኻይን ቲክንክነ ፃቨወነውዙ ፃጝትድ ሚችዘነው፡፡ 

• 1ትረ -4ትረ አድለ አሽ ፅበቊ ክንደጥድ ክንደን  ጝኒዙ አርወ ጝንድ አርውሻይጘጘ ጊግቨቊ ችግሰጥድ ቺዘነው፡፡ 

• ጝተ ጝኒል ጝተ እድሚዝ ማፅነውዝመ አጡ አርወ ጝን ፃይጥጘድ ጣጝክርዘነው:: 

• ክንደን ጝኒዝቊ አርወ ጝንጥድ ቲክነቊድ ፃየቊ አቐነውድ ደድስነው፡፡ 

• አርውዝ አግልግለው ቢⶖስ ላዘ ቢⶖ ፅብጠ ጥውሻውም 

• ፅፅ አርወ ጝኒዙ ቢⶖዝጐ ጥዋይጘጘ ዲቨነ ፃይጠ ጥውሸኵ፡፡ 

• አርወ ጝንድ እቓሰናንስመ ዊርሸናንስ ሚቻው አጠ ጥውሸኵ፡፡  

• አርወ ጝኒዙ ድጋይዝ ሊግዝትድ ሚቻው አጠ ጥውሸኵ፡፡ /ፅጓን 1.75 ሚትር/፡፡ ግድግደይዙ ተሲትንድ አርወ 

ፈውዝ ሚቸውዝመ ጝተ ልብጘ/ናፀ አቕጝ አርውሽጛንስ ሚቻው አጠ ጥውሸኵ፡፡ /ላጥ እቅዝ እትለው አጠ 

ጥውሻውም፡፡ 

• አርወ ጝንድ ጅውነይስ ችጝሸቊ እረቊስ /ቃነይስ፤ ላስቲኪስ ተከተከ ሰራሽተው ቢለ ፃይጠ ጥውሸኵ፡፡ 

• አርውሸጥድ ኰረይስ ስወይስ ጊግቨው ሲሽተው ፅራነ ፃይጠ ጥውሸኵ፡፡ 

• አርወ ጝኒዙ ቢⶖል አቚ /ቈሻሸ ገቨ ጥውየጘ ጊግቨው ቅብረተ እክልሰነ ፊሊ ፃይጠ ጥውሸኵ፡፡ 

• ናን እቓረነ አቚዝመ ስፍረዝ ፃይጠ ጥውሸኵ፡፡  

• ናን እቓረነ ሳሙነ ዊንም ላዘ /ማርፅስተ/ ፃብረዝመ ላጥ ዊርተዝ እግልግለቊ ገበን አርወ ጝኒዝ ጋቢል ዊንጥጘ 

ጥውሸኵ፡፡ እቅ አርወ ፍጘት ግረ ጝተ ናንጣንድ እቓርጝ ፊርጥጘ ጥወውሸኵ፡፡ 

5. ጝተ ክንደን  ጝኒዙ ጥቅለ ዊርተ ኻይንዝ ማጥን ላጥ ክንደጢስ ሪፖርት ተሚሰኵ፡፡ ክንደጥ ጝተ ሪፖርቲዝ አልስጘውድ 

ዚርዝረነውዝ ቃወ ቲግቭር አርውሽጝ ክንደን  ጝኒዙ ዊርተ ኻይንዙ ዲዝጘድ ቺዝየው አጠ ፃቨነው ተሚሰኵ፡፡እንዝ በውግ 

እኒን ክንሰነ መፅኻፊል አልተው ቃወ ቲግቭርዙ ቅፅድ አርውሸነው ቸልሸኵ፡፡  

6. ክንደን ጝንድ ሚኒሚድ ክቨቭ ፃየው አቕሽ እኒን አጋልድ አርውሸነውዝ ጝተ ክቨቪዙ ፍልውልወድ አርቕሰነው፡፡ 

ሚኒሚድየድ አርውሸነውዝ ትራኰመዙ/ ኧል-ዲኽረዙ/ ጭቘ ሚሪሸቊ እፃጥ ዲቈዲቊሰነው፡፡ 

7. ትኽነዝ ማጥን ቺተዝም ትራኰመዙ/ ኧል-ዲኽረዙ/  ሚሪሰውዝ ድራመ፣ምንጀዝቊ ዋርድጥ መዝሙርዝ እንዝጘም 

ዋቕረዝመ ዊሰዝቊ ፕሮግራመን አስለነው፡፡ እንዛይ አስልጥድ ክንደን  ጝኒል ክንደጢዝ ክንሰጢዝ እንዝጘም ጅውነይዙ 

እቀ ኽቭሪዝ አልሰነው፡፡ ክንደን  ጝኒል አቅልዙ ግርየ (ተክዘ ናን እቓረነ ግርየ ተከተከ) ኪብራንድ አቅል ችጝሸነውድ 

ደድሰነውዝ አልሰነው፡፡ 

8. ትኽነ ኤክስቴንሽን ሰራሸጥ እንዝጘም ላጥ ትኽነዝቊ ሙየ ጕርይጥ ክንደን ኒዝጐ  ተርጥጘ ጭጘነውዝ ጅውነዙ ዊርተዝ 

ማጥን ፣ላርዙ ዊርተዝመ ትራኰመዝ ማጥን እፃ ዲቈዲቊስጥጘ አቕንጥድ ሚችዘነው፡፡ እን እፃድ ክቨቭዝቊ አቫለን 

ዊንም ጥቅለ ክንደን  ጝኒዙ እቀ ኽቭሪዝ ዊንም ክፍሊዝ ፅበቊ ክንደጢዝ ዲቈዲቊሽትጠ ቸለኵ፡፡ ቺተው እፃድ / 

ዊግሸንድ ዲቊሰናንስ ክንደን ኒዙ አውር ክንሰተድ እንዝጘም ክንሰጢስ በውግ ፈቃድኘ ችጘነው ጥውሸው የጝ፡፡ 

አቢተነይዝም እፃድ ዲቊስረይ ትኽነ ኤክስቴሽንዝወ ሰራሽተየንስ ዊንም ትኽንዝወ ሙየ ጕርየይንስ ክቨቭድ ችጘቊ 

አርወቊ ነቊጠንድ ዚርዝረነውዝ ሚዝየነዙ ደብዳቢ ፃፈነው ተሚሰው የጝ፡፡ 

9. ክቨቪዝ አርቕስነ ስልየደ አስለነውዝ ክቨቪዝመ ክቨቭድ አክንወቊ ቲግቭረኒዝ ዲቊዲቊሰነውዙ ሰቭ ሰራሸነው፡፡ 

ክቨቭድ አርቕሰነውዝ ፈኑ አቐናንስ አርቕሰነ ስልየደይል ላጥፍሸቊ ሚዝረንድ ኰርቊ/ጊዝድ ተምዘዊዝጘ/ ፃቨነው 

ጥውሸው አቐንስቅ ክቨቪዝ አክንውሸቊ አይጣን ቲግቭረን፤ ጊዚዝው አከቨይዝ ኽትርጥ እንዝም ኰርቊ አቐቊ ላጥ 

አቐንጥ ጊዝ ጨቨቅ ላጥፈነው አርወው የጝ፡፡ 

10. ላዘ ቲግቭርድ ክቨቪዙ መፀፍጣነ ግን ዲርጅዘነው /ሲርየነው፡፡ እጅጛን እፃጥ ቢረቊ ወረቂተንዝመ ቺተቺተቊ መፃፈን 

/ስሉ ጋልፀነዝ እቻይተቊ አጛን ማርሽተኵ) መፃፍጠነ ጝንድ መፃፍጣን ዲርድረንጥ አስለነው ተሚሰኵ፡፡ አርወቊ 

አቐቊ ቺተቺተቊ መፃኻፍን፣ መፅኽየተን ቢረቊ ወረቂተንዝመ ጋዚጥዝ አክቭነውዝ ክንደን  ጝኒዙ እቀ ኽቭርድ 

ሸውትንዝ ይወነውዝ ሚዝረ ችጝጥጘ ፃቨነው፡፡ ድመዝመ ተከዝቊ እረቊዝ ፃጂሰነው እንዝጘም ክቨቪዝ አርወቊ 

ቺተቺተቊ ፎቶ ግራፈን ጕየነውዝ ፎቶ ግራፈኒዝ ሳይል ፎቶ ግራፈኒዝ ማጥን ጋልፀነ ፃፈነውዝ አርቕሰነ ሰልየደይል 

ላጥፈነው ጥውሸኵ፡፡ ፍልውልወው ተከ ድመ/ፊልም/ ኪብረቊ አጛንስቅ ሊን ጣቕምሸነድ ማለነው ቸልሻው አቐጘዝመ 

ጥጝቅቀ ተሚሰቊ አጘጘ ልብሰነው ተሚሰኵ፡፡ 

11. ክቨቪዙ ጐዝ እቚረነውድ ሲርየነው/ ዲርጅሰነውዝ ክቨቭዝቊ ቲግቭረንድ ቓሊሰነው ክንደን  ጝኒዝ ላው አድለ አቒል 

ዊንም ክንደነ ክፍሊል ላው ድጋይል ስልቊ ጋልፀንጥድ ፈተወን አርቕስንጥ /ፓስተረን/ እቘሰቊ ስለን /ካርቱነን/ 

አስለነውዝ ክንሰጥዝመ ክንደጥዝ ሚሪሸነው ቸልጘው ብጠይል እቚረነው ቓለናንስ እቚርሸቊ እረቊድ ክፍሊስ ጐይን 

ፊሰነው ቸልሻው አቐጘ ድቈነው፡፡ 

12. ክንደን  ጝኒዝቊ ትራኰመ ክቨቭ አቫለን ማኽሊስ ጝተግዝጥ ክንደን  ጝንጢዝቊ ትራኰመ ክቨቨን ማኽሊል ቺተቺተቊ 

ቲክርክርጥ ፃቨነው፡፡ እቀጘ ዊርየው ክንደን  ጝን ላው ሲዝነ አምረዝ ብጭቕ ኰር ጅውነዙ ዊርተ ኻይን ዝምረ ፃቨውዝመ 

ተከተከቊ ሊክየንጥ አርውሸነውዝ ቲክርክረድ ፃቨነው ቸልሸኵ፡፡ ዊንም ዋቕረዝመ ዊሰዝቊ ቲክርክርጥ አስለነውዝ 

ክንደን  ጝንጢዝቊ ክቨቨን ማኽሊል ዋቕርጥድ ጭቅተዝ እጝቅትቅ ዊንም ኽይጠድ ዊሰው የው ሚክረነዝ ቲክርክርዘነው 

ቸልሸኵ፡፡ ቺተቺተቊ ቲክርክርጥ ፋጥረነውዝ ክቨቨኒል እንዝጘም ክቨቭንዝቊ አቫለን ማኽሊል ቀሰው ቲክርክርሸንዙ 

ወይሰ ፋጥረነውዝ ክቨቨዝቊ ቲግቭረን አክንወድ ፈኑ ፃቨነው፡፡ 

13. ክቨቪዝቊ አቫለኒዝ ዊንም ላው እጅርዝ ዊስንሸው አውር ይወነውዝ አፅንኽንዝመ ምርምርዝ ፃቨነውዝ ፈንድ ላጥ 

ክቨቭዝቊ አቫለኒዝ ምኽርኽረዝ አልስጠ ፃቨነውዝ ክቨቪዙ ፍልውልወድ ጣጝክርዘነው ጥውሸኵ፡፡ 

14. ትራኰመዙ ፅውዘዝ ማጥን ጅውነዙ ዊርተ ኻይን ጅልውዘይል ቺተቺተቊ ክንደን ቊ ዋርድጥ ፋጥረነው ዊንም ሲርየነው 

/ዲረጅዘነው፡፡ ተክዘ ጅግዝንዙ ዋርደ ‹‹ፅፅ ፈወውድ አውትል  የጝ?›› የው ዋርደ አርውሸነውዝ ሊጘ ክንደጥ ዋርደድ 

ኪርምጘኵ፡፡ (ጅግዝውዝመ ጅጊተውዝ) አቕጝ፡፡ ጅግዝንዙ ዋርደይዝ ምልክት ፃቭሽተው /ክንደተ ጝጋፂል ፅፅ ፈወጘ 

/ችጝሸጘ እግዘነውዝ ፅበዊል ችብር ዊንጠጘዝመ ላዘ ጅግዘዊስ ቢዘ አቐው ክንደተ ተክዝነይዝ ችልሸሸ ቈሸ እማንቱ 

ሳሙነዝመ አቚዝ ነሰነውዝ ጅጊተው ዊንም ፅፀ ፈወጘ እጊተው ክንደተድ እቓርጠ ፃቨነው፡፡ ዋርደይዝ ኰር (20-30 ደቂቀ 

አሽ) እጝቅ ክንደጥድ ጅጊተው ክንደተድ ፅፅሸን ኻረጘ እጚተኵ፡፡ ግን ዋርደይዝ ኰር ፅፀ ፈወቊ ክንደጥ እጀቊ አጝሽ 

ዊንም ፈወቊ ፅፅድ ዊትቊ አጝሽ ክንደጥድ ኻጘኵ፡፡ ጅግዘውዝመ ጅጊተውዙ ምንጀ ዋርደቊ ክንደጥድ ጝተምንጀድ 

ላውጥውጠነውዝ አፍለቱ ጅልወይዙ ዋርደይጅቅ ቲክርክርዘነውዝ ፈንድ ቓለነው ቸልሸኵ፡፡ 

 ክንደን  ጝኒስ ቢዘ አክንውሸቊ ቲግቭረን፡- 

1. ጅውነዙ ዊርተ ኻይንጅቅ ፃየፃይሽተውዝ አፅንኽን ፃቨነውዝመ ሚስርቱ ኽትረ ችጝሽጠ ቸልሸኵ ተሚሰቊ ስፍሊዝጐ 

/ተክዘ ትኽነዝቊ ችብርጢል ኽክምነ ይውሽተቊ ትራኰመዙ ፅውዘዝ ፃይሽተቊ እልዙ ቈፍድ ቀድሽጝ ኻክምሸቊ እቅ 

ቀሰው ዊርተዙ ኻይን ፃቭሽተው ስፍረይዝጐ ተከተከ- - - -) ክንደን ዙ ለውርሽን ፃቨነው፡፡ ሚስክዙ ለወርሽን ፃብትርነ 

ኻልይርነው ኰሪዝ ጓነይዝቊ አቫለኒስ ላው ዊንም ሊጘ እቅ ቃውሰጝ ልውርሸን ፃቭሽተው ስፍረይዝጐ ፈረነውዝ ዊንም 

ጅውነድ አርቐቊ እቒስ ሚዝረ አክቭጥጘ ጥውሸኵ፡፡ እኒንም ላጥ ጓነይዝቊ አቫለንድ ጕዝትኒስ ወረጘ ክንድጥጘ ጥውሸው 

አቐጘ ቃውስጝ ኻሊጛንስ ከቨኵ፡፡ 

2. አርወ  ጝን አወይ ሰራሽትጠ ጥውሸው አቐጘ እቀ ኽቭርድ ክንሰነው፡፡ ክተ ክንደን  ጝኒል ሞዴል አርወ  ጝን ሰራሸነውዝ 

ሞዴል አርወ ጝንድ ውር ተከው አቐጘ ጅውነይዙ እቀ ኽቭሪዝ ቓሊስጥን፡፡ እቀ ኽቭርድ ሲትፍሸው ኰንፈረንስ ፃቨነው 

ቸልድርነኵ፡፡ 

3. እቀ ኽቭርድ አክቭሸቊ ስፍሊል /ተክዘ እቊቭ ፣እድር ቡን ዚሻንድ ተከተከይል/ ጝተ ጋፅድ እቓረነውዝመ ጝተ ላርዙ 

ዊርተድ ኻይጥጘ ጥውሸው አቐጘ ክንሰነው፡፡ 

4. ክንደጥድ ጓነዝ ሰራሽጘቊ ቲግቭርሽጥጘ ቸለቊ ቺተዝም ክንደን  ጝኒል ዊንም ክንደን  ጝኒዙ ጅውነይል ትራኰመዙ 

ቺተው ባኽሪድ ውር ተከው አቐጘ ቀልል የው ፕሮጀክት አስለነውዝ ጝታስ ጝታይ ክንድጥጘ ፃቨነው፡፡ ተክዘ ክንደጥድ 

ፅብጘው ጅውነይል ፅበቊ ኧልጣን ኻርብድ ከቨናንስ እቀ ኽቭሪል ጅውነዙ ዊርተጅቅ ፃየፃይሽተውዝ እትለቊ ችግሰጥድ 

እክሰናንስ አጥን ፕሮጀክት ዲርጅዘነውዝ ሰራሽጥጘ ፃቨነው ቸልሸኵ፡፡ 

5. እድሚዝ ኽየቊ ክንደጥ  ጝተ ጅውነይዝ ችጝሸቊ ትራኰመዙ ምላሰንዝ ጝተ እልጣኒዙ ጊበድ አቒትጐ አፅቭሸቊ ዊንም 

ኧልጣንዙ ፅቭቀ ሊቅምሸቊ /ፅውዝ ጅንጥ ቺዘነውዝ ከቨነው ትኽነዙ ኤክስቴንሽን ሰራሸጢዝመ ትኽነዙ ችቭረጅቅ 

ዲምቅሸነውዝ ሚዝግቭሽጥጘ  ፃቨነው ተሚሰው የጝ፡፡ ኧልጣንዙ ፅቭቀ ቢቊለነው እትለውድ እልዙ ቈፍድ ደግምግምሽ 

ክለሚድያ ትራኰመቲስ ይሽተው ባክቴሪየዝ /ጅርምዝ/ ጣቃሸንድ የጝ፡፡ ፅዊተውድ እልድ ፅብርቅ ፅብርዝሸው ጨቨቅ 

አፅቭሸቊ እልዝቊ ፅቭቅድ ብርሃን/ሺከ ዲቈዲቊሰው /እልዙ ብሌንድ / ክልዙ አድለድ ፈቅጛንድ / ኻቊጛንድ 

ፋጥርሸው /እትለው የጝ፡፡ 

6. ትኽነዝቊ ኻሰቨኒል /ውላጢል ማኽርኽርሸናንስ ቺተው በን ፃየቊ ክንደን  ጝኒዝቊ ሰራሸጥድ ዊንም ላጥ ችብርጥል 

ፅበቊ እቅ አቭኑዘነውዝ ትኽነዙ ውላዝ ማጥን ዊግሸን ፃቭጛንስ እድል ይወነው፡፡ትራኰመይዝ ቺተው ስልጠነ ፊሰቊ 

ሙየ ጕርይጥድ አቭነውዘነው ቸልሸኵ፡፡ ውላድ ሚሪሸቊ ሲርይጥ /ድርጀንጀቅ እቀድ አቭንውዘነውዝ ጝተ ሲርየይዝመ 

ሰራሸጘው ሰቪዝ ዊግትጥጘ ፃቨነው ቸልሸኵ፡፡ 

7. ትኽነዝቊ ችብርጥ ዊንም ካርተር ማይከል ፅበቊ ምጝግስትቊ አየቊ ሲርይጢስ /ድርጅተኒስ ፊልመን ዊንም ድመዝመ 

ተክዘ ፃየቊ ከቨጢስ ሸውተነውዝ ክንደን  ጝኒዙ እቀ ኽቭሪዝ ቓሊሰነው፡፡ ጥውሸኵ፡፡ 

8. ክተ አክቭሽነ ክፍሊል ኻሰቭ ይወነ ሳንዱቅ እቚረነውዝ ዊንም አርቕሰነ ላጥፈነ  ሰልየደድ አርውሸነውዝ ክንደን  

ጝኒዝውድም አነ ጅውነይዙ እቀ ኽቭርድ ዋቕረ ዋቕረነው ቸልጛንስ በርታዘነው፡፡ ዋቕርጥድም አነ ዊሰድ አርቕሰነ 

ስልየደል ላጥፍሽጝነ፡፡ 

9. ክቨቪዙ አቫል ዊንም አቭኑደው አቭኒዝ አልተው ኢግዚቭሽን፣ፊልም ትይንትጋልፀ፣ክንደን  ዊንም ዊግሸን ዊናንድ 

ቲክርክርጥ ዊንም ኽዝቭዙ ትሪት አስለነው ቸልሸኵ፡፡ 

10. ፅጕሽ ሊን ክንደን ዙ አምር ጊቪይዝ/ ግቨርአምረይዝ ክቨቪዙ መፅየት አስለነው እኒን መፅየቲል አስጝጥ፣

ክቨቪዝቊቲግቭረን፣እምጥጝዘቊ ፅኹፈን፣ሲጝጥ፤ አስልን አልሰነውዝመ ላጥድ ክንድጛንስ ሲርጭዘነው ቸልሽ፡፡  

11. ክቨቪዝቊአቫለንድ ዲስሸቊ ጥቨቭዝቊ ሰበን ተክዘ ስልዝቊ ንድፈን ስለነውዝ ፣ልምጥጠ ስልዙ ሰቭ ሰራሽነውዝ ፈተው 

ጕየነውዝ አስጘ ፃፈነውዝ መዝሙር አስለነውዝመ እጃጘን ፅኹፍን አስልነውዝ ላጥ እቂዝ ክቨቪዝቊ ቲግቭረኒዝ ማጥን 

ኽይጠዝ  ልብትጝ ተምዝት ጭሰጥጘ ማጥን ክቨቪል ሲትፍሸን ፃቨነውዝ ጝተ ችጘርድ ፍጥጘ ቸልሰነዊስመ ቈሸዝ ስነ-

ጥቨቭዝቊ ሰበንድ ቅየነውዝ ክቨቭዝ ከቨነ አቐው ጊንዘብ አክቨናንስ አርወኵ፡፡ 

12. ኻይማኖትቊ ዊንም ኽዝቭዝቊ በል ኪብርጘው ኰሪዝ ተክዘ ዚምን ላውጥሸነ፣ጥምቊት፣ ፣ልደት፣ሚስቅል፣መውሊድ፣

አረፈ፣እሻደይ ተከተከቊል ችጝሸነውዝ እቀ ኽቭርድ እንዛይ በሊስ ችጘው አርወድ ባኽልቊ /ኻይማኖትቊ ቃወጥድ 

ዋቕረን ልብተነዊስ ላዘ እዛይ እቅድም እቀ ኽቭሪዝ አርወ ጝንዙ ጣቕምሸነድዝ ማጥን ፣ዊርተ ኻይንዝ ማጥን እንዝጘም 

አርወ  ጝን ጣቕምሸነድዝ ማጥን ጝተ ጅውነድ ዊርየው ፃቭጛንስ ክንሰነው ጥውሸኵ፡፡ እቀ ኽቭርድ በልድ ኪብርዝጠ 

ፃቨው ፍልውልወይዝ ቺተቺተቊ ገበኒዝ ጝተ ጅውነድ ቈሻሸየጘ ጥጝቅቀ ፃቭጛንስመ አርወ ጝኒል ጭቚ አርውሸጥጘ 

ክንሰነው ተሚሰኵ፡፡ 

13. ትኽነዝ ማጥን ቺተዝመ አርቕሽትጠ ጥውሸው ፍር ኻሰቭድ /ኽትረድ ተውንየትዝ አልሰነው፡፡ኽትረድ /ፍርኻሰቭድ 

ተውንየትዙ ሚልክዝ ክንሰጢዝ፣ጭሰጭሰንዝቊ ሰራሸጢዝ ክንደጢዝ እንዝጘም ጅውነይል ፅበቊ አውማው እቀ 

ኽቭሪዝቅ አሰለይል ችጝሽጝ ቲክንክንጥጘ ፃቨነው ተሚሰኵ፡፡ 

   3.1.2.  ክቨቪዙ አቫል አቐነውድ ሚሪሸውዝ 

እድሚዝ ፆተዝመ  ላጥ ምላሰንጢዝ ቺተነተ ፃቪጝቀ ተምዝት ፃየቊ እጝቅ አድለዙ ደረጀይል ችጝሸቊ እጝቅ ክቨቪዙ 

አቫል አቐነው ቸልጘኵ፡፡አቫልነይ ተምንዝ ሲትፍሸነውል ሚስርትሸው አጠ ጥውሸኵ፡፡ 

   3.1.3.  ችጘር ጒርይጥ አካለንዙ ምንጀዝመ ዲቈትነይዝ  

ክቨቭድ ጝቲግቭርድ ጥውሸውዝ ፋንስ ፃቨው ፍልውልወይል ቺተቺተቊ ችጘር ጕይጥ አካለን ሲትፍሽጘኵ፡፡ እንዛይ ችጘር 

ጕርይጢስ ቲክንጝ ሳይል ዚርዝርሸቊድ ክቨቭድ ኻለይ ኻልያንድ እንዝጘም ጥወር አክቨነውዙ ቲግቭር አክንዋንድ ግድ 

ሲትፍሽጥጘ ጥውሸኵ፡፡ 

ኸ. ክንደን  ጝኒዙ ጭሰጭሰን ክንደን  ጝኒል ክቨቭድ ሚስርተናንስ ዊስንሸንድ ክንደን  ጝኒዙ ጭሰጭሰኒስ ፋቃድዝመ እቻቐው 

ከቨዝ ችጘነው ተሚሰኵ፡፡ ክቨቭድ ተረዊዝ ውር አይንት ውላጥዝመ ቲግቭረንዝ ትኵርት ፃቨው አቐጘ ክንደን  ጝኒዙ 

ጭሰጭሰኒዝ ጥውሸውዝ ጋልፀነው ተሚሰኵ፡፡ ክንደን  ጝኒዙ ጭሰጭሰንድ ክቨቪዙ ሊግዝትዝመ ፈኑነይዝ ልቭትጥጘ 

ጥውሸኵ፡፡ ክንደን  ጝኒዙ አውር ክንሰተድ ክቨቭድ ቃውጠ ቸለው ክንሰተ ማርፀነውዝ ዊንም ፈቃድኘ አቕ አልተው 

ፅብሸም ዋቕረነው ኻይሽተኵ፡፡ ቸልሸው ምፅነይዝ አውር ክንሰተድ ክቨቪዝ አቐው በጀት ሚድቨነውዝመ ቸልሽሸም ቢረው 

ይወነው ኻይሽኵ፡፡ 

ለ. ክቨቨዙ ቃወተ /ክንሰተ፡- ትራኰመዙ ክቭቭድ ቃወተ ተሚሰኵ፡፡ ክንደን  ጝኒዝቊ ሰራሸጢስ ማርሽተው ክቨቪዙ 

ቃወተይዝ ጣቀቱ ቲክንክነዝመ ከቨዝ ቢዘ ትራኰመዙ ክቭቭድ ጥውሸውዝ ጝሰቭድ ሰራሽጠ ቸላውም፤እቀጘ ችግሰው 

ፃቨኵ፡፡ ዊንም ውርም ቸልሻውም አቐኵ፡፡ አቓንስቅም ክቨቪዙ ቃወተ ሚድቨነው ቃውሰ ይውሽተው ቲግቭር የጝ፡፡  

መ. ክቭቪዝቊ አቫለን፡- አውማው ክቨቪዝ ክቭቭዝቊ አቫለንድ ዊስንጥ ችጘር ጕርይጥ ጛይ፡፡ ክንደጥድ ክቨቭዙ አለመይዝ 

ልውጠዝቊ ቃወጥ አቕጝ ሰራሽናንስ ተምዘት ፃየቊ ክንደጥ  ክቨቨዝቊ ቲግቭረንድ አክንወነውዝመ ላጢዝ ተከ አቐነውዝ 

ጝተ ክቨቪዝው አለመድ እርውድጠጘ ኽየው ዲቈትነይ ፃየቊ ጛይ፡፡ 

ረ. እቀ ኽቭሪዝ አቒል ችጝሸቊ ትኽነዝቊ ሙየ ጕርይጥ፡- ትክነዝቊ ሙየ ጕርይጥ ቺተዝም ትክነዙ ኤክስቴንሽን ሰራሸጥድ 

ክንሰነውዝ ስልጠነ ይወነውዝመ ጥልድ አድለነውዙ ቲግቭሪል አርወጥ አካልን ጛይ፡፡ ክቨቪዙ ኻለይድ ኻሊሽንድም 

አምረይዙ አሰነይል አምሩ አለመ እርውዘነው እርውዘቅየነውድ ጊምግምሸንድ ትክነዝቊ ኤክስቴንሽን ሰራሸጥድ 

ሲትፍዘነው ዲቊሽታው ቲግቭርነው፡፡ 

ሰ. ምጝግስትቊ ሲርይጥ፡- ምጝግስትቊ ሲርይጥ /ድርጀተን ኒንዝቭዝመ ቊስዝው ከቨ ፃቨነውዝ ኽየው ምንጀ ዋርድጘኵ፡፡ 

ምጝግስትቊ አቐቊ ሲርይጥ ቺተቺተው ሚኒስትርዝቊ ሰራሸነ ጝንጥ /ተክዘ ትኽነ ኻየነ ሚኒስትር፣ ክንደን ሚኒስትር፣ 

አርሽነይ ሚኒስትርዝመ ተከተከቊ/ ሰራሸቊ ስልጣን ጕርይጥ እንዝጘም /ፌደራል፣ክልል፣ዞን፣ወረደዝመ ቀበልየዝ/ 

ቺተቺተው ደረጀዝ ሰራሸቊ ዲቈጥድ ጥቅልዘኵ፡፡ 

ሸ. ፈራቐው እቀ ኽቭርድ፡- እቀ ኽቭር አቒል ፅበቊ እቅ ክንደን ጝኒዙ ትራኰመ ክቨቭ ቲግቭረንዝመ እፃይዙ አለመድ ችጘጥ 

ክፍለን ጛይ፡፡  

 

 

 

 

 

 


